
1г ^
1



Национальная библиотека ЧР

4-048759

4-048759



К 8 Ц , 8 3 ( -  

1̂1 3 ^ 8 )

^льюка (Вльмен

Шупашкар 
Чӑваш кӗнеке издательстви 

2016



УДК 821.512.111 
ББК 84(2Рос=635.1)-44 

Э 53

Улькка Эльмен
Э 53 Сарӑ кӗпе; повесть, калав /  Улькка Эльмен. — Шу- 

пашкар: Чӑваш кӗнеке изд-ви, 2016. — 95 с.
18В^ 978-5-7670-2473-5
Чи хӗрӳ вӑхӑт — экзаменсем пуҫланмалла. Шкулта лайӑх вӗренекен 

Дашӑн чӗрине кӗтмен ҫӗртен юрату ҫатӑрласа илет. Уншӑн савӑнмалла 
пек кӑна ӗнтӗ, анчах хӗре хӑйсем чухӑн пурӑнни тарӑхтарать. Темле майпа 
хӑвӑрт пуйса кайнӑ ҫынсен ачисем, темиҫе тантӑшӗ, сӑпайскере пӗрмай 
ура хураҫҫӗ, элек сараҫҫӗ. Пысӑк инкек килсе ҫапас хӑрушлӑх тухса тӑрать...

УДК 821.512.111 
, ББК 84(2Рос=635.1)-44

1льмен, 2016 
Чӑваш кӗнеке издательстви, 2016

ч
,,'!П л я библиотекаI © Улыска Эльмен, 2016

18ВК! 978-5-7670-Д473-5р

г
■уващьжи: л-.) 'ЛИ1СИ

П|нми1оеис1 '1 сри 2017



Повесть
Халӑх ҫӑварӗ хапха мар — 
сӑлӑп ярса хупаймӑн.

Ваттисен сӑмахӗ

урӑ пӗсехеллӗ пӗр ушкӑн кайӑк юр ҫийӗн вӗҫсе иртрӗ 
те пар ҫӗкленсе ҫул хӗррипе ӳсекен шурӑ хурӑнсем ҫине 
пырса ларчӗ. Акӑ сарӑ пӗсехеллӗ тепӗр йыш кӑнтӑр енчен 
вӗҫсе килчӗ. Ларма вырӑн шырарӗҫ-ши; хурӑнсем тӑрри- 
пе вӗҫе-вӗҫе иртрӗҫ. Каялла вӗҫсе анса юр ҫине ларчӗҫ. 
Тяпписене сивӗ пулчӗ пулмалла; вӑшт ҫеҫ пӗр харӑссӑн 
ҫӗкленчӗҫ те малтанхисемпе юнашарах вырнаҫрӗҫ. Унч- 
чен те пулмарӗ — тепӗр ушкӑн шыври пулӑсем пек енчен 
енне вӗлтлете-вӗлтлете ҫул урлӑ вӗҫрӗ. Ҫулпа утса пыра- 
кан хӗрачан пуҫ тӑрринче ҫаврӑна-ҫаврӑна илчӗ те шурӑ 
хурӑнсем еннелле пӑрӑнчӗ. «Кӑсӑясем», — пӗлӗтелле тин- 
керсе хуллен каларӗ хӗрача. Ҫулӑн икӗ айккипе ӳсекен



хурӑнсем те хаклӑ хӑнасемшӗн савӑнчӗҫ пулас: ӑшӑ ҫиле 
майӑн турачӗсене вьшята-вылята илчӗҫ те, каьшӗхе пӑлха- 
тас мар тесе-ши, шӑпланчӗҫ.

— Шел, пурне те палламастӑп. Калӑр-ха, мӗн ятлӑ 
эсир? — хӗр сарӑ вӑрӑм ҫивӗтне кӑкӑрӗ умне ҫавӑрса ячӗ 
те хурӑнсем еннелле тинкерсе ыйтрӗ. Унтан сумкине вас- 
кавлӑн ҫул хӗррине лартрӗ, икӗ аллине сарса вырӑнта ҫав- 
рӑна-ҫаврӑна илчӗ, вӗҫен кайӑксем пек ҫӳлелле кармашса 
вӗҫсе каяссӑн хӑпартланчӗ, сиккелерӗ, куҫӗсене хупса уйри 
шӑплӑхпа, канлӗхпе киленчӗ.

— Эх, илемлӗ те ҫут тӗнче! Кам шухӑшласа тупнӑ-ши 
ҫак илеме? Пурӑнас, ашкӑнас, савӑнас килет!

Питне ҫурхи хӗвел пайӑркисемпе ӑшӑ ҫрш ачисем ачаш- 
ланине туйрӗ вӑл. Пуҫне каҫӑртса пӗлӗтелле тинкерчӗ. 
Шурӑ мамӑк ҫийӗн каркаланса сапаланнӑ кӑвак чӑмӑрк- 
касем ӑна асламӑшӗн тӗррине аса илтерчӗҫ. Хӗр рехет- 
ленчӗ. Чӗринче ырӑ варкӑш хускалса илсе пӗтӗм кӗлетке- 
не ӑшӑтса ячӗ. Ҫав самантра аякра хыттӑн кӗрленӗ сасӑ 
янӑраса кайрӗ. Хӗр хӑвӑрттӑн куҫне уҫрӗ те тавралӑха пӑхса 
ҫаврӑнчӗ: ял енчен лавккана тавар турттаракан машина 
кӗрлеттерсе килет иккен. Вӑл хӑй ашкӑннине никам та 
курмарӗ-ши тесе пӑшӑрханса илчӗ те сумки патнелле чупрӗ. 
Вӗҫен кайӑксем те таврана ҫуракан сасран хӑрарӗҫ пулас: 
пӗр харӑс ҫӗкленсе, ҫӗнӗ тусӗпе сывпуллашнӑн вӗҫсе 
ҫаврӑнчӗҫ, черченкӗ ҫуначӗсене вӗлтӗр-вӗлтӗр тутарса ку- 
рӑнми пулчӗҫ.

— Эй, хӗрачи, Чалӑмкасси ялӗ ӑҫта вырнаҫнӑ-ши? — 
хӗрпе танлашсан хура кӑтра пуҫне кабинӑран кӑларса ыйт- 
рӗ палламан каччӑ. — Ҫак еннелле терӗҫ те, ҫултан пӑ- 
рӑнтӑм пулмалла — ниепле те тупаймастӑп.

Хӗр сумкине хыҫалалла тытса качча тинкерчӗ. Ҫӳҫӗ хура 
пулсан та икӗ куҫӗ кӑн-кӑвак унӑн. Кулнӑ чухне пит ҫӑмар- 
тийӗсем ҫинче икӗ путӑк палӑрать. «Хӗрачанни пекех», — 
вӗлтлетрӗ шухӑш Даша пуҫӗнче. Чӗринче ӑшӑ варкӑш хумӗ 
шуса иртрӗ, вӑл вӑтанса пуҫне чикрӗ. Палламан каччӑ та 
хӗре тинкерчӗ. Хӑй ун умӗнче мӗн сӑлтавпа чарӑннине те 
манчӗ тейӗн: куҫӗсене хӗссе хӗре ура тупанӗнчен пуҫласа



пуҫ тӳпи таранах сӑнарӗ. Куҫӗсем пике кӗлетки тӑрӑх чупнӑ 
майӑн хӗвел пайӑркисен ҫутине тӳсеймесӗр шывланчӗҫ.

— Эсир йӗретӗр-им? — палламан ҫынна вӑрах сӑна- 
нинчен аванмарланса ыйтрӗ хӗр. — Чалӑмкасси — эпӗ 
ҫуралнӑ ял. Ҫак ҫул тӑрӑх тӳрӗ каймалла, кайран сылтӑ- 
малла пӑрӑнатӑр та ял курӑнсах ларать. Икӗ йӑмра ӳсет 
унта. Ҫӗтсе каймастӑр.

— Эс вӑл ялтан пулсан атя, лар эппин, ҫул кӑтартӑн.
— Ҫу-ук, эп палламан ҫынсен машинисем ҫине лар- 

мастӑп.
— Паллашӑпӑр ларсан. Эп сирӗн яла ҫеҫ пӗрремӗш хут- 

чен килетӗп, ку тӑрӑхри лавккасене вара тӑватӑ ҫул тавар тур- 
тгаратӑп. Сан пек чипер хӗр пӗрре те курман. Мӗн ятлӑ эс?

— Даша тесе чӗнеҫҫӗ мана, — пуҫне чиксе хуравларӗ 
хӗр. — Эсир кайӑрах. Эпӗ ҫуранах утатӑп.

— Эпӗ Саша ятлӑ. Епле илемлӗ илтӗнет: Саша — Даша, 
Даша — Саша, ҫапла-и?

Хӗрача именсе пуҫне чикрӗ.
— Ку таврара кашкӑрсем ҫӳреҫҫӗ тенине те илтнӗччӗ 

эп, хӑрамастӑн-и? — Даша вӑтаннине асӑрхаса сӑмаха аяк- 
калла пӑрчӗ каччӑ.

— Тахҫан пулнӑ вӑл. Сунарҫӑсем вӗсене йӑлт персе 
пӗтерчӗҫ, курӑнмаҫҫӗ халь.

— Мӗншӗн пӗччен ҫӳретӗн? Йытӑ качка та тапӑнма 
пултарать, атя, лар, пӗрле кайӑпӑр.

— Аюк, лармастӑп. Аттепе анне курсан та ятлама пул- 
тараҫҫӗ. Эсӗ каях. Ахальлӗн те санпа нумай пакӑлтатса тӑ- 
ратӑп, ҫынсем курсан тем калӗҫ, — Даша хӑй малалла утма 
хатӗрленнине систерсе сумкине хул айне чикрӗ. — Пӗччен 
мар эпӗ, хам шухӑшсемпе. Эртелпе чухне шухӑшлама чӑр- 
мантараҫҫӗ.

— Юрӗ эппин, хӑвӑн ирӗкӳ, — каччӑ та пуҫне кабинӑ- 
на каялла чиксе машинине тапратрӗ. — Эп ку тӑрӑха час- 
часах килсе ҫӳретӗп, курнӑҫӑпӑр-ха.

— Курнӑҫӑпӑр... Турӑ пулӑшсан... — машина курӑнми 
пулсан хуллен пӑшӑлтатрӗ Даша. Унтан сиккелесе илчӗ те 
ялӗ еннелле васкарӗ.



Кӗҫӗн Ҫавал хӗрринче вырнаҫнӑ Чалӑмкасси ялӗ. Ялти 
ватӑсем каланӑ тӑрӑх, ку вырӑнта тахҫан сӗм вӑрман пулнӑ. 
Пӑрхули ятлӑ каччӑ пуҫарса янӑ иккен ҫак яла.

Халӑхра ун пирки хурлӑхлӑ халап та ҫӳрет. Пӑрхулин 
ашшӗ-амӑшӗ чухӑн ҫынсем пулнӑ. Ҫемье йышлӑ, ачисем 
пӗринчен тепри пӗчӗк. Пӑрхули пӗртен-пӗр ывӑл пулнӑ. 
Ҫӗр арҫынсене ҫеҫ уйӑрса панӑ пирки лартса ӳстернӗ тырӑ- 
пулӑ ҫӗнӗ ҫулччен ҫиме те ҫитмен. Ирӗксӗрех ялта лавкка 
тытакан ҫӗрме пуян Мирун патӗнче ӗҫлекелесе тӑранса 
пурӑнма тивнӗ. Пӑрхули ашшӗ те, ялти чылай хресчен пе- 
кех, акма-лартма вӑй ҫитерейменнипе ҫӗрӗн пӗр лаптӑкне 
Мируна тара парать. Тарҫӑра ӗҫлесех ӳссе ҫитӗнет Пӑрху- 
ли. Инкеке, пӗррехинче ҫул ҫинче ӑнсӑртран Мирунӑн 
пӗртен-пӗр хӗрне Селимене тӗл пулать. Хытӑ упранӑ тет 
ӑна Мирун. Питӗ хитре пулнӑран урама та кӑларман. Се- 
лиме ытларах чиркӳ ҫумӗнчи ҫуртра манашкӑсем патӗнче 
пурӑннӑ тет. Ашшӗ хулана кайсан ҫеҫ ӑна амӑшӗ урама 
тухма ирӗк панӑ иккен. Шӑп ҫавӑн пек самантра тӗл пулнӑ 
та ӑна Пӑрхули, улӑхран курӑк ҫулса таврӑнаканскер 
кӗтмен-туман ҫӗртен сап-сарӑ икӗ вӑрӑм ҫивӗтне кӑкӑрӗ 
умне янӑ хӗр утса пынине асӑрхать. Тӗрлӗ чечек ӳсекен 
улӑхра хӗр хӑй те чечек пекех курӑннӑ. Селиме те качча 
асӑрхать. Икӗ мӑшӑр куҫ чьшайччен пӗр-пӗрне сӑнаса тин- 
кереҫҫӗ. Пӑрхули чӗринче ҫеҫ мар, Селиме ӑш-чикӗнче те 
вут-кӑвар ялкӑшма пуҫлать ҫак кунтан. Хӗрпе каччӑ вӑртгӑн 
тӗл пулма пуҫлаҫҫӗ. Кӗҫех Селиме ача кӗтни паллӑ пу- 
лать. Мирун ҫакна пӗлсен тискер чӗр чун пекех тулхӑрса 
каять. Шыҫмак пичӗ хӗрлӗ кӑвар пекех вут-хӗм сапать. 
Вӑл ялта пурӑнакан ытти пуянсен ывӑлӗсемпе каварлашса 
Пӑрхулине вӗлерме шут тытать. Вӗсен сӑмахне вӑрттӑн ит- 
лесе тӑнӑ Селиме япалисене пуҫтарать та савнийӗ патне 
тухса чупать. Ҫӗр варринче ҫумӑр витӗр вӗсем ялтан тухса 
тараҫҫӗ. Ҫакӑ Селимешӗн ахаль иртмест: ҫул ҫинче чир- 
лесе ӳкет вӑл. Нимӗн тума аптӑранӑ Пӑрхули халӗ Чалӑм- 
касси вырнаҫнӑ тӑрӑхра чарӑнса ҫӗрпӳрт алтать. Ывӑлӗ те, 
Атнер, ҫавӑнтах ҫуралать вӗсен. Анчах Селиме нумай пу- 
рӑнаймасть: тӑван килтен тухса тарнӑшӑн хурланса асап-



ланма пуҫлать те пӗр ирхине кӑн-кӑвак куҫӗсене ӗмӗрлӗхех 
хупать. Сӗм вӑрманта ывӑлӗпе ҫеҫ тӑрса юлнӑ Пӑрхули 
ашшӗпе амӑшне хӑй патне илсе килет. Вӗсем ҫӗре кӗр- 
сессӗн мӗн ватӑличчен ывӑлӗпе ҫеҫ пурӑнать. Вӑл авлан- 
сан ун ачисене пӑхать. Хӗрӗ хӗне кайса вилнӗ хыҫҫӑн Ми- 
рун та ялтан пӗр сассӑр ҫухалать. Ун лаши Ҫавал хӗррин- 
че пӗчченех тӑнӑран шыва путса вилнӗ текен сас-хура са- 
рӑлать. Ҫакӑнтан пуҫланса кайнӑ иккен Чалӑмкасси ялӗ. 
Чӑнах пулнӑ-и ҫакӑ е халап ҫеҫ — ӑна халӗ никам та 
татӑклӑн калаймасть. Анчах улӑхри икӗ тӗмеске патне тин 
ҫеҫ мӑшӑрланнӑ ҫемьесем кашнинчех пил илме кӗрсе 
тухаҫҫӗ: Пӑрхулипе Селимен вилтӑприйӗсем телей парас- 
са шанаҫҫӗ.

Ял хӗрринчи йывӑҫ ҫуртра паян иртенпех шӑв-шав тӑ- 
рать. Кил хуҫи хӗрарӑмӗ Натали аппа пӳртре кӗмсӗртет- 
терсе унталла-кунталла утнӑ хыҫҫӑн алӑка шанлаттарса кил 
картине тухрӗ. Витерен тислӗк кӑларакан упӑшкине асӑр- 
хасан чышкисене чӑмӑртаса ун патнелле утрӗ.

— Миша! Миша тетӗп! Хур ами каллех ҫӑмартисем ҫин- 
чен анса тарнӑ. Миҫе хутчен каламалла сана алӑка хупса 
ҫӳре тесе!

— Уҫӑлма тухнӑ ӗнтӗ. Кӗҫех кӗрет. Алӑкне эп мар, хур 
амин те ирӗке тухса ҫӳремелле тесе анне уҫрӗ, — сенӗкне 
навус купи ҫине тӑрӑнтарса каларӗ кил хуҫи. — Иртенпех 
кӗрлесе ҫӳриччен мӗн те пулин пӗҫерсе ҫитересчӗ сан пире. 
Ачасем кӗҫех шкултан таврӑнаҫҫӗ. Ирхине те ҫинӗ-ҫимен 
тухса чупрӗҫ.

— Кам чарнӑ вӗсене ҫиме? Сӗт пур. Яшка та пӗҫернӗ.
— Вӗсене валли мӗн те пулин тутлӑраххине пӗҫерсен 

аван та.
— Мӗн вӑл тутлӑраххи? Кӑлпасси-сыр илме укҫа кирлӗ. 

Юрӗ-ха, кун пек те аптӑрамӗҫ. Хамӑр та ҫаплах ӳснӗ. Пире 
анне шкула каяс умӗн сӗтел ҫине пӗрер кашӑк песук хур- 
са паратчӗ те ҫавна ҫӑкӑрпа пусса ҫисе шкула тухса чу- 
паттӑмӑр. Ҫаплах вӗреннӗ, ҫын пулнӑ.

— Мӗн ҫынӗ ӗнтӗ эпир санпа?.. Пурӑнатпӑр нишлӗхре.



Хуҫалӑхб арканчӗ. Ӗҫ ҫук. Района каяс — ҫӳреме укҫа 
кирлӗ. Юрать-ха, сӗтне-тӑпӑрчне ялах килсе туянса каяҫҫӗ. 
Тата аннен пенси укҫийӗ пулӑшать. Тепӗр ӗне туянсан 
аван та ҫав. Укҫине ӑҫтан тупмалла? — кил хуҫи кивелнӗ 
ҫблӗкне хӑлхисем ҫине туртса лартрб те пӳрт еннелле ут- 
рӗ. — Мӗн те пулин ҫимелли пур-и унта сан? Хырӑм выҫрӗ.

— Ирхи яшка пур. Паян аннӳн пенсине килсе памал- 
ла. Даша таврӑнсан лавккана чуптарӑпӑр.

— Анне пурри аванах ҫав. Кил-тбрӗшре те пулӑшать, 
укҫине те вӑхӑтра параҫҫӗ вбсене. Пбрех хут, хӑвӑртрах 
пенсие тухасчб.

Даша шкултан таврӑнсан сумкине стена ҫумне тир- 
пейлӗн ҫакрӗ те тумне улӑштарса асламӑшб пурӑнакан 
пӳлӗме кӗчб. Тӗрӗссипе, пӳлбм те мар бнтб вӑл. Пысӑк 
пӳлӗмрен тата тбпелтен тӑрать Дашӑсен пӳрчб. Ватӑ ҫын 
чаршав карса хӑйне валли уйрӑм вырӑн, пбчбк сбтел ларт- 
тарчӗ. Пӗчӗк пулин те хӑтлӑ асламӑшбн йӑви. Ҫакӑн пек 
ят панӑ вӗсем асламӑшӗпе иккбшӗ чаршав хыҫӗнчи вырӑ- 
на. Тепӗр чухне Даша та час-часах кӗрсе ҫывӑрать кунта. 
Асламӑшне пилбкбнчен ыталаса илет те хӑйне ҫӑтмаха 
лекнб пекех туйма пуҫлать. «Ай-вай, ьп-лашши ан чӑмӑрта- 
ха, пӑвса вӗлеретӗн», — текелет ун пек чухне ват ҫын ӑна. 
Хӑй ҫав вӑхӑтрах мӑнукне пуҫӗнчен ачашласа хӑй ҫумне 
пӑчӑртать.

— Асанне-е, — асламӑшне ҫупӑрласа илчб Даша. — 
Пӗлетӗн-и эпб паян кама тӗл пултӑм?

Асламӑшӗ шарламарб. Мӑнукӗн кӑкӑрӗ умне аннӑ ҫи- 
вӗчӗсене хыҫалалла ячб те чеереххӗн куҫран пӑхрӗ.

— Мӗншӗн кама тбл пулнине ыйтмастӑн, асанне? — 
асламӑшӗ чӗнменни Дашӑн чӑтӑмлӑхне пушшех те хбстерчӗ. 
Тӳрех каласа пама пуҫласран хӑйне аран чарчб.

— Ыйтмасӑрах пблетбп, мӑнукӑм. Куҫусем ҫиҫеҫҫӗ. Йӑлт 
курӑнса тӑрать: эсӗ юрату авӑрне лекнӗ пулас, — ҫепбҫҫбн 
хуравларб асламӑшб.

— Нимбнле юрату авӑрне те лекмен эпӗ. Калаҫатӑн 
та, асанне, кирлб мара. Тата... мбншбн авӑра? Авӑр вӑл



хӑрушӑ япала, унта лексен шыв ҫавӑрттарса кӗрсе каять 
те путса вилме те пулать.

— Юрату та ҫавӑн пекех, мӑнукӑм. Сисмесӗрех хӑй тыт- 
кӑнне илет те этем чӗрине вут хурать. Кам ҫунса каять 
унта, кам вӑй илсе ҫӳлелле ҫӗкленет.

— Ытла та хӑрушла калаҫатӑн эс. Мӗншӗн ҫунса ка- 
ять? Ман шутпа, юрату ҫынна илем кӳрет, ҫунат хушать. 
Сӑмахран, Салампи юратӑвӗ. Кирек мӗн пулсан та вӑл хӑй 
туйӑмӗсене упрать, кӗтет... Акӑ эсир, асаттепе иксӗр, юрат- 
са пӗрлешнӗ-и?

— Мӗн юратӑвӗ пулнӑ ун чухне? Аттепе анне кама суй- 
ласа илнӗ, ҫавна качча кайнӑ. Эп аслаҫуна туйра пӗрре- 
мӗш хутчен куртӑм.

— Епле апла, асанне?
— Аслаҫу кӳршӗ ялтанччӗ. Ҫавӑнпа эпир вӑйӑсенче те 

тӗл пулман. Ҫитӗнсе ҫитсен пырса ҫураҫрӗҫ. Пурӑна киле 
килӗштертӗм ӑна. Унтан сан аҫу ҫуралчӗ, хыҫҫӑнах — Ух- 
ванеҫпе Петӗр. Хӗр памарӗ пире Турӑ. Ҫуралнисем вилсе 
пычӗҫ. Кайӑк ятне те парса пӑхрӑмӑр, усси пулмарӗ. Чӗкеҫ 
те, пирӗнле каласан Танюк, ҫуралсан виҫӗ уйӑхранах вилчӗ.

— Епле... кайӑк ятне панӑ, асанне?
— Ӗлӗк йӑли ҫапла пулнӑ: ҫемьере ачасем пӗрин хыҫ- 

ҫӑн тепри вилсе пырсан ҫӗнӗрен ҫуралнисене ҫӑлса хӑва- 
рас тесе кайӑк ятне панӑ... Усси пулмарӗ...

— Мӗнле ҫын пулнӑ асатте, каласа пар-ха мана, асан- 
не? Хитреччӗ-и вӑл?

— Юрату хитрипе усаллине пӑхса тӑмасть, мӑнукӑм. 
Мӗншӗн ҫынсем пӗрисен умӗпе, тем пек хитре пулсан та, 
ним пулман пекех иртсе каяҫҫӗ, теприсене тӗл пулсан вара 
чӗрисем сиксе тухасла тапма пуҫлаҫҫӗ, канӑҫа ҫухатаҫҫӗ. 
Акӑ аҫу ӗнер хаҫат кӗртсе пачӗ, — асламӑшӗ вырӑн ҫинче 
выртакан хаҫата илсе мӑнукӗ умӗнче саркаларӗ. — Акӑл- 
чан ученӑйӗсем ҫынна пӗрремӗш хут курсанах юратса пӑ- 
рахма май ҫуккине ҫирӗплетсе панӑ иккен. Эп, паллах, 
нумай вӗренеймерӗм, анчах ученӑй мар пулсан та ҫакна 
алӑ пуссах ҫирӗплетме пултаратӑп: юрату туйӑмӗ, ҫынна 
хисеплесси пӗрремӗш тӗлпулуранах пуҫланать. Енчен те

ҫак туйӑм малтанах ӑшра хускалмарӗ пулсан, ман шутпа, 
вӑл кайран килесси иккӗленӳллӗ, — Даша асламӑшӗ хаҫа- 
та тирпейлӗн хуҫлатса сунтӑхне хучӗ. — Аслаҫу вара сан 
аван ҫынччӗ. Алли-ури те питӗ ҫыпӑҫуллӑччӗ. Ялта каш- 
ни килте тенӗ пекех вӑл тунӑ урапа-ҫуна ларнӑ. Хисеп- 
леттӗмччӗ эп ӑна. Хисеплени юратуран та вӑйлӑрах туйӑм 
тесе ҫыраҫҫӗ хӑш-пӗр хаҫат-журналта. Кам тӗрӗссине ка- 
лӗ?.. Шел, манран вӑхӑтсӑр уйрӑлса кайрӗ.

— Юрату... — Даша ассӑн сывласа асламӑшне пырса 
ыталарӗ. — Манӑн мӗнле пулать-ши вӑл, асанне?

— Куна вӑхӑт ҫитсен хӑвах пӗлӗн. Халӗ атя-ха санпа 
каҫхи апат хатӗрлеме пуҫлар. Унсӑрӑн аҫупа аннӳ таврӑн- 
сан каллех пӗҫерккӗ парӗҫ иксӗмӗре. Акӑ, ме, пенси укҫи 
пачӗҫ, лавккана кайса мӗн те пулин тутлине туянса кил. 
Гриша ӑҫта тата? Шкултан таврӑннине асӑрхамарӑм.

— Вӑл уроксем хыҫҫӑн спортзала волейболла выля- 
ма юлчӗ.

— Юратать вӑл мечӗкле выляма. Миша, сирӗн аҫу ӗн- 
тӗ, ача чухне ҫаплаччӗ. Тӗттӗм пулмасӑр та урамран кӗ- 
местчӗ. Питӗ юрататчӗ мечӗк тапса выляма. Халӗ ватӑл- 
чӗҫ-ши, кӳрше каҫса ларма та пӑрахрӗҫ, ялан телевизор 
умӗнче.

— Ывӑнаҫҫӗ пулӗ кун каҫа. Ӑҫта кайнӑ вӗсем, асанне? 
Килте курӑнмаҫҫӗ.

— Аҫу тепӗр тына пӑру туянасшӑн, ӗнинех илме укҫа 
ҫитереес ҫук терӗ. Правление кайса килетпӗр тесе тухса 
кайрӗҫ. Хуҫалӑхӗ саланнӑ та, ҫын та ҫук пулӗ унта.

— Пуҫтарӑнаҫҫӗ. Эпир шкула кайнӑ чухнех арҫынсем 
чӗлӗм мӑкӑрлантарса тӑраҫҫӗ. Килте ӗҫ ҫук пулӗ-и вӗсен?

— Ай-вай, ачам, пӗчӗклех мӑннисене сивлесе кала- 
ҫатӑн-ҫке эсӗ. Ача-ха эс вӗсене сӳтсе явма. Пурнӑҫ ма- 
лалла мӗнле пулассине никам та пӗлмест. Ҫавӑнпа нихӑ- 
ҫан та никама та сивлесе ан калаҫ. Хӑвнах малашне аван 
пулӗ. Турӑ та теприне тӳре тума хушман.

— Пӗлетӗп, асанне, Мария Магдалина историне. Халӑх 
суд тума пуҫланӑскере Турӑ ҫитсе ҫӑлать. Сирӗнтен хӑшӗ 
пӗр ҫылӑхсӑр, ҫавӑ Марийӑна чулпа петӗр тет. Анчах пе-

рекен пулмасть. Ҫавӑнтан тухса кайнӑ-ши чулпа перекене 
ҫӑкӑрпа пер текен ваттисен сӑмахӗ? Юрӗ, эп лавкка ху- 
пиччен чуптарам-ха. Нина аппа ӗнер те эпир шкултан тав- 
рӑннӑ чухнех хупса кайнӑ лавккине. Килӗнче вут татаҫҫӗ 
терӗҫ.

— Чуптарах эппин. Эп яшка пӗҫерме шывне лартса 
ярам-ха.

Килтен ирӗке тухсан Даша сывласа илчӗ те урампа ана- 
талла хыпаланса анса кайрӗ. Асламӑшӗн сӑмахӗсем канӑҫ 
памарӗҫ хӗре. «Юрату... Авӑр... Пӗрремӗш юрату...» Мӗн- 
ши вӑл, юрату? Епле пуҫланать-ши вӑл этем чӗринче? 
Мӗншӗн, асламӑшӗ калашле, юрату хитрелӗхе пӑхса тӑ- 
масть? Эпир вӗт пурте хитре япалана юрататпӑр. Акӑ вӗсен 
класӗнче вӗренекен Ритӑнах илер. Унӑн ашшӗпе амӑшӗ 
район центрӗнче ӗҫлеҫҫӗ. Укҫине те аван ӗҫлесе илеҫҫӗ 
пулӗ ӗнтӗ. Рита пӗртен-пӗр хӗр пулнӑран пурте пур унӑн. 
Шкул тумне те кашни ҫулах ҫӗннипе улӑштарать. Арҫын 
ачасем явӑнаҫҫӗ кӑна ун тавра. Шкултан таврӑннӑ чухне 
ун сумкине йӑтасшӑн тӗрткелешсе те илеҫҫӗ. Даша вара 
иккӗмӗш ҫул пӗр тумпа ҫӳрет. Те йывӑр ӗҫленӗрен, те урӑх 
сӑлтавпа — ыттисем пек хӑвӑрт ӳсеймерӗ вӑл. Хӗр ачан, 
кӑҫалхи авӑн уйӑхӗн пӗрремӗш кунне аса илсен, чунӗ хур- 
ланса килчӗ, куҫӗ шывланчӗ...

— Анне, вун пӗрмӗш класа та ҫак тумпах ан яр-ха мана, 
пӗрле вӗренекенсенчен намӑс, тӑрӑхласа кулӗҫ, — тарӑхса 
шкул тумне вырӑн ҫине печӗ Даша.

Амӑшне хӗрӗн кутӑнлашӑвӗ килӗшмерӗ пулас: шӑлӗсе- 
не шӑтӑртаттарса илчӗ те костюма хӗрне алӑран вӑйпах 
тыттарчӗ.

— Министр ачи мар, кун пек те юрӗ. Эпир анне ҫӗлесе 
панӑ тумтирпех ҫӳренӗ шкула, никам та кулман. Ман сум- 
ки те пиртен ҫӗлениччӗ. Чи кирли, — амӑшӗ сьштӑм ал- 
липе хӗрне пуҫӗнчен тӗллесе кӑтартрӗ, — ҫакӑнта пултӑр. 
Тум вӑл ниме те пӗлтермест.

— Анне, вӑл сирӗн вӑхӑт пулнӑ. Халӗ пырса пӑх-ха эсӗ 
шкула, пӗринчен тепри чаплӑ тумланать. Рита кашни кун 
тумне улӑштарать. Пирӗн ҫине куҫ айӗн ҫеҫ пӑхса ҫӳрет.

Намӑс мана иккӗмӗш ҫул ҫак тума тӑхӑнма. Курас килми 
пулчӗ.

— Аҫупа аннӳ туянса панӑ япала пирки ҫакӑн пек ка- 
лама епле хӑятӑн эсӗ, мур илесшӗ?! — амӑшӗ аллинчи ал 
шӑллипе хӗрне ҫурӑмӗнчен туртса ҫапрӗ те хашлатса пу- 
кан ҫине ларчӗ. — Ритӑпа мӗн калаҫан эс? Ун ашшӗ рай- 
онти пысӑк ҫын. Амӑшӗ те пысӑк укҫаллӑ ӗҫре. Вӗсем ук- 
ҫине кӗреҫепе ӑсмалӑх ӗҫлесе илеҫҫӗ, пирӗн ывӑҫ тупанне 
вырнаҫмалӑх та ҫук.

— Ҫулла эпӗ те ӗҫлерӗм. Клубра сан вырӑна урай 
сӗрсе пурӑнтӑм. Кӑшт укҫи пуҫтарӑнчӗ пулӗ, анне? Тар- 
хасшӑн, ҫӗнӗ тум туянса парӑр. Тӑхӑнмастӑп эп куна! — 
Даша костюма пукан ҫине хучӗ те асламӑшӗ патне кӗрсе 
кайрӗ.

— Мӗншӗн шеллемеҫҫӗ вӗсем мана, асанне? Эпӗ ӗнтӗ 
кӑҫал шкултан вӗренсе тухатӑп. Ача мар текех, ҫитӗнтӗм.

— Ҫитӗннӗ вӑл! Эпир те вӗреннӗ! Атте-аннене нихӑҫан 
та хирӗҫлемен! Пӑх-ха ӑна, тути ҫинче сӗт типмен, хирӗҫ 
кӑшкӑрать.

— Эп кӑшкӑрмастӑп, анне, тӗрӗссине калатӑп! Нивуш- 
лӗ сан манран пӗтӗм класа култарас килет?

— Ара, кин, Ташук тӗрӗсех калать, халӗ ӗлӗкхи мар, 
ҫынсенчен те аван мар. Тӑлӑх турат мар вӗт, — асламӑшӗ 
мӑнукне хӑй ҫумне лартса пуҫӗнчен ачашларӗ. — Ман вил- 
сен пытарма тесе пуҫтарни пурччӗ ҫавӑнта, тыт-ха, кӗҫ- 
нерни кун пасара кайса туянӑр. Ан йӗр, Ташук, санӑн та 
ҫӗнӗ тум пулӗ.

— Пулмасть! — алӑри укҫине шутланӑ май касса тат- 
рӗ Даша амӑшӗ. — Ку укҫи чухах-ха. Вите тӑрри кӗҫ-вӗҫ 
йӑтӑнса анать, ҫавна юсамалла. Ӗнер кӑна Мишӑпа укҫа 
ӑҫтан тупас тесе пӑшӑрханаттӑмӑр.

— Ара, кин...
— Анне! Ку вӑл асанне укҫи! Хӑйне валли пуҫтарнине 

мана парать. Ун укҫи пулман пулсан мӗнпе юсанӑ пулӑт- 
тӑр вите тӑррине?

— Халӗ ун пирки калаҫмӑпӑр. Укҫа пур-и? Пур. Тумӗ 
сана кирлех те мар, ман шутпа. Кӑҫал шкултан вӗренсе

тухатӑн. Кайран кама парас ӑна? Ахалех йӑваланса выртӗ. 
Кӑҫал Гришӑна туянса пани те ҫитет.

— Ки-ин... Куна пӗлнӗ пулсан паман та пулӑтгӑм укҫине.
— Эсир, мӗн, пурте мана хирӗҫ-им? Сӗтне-турӑхне эп 

пӗччен ҫиеп-им? Сутса та укҫа тӑватпӑр! Тепӗр чухне ҫӑкӑр 
туянма та укҫа ҫук енчӗкре! Эсир вара — тум... хитрелӗх. 
Мана анчах нумай кирлӗ.

Амӑшӗ кил картине тухса кайсан Даша ӗсӗклесех йӗрсе 
ячӗ.

— Мӗншӗн ӑнланмасть вӑл мана, асанне? Хӑех ҫурат- 
нӑ-ҫке-ха. Гриша ҫиччӗмӗш класа ҫеҫ каять пулин те ӑна 
ҫӗнӗ тум туянса пачӗҫ.

— Ан пӑшӑрхан, Ташук. Санӑн та пулӗ. Укҫине татах 
та парӗҫ. Эпӗ пӗчӗккӗн пухса пырӑп. Гришӑна ан кӳрен. 
Такама хывнӑ вӑл: ҫулсерен мар, сехетсерен ӳсет тейӗн. 
Аҫуна та хӑваласа ҫитрӗ ӗнтӗ. Те мечӗк хӑваласа чупни 
усӑллӑ. Пӗлтӗрхи япалисем чавса таран ҫеҫ.

— Эпӗ вара ӳсейместӗп. Физкультура урокӗнче те чи 
хыҫажа тӑратӑп.

— Эсӗ те ӳсӗн-ха, мӑнукӑм. Хӗрачасем вӗсем часах 
ӳсмеҫҫӗ. Мана хывнӑ пулас эсӗ. Эпӗ те малтан ӳсмерӗм те 
кайран пӗр ҫул хушшинче кантӑр пек ӳссе яштакалантӑм. 
Каччӑсем те пӑхма пуҫларӗҫ мана. Эсӗ те ӳсӗн-ха.

...Лавкка умне ҫитсе тӑрсан Даша куҫҫуль тумламӗсене 
ҫанӑ вӗҫӗпе шӑлса илчӗ те алӑк хӑлӑпне ярса тытрӗ. Шал- 
та халӑх лӑк тулли. Ҫӗнӗ тавар кӳрсе килнӗ иккен. Хӗра- 
рӑмсем сентре ҫинче выртакан тутӑрсене, кофта-юбкӑсе- 
не тыта-тыта пӑхса хӑйсем ҫинче виҫеҫҫӗ. Даша та ҫиелте 
выртакан сарӑ кӗпене илсе ҫавӑркаласа пӑхма пуҫларӗ.

— Туян-ха, Даша, шӑп сана валли ку кӗпе, — сутуҫӑ 
хӗрачана асӑрхаса ун патне ҫывхарчӗ, кӗпене вӑйпах тӑ- 
хӑнтартрӗ те хӑй енне ҫавӑрса куҫран пӑхрӗ. — Сӑнупа 
килӗшӳллӗ, чӑн-чӑн пирӗшти эсӗ капла.

— Ай-вай, Нина аппа, сан сутмалла та — темӗн те калӑн 
эс, — Даша кӗпене хывса сентре ҫине хучӗ. — Ман укҫа 
та ҫук ӑна туянма.

— Мӗнле ҫук? Асаннӳне паян ҫеҫ пенси укҫи патӑм, — 
ялта хаҫат-журнал валеҫекен Ҫинук аппа та кунтах пул- 
нӑ иккен, Даша ӑна ҫынсем хушшинче асӑрхаман та. — 
Туян, Даша, кӗпи, чӑн та, сан валли ҫӗленӗ пекех, питӗ 
хитре.

Даша кӗпе енне ҫаврӑнса пӑхса шухӑша путрӗ. Туянас — 
амӑшӗ вӑрҫма пултарӗ. Асламӑшӗнчен те ыйтман. Вӑл вара 
ӑна апат-ҫимӗҫ туянма тесе пачӗ укҫине. Кӗпе туянсан 
вӑл та пӑшӑрханӗ. Ҫук, ахальлӗн те килте хирӗҫмелли сӑл- 
тавӗсем тупӑнсах пыраҫҫӗ. Кун пек те пырӗ-ха, амӑшӗ ка- 
лашле, паян-ыран качча каяс ҫук.

— Ҫук, туянмастӑп, вӑл мана хальлӗхе кирлех мар-ха. 
Нина аппа, пӗр кило сахӑр виҫсе пар-ха мана, васка- 
тӑп, — ушкӑнран пӑрӑнса сутуҫӑ умне пырса тӑчӗ Даша.

— Мӗнле кирлӗ мар, Даша? — Ҫинук аппа кӗпене йӑт- 
са хӗрача патнелле ҫывхарчӗ. — Кӗҫех хӗрарӑмсен уявӗ. 
Сирӗн те шкулта уяв пулмалла терӗ Вера. Эсир унпа пӗр 
класра вӗренеттӗрччӗ вӗт?

— Пӗр класра, юнашар ларатпӑр. Анчах та, Ҫинук аппа, 
ман кӗпе туянма укҫа та ҫук. Асанне мана сахӑрпа ҫӑкӑр, 
кӑлпасси илмелӗх ҫеҫ пачӗ, — хӗрача хӑйсем чухӑн пурӑн- 
нинчен аванмарланса пуҫне чикрӗ. Хӑй тавра пуҫтарӑннӑ 
ҫынсене куҫ айӗн сӑнарӗ.

— Ара, Даша, кӗпи килӗшет пулсан эп сана кӗтмелле 
те парӑп. Ме, ил, укҫа пулсан килсе тӳлӗн, — мӗншӗн 
ӑнланмасть-ха Нина аппа хӗрача чӗрине, унсӑрӑн та хӗссе 
ыратаканскере тӑварпа чыхать. — Эп ун пек суткаланӑ. 
Эс шанчӑклӑ хӗр, улталас ҫук.

— Юрӗ, тепре тӑхӑнса пӑхам-ха эппин, — пӗр вӑхӑт 
шухӑша кайса тӑнӑ хыҫҫӑн Даша кӗпене илсе чаршав хыҫ- 
не кӗчӗ. — Ну, мӗнле пек?

Утмӑл турат ҫеҫкиллӗ сарӑ кӗпене хӗрӗн ҫинҫе кӗлетки- 
пе виҫсе ҫӗленӗ тейӗн. Икӗ вӑрӑм ҫивӗтне кӑкӑрӗ умне янӑ 
Даша аллисене кӗҫ-вӗҫ вӗҫсе каясла саркаланӑ, кӑвак куҫӗ- 
сенче вут-ҫулӑм вылять, ҫӳхе тутинчи ӑшӑ кулли такама та 
илӗртмелле. Йӑл-йӑл кулкаласа Даша Ҫинук аппа умне пыр- 
са тӑчӗ.

— Ну, мӗнле пек, Ҫинук аппа? Килӗшет пек-и мана?
Ҫав вӑхӑтра алӑк умӗнче хыттӑн алӑ ҫупни янӑраса

кайрӗ. Айкашӑвӗшӗн аванмарланса тӑп чарӑнса тӑчӗ те алӑк 
еннелле пӑхрӗ Даша. Паян ҫул ҫинче тӗл пулнӑ каччӑ ик- 
кен. Хӗрача чаршав хыҫне чӑмрӗ.

— Ан хыв ку кӗпене, Даша. Сана питӗ килӗшет, — 
илтрӗ чаршав хыҫӗнче хӗрача. — Эпӗ туянса паратӑп, хӗра- 
рӑмсен кунӗ ячӗпе парне пултӑр.

Лавккара пӗр вӑхӑт шӑна вӗҫни илтӗнмелле шӑплӑх тӑчӗ. 
Пурте кӑтра пуҫлӑ каччӑ ҫине пӑхса илчӗҫ. Ҫав вӑхӑтра 
пуҫне чиксе чаршав хыҫӗнчен Даша тухрӗ, кӗпене сутуҫӑ 
умне хуллен хучӗ. Ют ҫын ун калаҫӑвне йӑлт илтнине 
ӑнланса хӗрача тавар туянмасӑрах лавккаран тухма хатӗр- 
ленчӗ.

— Мана сирӗнтен нимӗн те кирлӗ мар! — качча енне 
пуҫне ҫӗклеме хӑяймасӑр ҫынсене тӗрткелесе алӑк патнелле 
талпӑнчӗ Даша.

— Даша! Таварна илсе кай! — Нина аппа кӗпене ытти 
таварсемпе пӗрле сентре ҫине хучӗ.

— Пар-ха мана кӗпене, хӑваласа ҫитсе аллинченех тыт- 
таратӑп, — каччӑ кӗпене туртса кӑларчӗ те урама тухма 
хатӗрленчӗ.

— Кирлӗ мар, Саша, — аллинчен тытса чарчӗ сутуҫӑ 
качча. — Пушшех кӳрентерӗн. Эпир вӗт, укҫа-тенкӗ ен- 
чен япӑх пурӑнатпӑр пулин те, хамӑра хисеплетпӗр, кӗл- 
мӗҫленме, хамӑра хӗрхеннине юратмастпӑр.

— Укҫа мар кунта, — касса татрӗ каччӑ. — Эпӗ ӑна 
паян тӗл пултӑм, мана ҫул кӑтартса ячӗ. Ҫавӑнпа парне 
туянса парас терӗм. Кӗпин хакӗ калаҫмалӑх та ҫук.

— Саша, — ӑна хулӗнчен туртса хӑй еннелле ҫавӑрчӗ 
Нина сутуҫӑ. Унтан ҫынсем илтмелле мар хуллен; «Пар- 
нине парасах тетӗн пулсан ҫапла тӑвӑпӑр. Эс туян, эп каҫ- 
хине килне кайса килӗп, пирӗнтен инҫех мар пурӑнаҫҫӗ 
вӗсем», — терӗ.

— Кала эс ӑна, эп кӳрентерсе мар, чӗререн хисеплесе, 
ыр сунса парнелетӗп. Кӗпи, чӑн та, хӑйӗн ҫинче виҫсе 
ҫӗленӗ пек.

— Калӑп-ҫке, калӑп.
— Сан пата вара эпӗ ҫакна пама таврӑнтӑм, машина 

ҫинче пытанса юлнӑ, — каччӑ аллинчи тӗркене сутуҫа тыт- 
тарчӗ те лавккаран тухрӗ.

— Калап манӑн тутӑрсен шучӗ ҫитмест, таҫта хутӑм- 
ши тесе шыраса ывӑнтӑм.

Даша лавккаран тухсан чыхӑна-чыхӑна ӗсӗклесе килӗ 
еннелле чупрӗ. Ҫул ҫинче тӗл пулакансем: «Мӗн пулнӑ, 
Даша, такам вилмен пулӗ те?» — тенине те илтмерӗ.

Тӗпелте апат пӗҫерекен асламӑшӗ мӑнукӗ алӑка шан- 
латтарса хупса кӗрсе хутаҫа сӗтел ҫине ҫиллӗн пӑрахнине, 
ун «йӑвине» кӗрсе вырӑн ҫине лап ӳксе хыттӑн хӳхлесе 
йӗме пуҫланине асӑрхарӗ те аллисене шӑлкаласа чаршава 
туртса уҫрӗ.

— Мӗн пулчӗ, Даша? Ҫул ҫинче такам тем каларӗ-им? — 
мӑнукне ҫурӑмӗнчен ачашларӗ вӑл. — Кала, кам кӳрен- 
терчӗ, часах кайса тустарса килетӗп.

— Мана никам та кӳрентерме-е-ен, — куҫҫулӗ витӗр 
хуравларӗ Даша.

— Мӗншӗн йӗретӗн тата?
— Мана парне парасшӑн пулчӗ-ӗҫ...
— Парне? Мӗнле парне? Парне панӑшӑн йӗреҫҫӗ-и 

вара?
— Асанне, вӑл эп лавккара мӗн каланине йӑлт итлесе 

тӑнӑ-ӑ-ӑ!
— Кам, мӗн итлесе тӑнӑ, ӑнланмалларах кала-ха эс?
Даша лавккара мӗн пулса иртнине йӗре-йӗре каласа

пачӗ. Асламӑшӗ мӑнукӗ мӗншӗн йӗнине ӑнланса ӑна ҫупӑр- 
ларӗ те пуҫӗнчен ачашларӗ.

— Эх, ачам, куншӑн йӗреҫҫӗ-и вара? Парнене ӑна кӳ- 
рентерес тесе мар, хисеплесе параҫҫӗ. Килӗшнӗ ӗнтӗ эсӗ 
ӑна, ҫавӑнпа сана савӑнтарас тенӗ. Эпир начар пурӑнатпӑр 
тесе каламастӑп эпӗ. Пӳрт-ҫурт хӑтлӑ, выльӑхсем те усратпӑр, 
выҫӑ лармастпӑр. Халӗ нумайӑшӗ ҫапла пурӑнать ялта.

— Ҫук, асанне, вӑл мана кӳрентерес тесе ҫапла турӗ. 
«Кур, эп санран укҫаллӑрах, мӗскӗн, аҫупа аннӳ кӗпе те 
илсе параймаҫҫӗ сана», — тесе шухӑшларӗ пулӗ ӗнтӗ.

— Хе-хе-хе, — тутине аллипе хупласа кулчӗ асламӑшӗ.
— Эс мӗншӗн кулатӑн, асанне? — Даша пуҫне ҫӗклесе 

асламӑшӗ енне кӳренӗҫлӗн пӑхрӗ.
— Санран кулатӑп. Ара, эс уншӑн шухӑшлатӑн вӗт. Ун 

пуҫӗнче мӗн пулнине пирӗн ӑҫтан пӗлес, ачам? Ҫитмен- 
нине, эсӗ ун ҫинчен нимӗн те пӗлместӗн. Тен, вӗсен ҫемйи 
пирӗнтен те начартарах пурӑнать. Вӑл сана парне парса 
савӑнтарас тенӗ. Ҫавӑ ҫеҫ. Эсӗ вара пуҫунта тем ҫӳп-ҫапӗ 
пуҫтаратӑн.

— Асанне, эсӗ чӑннипех те ҫавӑн пек пулӗ тетӗн-и? — 
куҫӗсене ал тупанӗпе шӑлса тӑрса ларчӗ Даша. — Кӗпи 
вара хитреччӗ. Мана питӗ килӗшрӗ, асанне.

— Нина лавккана хупрӗ пулӗ ӗнтӗ. Ыран кайса туянӑпӑр 
эппин. Ан пӑшӑрхан, унччен сутса ямӗ-ха.

— Аттепе анне укҫана усӑсӑр тӑккалатӑр тесе ятламӗҫ- 
ши?

— Укҫи хамӑн, мӗн туянас тетӗп, ҫавна туянатӑп. 
Юратнӑ мӑнукӑма йӗртес ҫук. Укҫа вӑл татах пулать, кӗ- 
ҫех тепӗр пенси килсе парӗҫ, ҫамрӑклӑх вара — пӗрре. 
Халь савӑнса юлмасан хӑҫан савӑнас?

— Эх, эсӗ манӑн ырӑ-ырӑ асанне! — Даша асламӑшне 
ыталаса илчӗ.

— Ай-яй, пӑчӑртаса вӗлерен, ярах, ачам! Вӑт, мур 
илесшӗ, тин ҫеҫ йӗретчӗ, пӑх-ха ӑна, епле ҫиҫет.

— Асанне, эпӗ кил картине тухса выльӑхсене апат па- 
рам-ха, аттепе анне килеймерӗҫ тем. Гриша та курӑнмасть. 
Эсӗ апатне пӗҫерсе пӗтер.

— Тухах, ачам. Ҫамрӑклӑ-ӑх. Кӑмӑл ҫурхи кун пек хӑ- 
вӑрт улшӑнать. Сӑмах вӑйӗ питӗ пысӑк ҫав. Этеме путар- 
ма та, ҫӑлса кӑларма та пултарать, — Даша асламӑшӗ хӑй- 
пе хӑй калаҫса тӗпеле кӗчӗ.

Даша юрла-юрла ӗҫлерӗ кил картинче. Сарӑ йытти те 
пӑрӑнмарӗ унран: хуҫи апат парасса кӗтсе ури тавра явӑн- 
са куҫран пӑхрӗ. Ӗҫленӗ май хӗр пуҫӗнче тӗрлӗ шухӑш 
пӑтранчӗ. «Юрату... Мӗнлерех туйӑм-ши вӑл? Ҫыравҫӑсем 
те чылай калаҫҫӗ ун пирки. Чӑвашсен Нарспи, Салампи... 
Вырӑссен Наташа Ростова, Анна Кӑрӗнйна”  ^ӗсем юратнӑ.

Юратӑва ытти мӗнпур туйӑмсенчен ҫӳлерех шая ҫӗкленӗ. 
Уншӑн вилме те хатӗр пулнӑ, вилнӗ те. Нивуш-лӗ тепӗр 
ҫыншӑн хӑйсен пурнӑҫӗ те шел пулман вӗсене? Ӗнен- 
мелле мар пек. Анчах ҫакӑн пек тӗслӗх пурнӑҫра пулнӑ. 
«Юрату ҫынна путарма та, вӗлерме те, ҫӳле ҫӗклеме те 
пултарать», — терӗ асламӑшӗ. Мӗнле пуҫланать-ши вӑл 
ҫьш чӗринче? Акӑ вӑл паян Сашӑна тӗл пулсан чӗри хыттӑн 
тапма пуҫланине туйрӗ. Халиччен курман-пӗлмен туйӑм. 
Ыратрӗ те чӗре, савӑнчӗ те. Ҫав вӑхӑтрах таҫта шажа ҫӗҫӗпе 
каснӑн вӗри хум чупса иртсе пуҫа ыраттарчӗ, куҫҫуль кӑ- 
ларчӗ. Ҫавӑн пек пуҫланать-шим вӑл, юрату?» Даша ӗҫне 
вӗҫлесе кил картине тухрӗ.

— Буран, кил-ха ман пата! — йытӑ ҫури хӗр ача тухас- 
са кӗтсе вите умӗнчех ларать иккен. Даша пӗшкӗнсе ӑна 
алла илчӗ. — Мӗншӗн Буран ят панӑ-ха сана? Чӑвашла 
каласан, ҫил-тӑман. Мӗн ҫил-тӑманӗ эсӗ, вӗрме те пӗл- 
местӗн. Кам килет, ҫавна кӗртсе яратӑн.

Йытӑ ҫури ҫамрӑк хуҫине куҫран пӑхса шӑпӑрт итлерӗ. 
Унтан питӗнчен ҫуласа илсе ҫӗр ҫине сиксе анчӗ те хапха 
айӗнчен шӑвӑнса тухса урамалла вӗҫтерчӗ. Кӗҫ урамра 
хамлатса вӗрни илтӗнчӗ.

— Эсӗ вӗрме те пӗлетӗн иккен, пӑх-ха ӑна. Кам килчӗ- 
ши тата? — текелесе Даша урама тухрӗ. Нина сутуҫӑ ик- 
кен.

— Ним калама ӗлкӗриччен вӗткеленсе тухса кайрӑн та 
пӗлмесӗрех юлтӑн, — сумкинчен хутпа чӗркенӗ тӗркене 
кӑларнӑ май калаҫрӗ вӑл. — Саша туянчӗ кӗпене. Сана 
пама ыйтрӗ. Парне пултӑр терӗ.

— Кирлӗ мар мана палламан ҫын парни, Нинук аппа! 
Кайса пар каялла! Эп кӗлмӗҫ те, ыйткалакан та мар! — 
Даша киле кӗме хатӗрленсе алӑк хӑлӑпне тытрӗ.

— Ара, Даша, йӗркеллӗ пул-ха эс! Ман ӑҫтан шыраса 
тупас халӗ ӑна? Парнерен тармаҫҫӗ. Пӗтӗм чунтан хисеп- 
лесе парнелетӗп терӗ. Каччи усал мар вӑл. Эпӗ ӑна тах- 
ҫантанпах пӗлетӗп.

— Ҫинук аппасен Верукне пар. Эпир унпа пӗр пек 
кӗлеткеллӗ, иксӗмӗр те ӳсейместпӗр.

— Ӳсӗр-ха. Сана валли туяннӑ япалана такама памӑп 
ӗнтӗ, — тарӑха пуҫларӗ пулас Нинук аппа: тӗркене Дашӑ- 
на вӑйпа тыттарчӗ те сумкине хупрӗ. — Киле каям-ха. 
Ҫапакантан тарма, паракантан илме хушнӑ ваттисем. Сана 
пурпӗр мар-им кам тӳлени? Кӗпи килӗшет? Килӗшет. Хӑв 
та туянасшӑн пултӑн.

— Мана асанне укҫа паратӑп терӗ. Эппин, эпир ҫапла 
тӑвӑпӑр. Эп кӗпине илсе юлатӑп, укҫине ыран пырса па- 
рӑп. Эс ӑна, Сашӑна ӗнтӗ, парӑн кайран, юрӗ-и?

Нинук аппа пӗр вӑхӑт шухӑша кайса тӑчӗ. Унтан тем 
аса илнӗн йӑл кулчӗ те пуҫне сулса Дашӑпа килӗшрӗ.

— Кампа нумай калаҫса тӑтӑн эсӗ унта урамра? — ыйтрӗ 
асламӑшӗ пӳрте кӗрсен. — Ку мӗскер япали тата?

— Кӗпе, — тӗркене салатса асламӑшӗ умӗнче саркала- 
са пӑхрӗ Даша. Унтан ӑна йӑпӑр-япӑр тӑхӑнса ячӗ те куҫ 
кӗски умӗнче ҫаврӑнкаласа хуллен юрларӗ. — Мӗнле пек, 
килӗшет-и, асанне?

— Питӗ килӗшӳллӗ, сана валли ҫӗленӗпе пӗрех. Ку леш 
кӗпи-им?

— Ҫавӑ! Эсӗ мана ыран укҫа паратӑп терӗн вӗт, асан-
не?

— Парӑп-ҫке. Сана валли уяв парни пултӑр манран.
— Тавтапуҫ, асанне. Ыран Нина аппа ӑна Сашӑна та- 

вӑрса парӗ.
Ҫывӑрма выртсан та ыйхи килмерӗ Дашӑн. Кӑтра пуҫ- 

лӑ, кӑн-кӑвак куҫлӑ каччӑ ун чӗринчен ниепле те тухма 
пӗлмерӗ: ҫамки ҫине антарса лартсах тӑхӑннӑ шурӑ карт- 
тусӗ айӗнчен ӑшшӑн кулса пӑхакан качча куҫ умне кӑлар- 
са тӑратсан хӗр чӗри пушшех те пӑлханса кайрӗ. Ӑшра 
савӑк та, ыратуллӑ та. Икӗ хире-хирӗҫле туйӑм пӗр-пӗринпе 
ылмашӑнса куҫҫулӗ кӑларчӗҫ.

— Мӗн пулса иртрӗ манпа? — хӑйӗнчен пӑшӑлтатса 
ыйтрӗ хӗр. — Юрату чӗрене ҫакӑн пек ыраттарать пулсан 
мӗн тума кирлӗ вӑл? Халиччен эпӗ юрату этеме савӑнӑҫ 
ҫеҫ кӳрет тесе шухӑшланӑ. Мӗншӗн-ха, эппин, ман ӑшӑм 
вӑркать? Нимӗн те пулман ҫке-ха. Чӗрем вара кӑкӑртан 
сиксе тухасла тапать. Ӑна... Сашӑна курас килет.

...Хӗрарӑмсен уявне Рита эрне малтан хатӗрленме пуҫ- 
ларӗ. Паян та шкултан таврӑннӑ-таврӑнман сумкине ди- 
ван ҫине ывӑтса ячӗ те пӗчӗк арчинчен тӗрлӗ ҫӗрӗ-шӑрҫа 
кӑларса сӗтел ҫине сапаласа хучӗ.

— Хӑшне ҫаксан илемлӗрех курӑнатӑп-ши? — сасӑпа 
калаҫса кӗрен шӑрҫана мӑйне ҫакса ячӗ Рита. Унтан тӗкӗр 
умне пырса хӑйне сӑнарӗ. — Куна эпӗ Ҫӗнӗ ҫул уявне 
ҫакнӑччӗ, кирлӗ мар ку, — шӑрҫана арчана ҫиллессӗн печӗ 
хӗр. Унтан теприне илсе пӑркаланчӗ. — Куна та килӗш- 
терместӗп. Йӑлт тахҫанхисем. Пӗрле вӗренекенсем пурне 
те курнӑ.

— Эсӗ таврӑннӑ-ҫке, — урамран кӗнӗ амӑшӗ куҫ кӗски 
умӗнче явкаланакан хӗрне асӑрхасан ассӑн сывласа илсе 
диван ҫине ларчӗ. — Чирлерӗм пулмалла, пуҫ ҫаврӑнать, 
вӑй та ҫук, ӗҫрен ыйтса килтӗм.

— Сан ялан мӗн те пулин ыратать, анне, — хӗрӗ кӑ- 
мӑлсӑр пулса амӑш енне ҫаврӑнса пӑхрӗ. — Ман уява ха- 
тӗрленмелле, эсӗ вара чирлесшӗн.

— Чир вӑл хӑҫан аптӑратса ӳкермелтине ыйтса тӑмасть, 
ачам. Уншӑн уявсем ҫук. Эп мӗнпе чӑрмантаратӑп-ха сана 
уяв ирттерме?

— Мана укҫа кирлӗ. Санпа пӗрле район центрне кайса 
ҫӗнӗ кӗпе, шӑрҫа, хӑлха ҫакки тата ҫӗрӗсем туянасшӑнччӗ. 
Эсӗ вӗт мана пӗччен ямастӑн, шанмастӑн, ҫапла-и?

— Шанманшӑн мар, хӗрӗм. Ан улталаччӑр тетӗп-ҫке. 
Халь тӗрлӗ чула ҫиелтен сӑрласа ылтӑн тесе сутаҫҫӗ. Сан 
пек айвансене улталаҫҫӗ.

— Пуҫларӗ хӑй юррине... Эп те ухмах мар, анне. Ыл- 
тӑна палласа илетӗпех. Шанмах тивет. Эсӗ чирлетӗн. Эп 
Динӑпа та кайса килме пултаратӑп. Эс укҫине ҫеҫ пар.

— Укҫине парӑп-ха. Эсӗ паян выльӑхсене апат парса 
ӗнене су-ха, ман пуҫ ыратать. Кӑшт выртса илем, — теке- 
лесе Рита амӑшӗ ҫывӑрмалли пӳлӗме кӗрсе кайрӗ.

— Анне-е, эп Тереза патне пымастӑп урӑх! Вӑл ирт- 
нинче мана тапса ячӗ. Мӗнле те пулин хӑвах су-ха.

— Пуҫ ҫаврӑнать тетӗп-ҫке, ӗҫре те лараймарӑм.
— Ҫинук аппана чӗн эппин. Хӑй килмесен Вери сутӑр.

— Выльӑха юратмалла ӑна, вара вӑл та сана тӗкӗнмест. 
Эс пӳртренех хурах кӑшкӑрса тухатӑн, ҫапатӑн ӗнене. Вы- 
льӑх та этем пекех, ачашланине юратать. Кӳршӗсене чӗн- 
сен хӑвнах намӑс пулӗ.

— Мӗн намӑсси уншӑн? Эп пурпӗр ялта пурӑнмастӑп.
— Хулара ӑҫта ӗҫлес тетӗн-ха? Вӗренмелле малтан. Ӗнер 

тетрадьсене уҫса пӑхрӑм санӑнне, ҫырла уйнех аса илте- 
реҫҫӗ. Мӗншӗн малаллахи пирки шухӑшламастӑн, хӗрӗм? 
Ниҫта та вӗренме кӗреймесен малалла мӗнле пурӑнас 
тетӗн?

— Халь вӗренмесӗр те пурӑнма пулать. Пӗр-пӗр пуян 
упӑшка тупатӑп та шик шӑхӑрса кӑна пурӑнатӑп.

— Пуяннин укҫи ахаль килет тетӗн-им? Пуян кил-ҫурт- 
ра ӗҫлемелле унта, пуҫ каҫӑртса кӑна ҫӳремелле мар. Пу- 
янлӑх ӗҫлемесӗр пулмасть.

— Ман мӗншӗн ӗҫлемелле? Арҫын ӗҫлетӗр. Эп ыйтни- 
не пурне те тивӗҫтерме пултартӑр.

— Ӑҫта сутаҫҫӗ вара ун пек арҫынсене, хӗрӗм? Эп хам 
ӗмӗрте тӗл пулман ун пеккисене.

— Пурнӑҫран кая юлнӑ эсӗ, анне. Халь чылай хӗр уп- 
раҫ ҫапла пурӑнать. Хӑйсенчен ватӑрах арҫынна качча ту- 
хаҫҫӗ те ҫу ҫинчи пек пурӑнаҫҫӗ. Мӗн тума кирлӗ вӗ- 
ренни...

— Ун пек тӗслӗхсем пур, паллах. Анчах укҫашӑнах хӗр 
ӗмӗрне ҫапла сая ямалла-и вара? Кай, илтес те килмест. 
Ӑҫтан килет пуҫна ҫавӑн пек шухӑш? Кампа калаҫса ҫапла 
пӗтӗмлетӳ турӑн? Эпир аҫупа иксӗмӗр сана йӗркеллӗ ҫын 
туса ӳстерес тесе ырми-канми тӑрӑшатпӑр, эсӗ пур... Укҫа 
ҫитмест-им сана? Эс пирӗн пӗртен-пӗр ача. Сана вӗрент- 
се кӑларатпӑрах.

— Юрӗ ӗнтӗ, анне, лӑплан. Вӗренме кӗртсен вӗренӗп. 
Халӗ пурпӗрех пур ҫӗрте те укҫалла вӗренмелле. Эс мана 
кала-ха, укҫа пур-и сан мана валли?

— Мӗн тӑватӑн укҫапа? Мӗн кирлине йӑлт туянса панӑ.
— Пӑх-ха, — Рита пӗчӗк арчинчи пурлӑхне амӑшӗн вы- 

рӑнӗ ҫине силлесе аяккалла кайса тӑчӗ. — Миҫе ҫул каял- 
ла туяннӑ ҫаксене? Хӑшӗсен тӗсӗсем кайса пӗтнӗ.

— Юрӗ-ҫке, пӗртен-пӗр ача эс пирӗн, намӑс курмӑн. 
Ҫавӑнта сунтӑха хунӑччӗ ӗнер, хӑвна кирлӗ чухлӗ ил, эп- 
пин.

— Ур-р-а-а! Клевӑй аттепе анне эсир манӑн! — Рита 
сиккелесе пӳлӗмрен тухса чупрӗ.

— Шӑрҫусене кам пуҫтарать? Ӗне сума ан ман.
— Хӑвах пуҫтар-ха, анне! Выльӑххисене пӑхма Ҫинук 

аппана чӗнсе каҫатӑп. Ҫӗр тенкӗ паратӑп та — сӑвать ӗнтӗ. 
Атте те ҫынсене укҫалла ӗҫлеттерет вӗт.

— Ун хӑйӗн ӗҫлеме вӑхӑчӗ ҫук.
— Анне, мана ҫӗнӗ кӗпе те кирлӗ, — амӑшне илтмерӗ 

те тейӗн Рита: тӑрӑшсах кӗписене шифоньертан кӑларса 
диван ҫине сапаласа хучӗ.

Амӑшӗ туянса панӑ кӗпе килӗшмерӗ ӑна. Ячӗшӗн тенӗ 
пек тӑхӑнса пӑхрӗ те тарӑхса пукан ҫине печӗ.

— Анне, миҫе хутчен каламалла сана мана валли япала 
мансӑр ан туян тесе! Халӗ кун пек кӗпесем модӑра мар!

— Чи хаклине туянтӑм, укҫа шеллемерӗм, хӗрӗм. Пӗр- 
тен-пӗр кӗпе, Италирен кӳрсе килнӗ терӗ сутуҫӑ та, — 
упӑшки алӑк уҫса кӗнине сиссе вырӑн ҫинчен ахлаткаласа 
тӑчӗ те кӗпене хӑй ҫине хурса куҫ кӗски умне пырса тӑчӗ 
Рита амӑшӗ Зоя Гавриловна. — Питӗ илемлӗ, мӗншӗн тир- 
кетӗн, ӑнланмастӑп.

— Килӗшет пулсан, эппин, хӑв тӑхӑнса ҫӳре! Мана урӑх- 
хине туянса парӑр. Атте, эсӗ мӗншӗн чӗнместӗн тата? Е 
пӗртен-пӗр хӗрӳшӗн укҫа шел-и сана?

— Эсир хӑвӑрах татса парӑр ку ыйтӑва, маншӑн пур- 
пӗрех. Эпӗ саншӑн хӑҫан укҫа шелленӗ? Килӗшмест пул- 
сан — урӑххине туянӑр. Ку та пултӑр. Кайран тӑхӑнӑн, — 
хывӑннӑ май хуравларӗ ашшӗ.

— Вӑт ку аван. Ыран уроксем хыҫҫӑн Динӑпа район 
центрне кайса килетпӗр. Вӑл та ҫӗнӗ кӗпе туянасшӑнччӗ. 
Халӗ ун патне каятӑп. Вӑл ҫӗнӗ юрӑсен дискне туянтӑм 
терӗ, итлетпӗр. Ҫула май Ҫинук аппа патне те кӗрсе ка- 
ласа хӑварӑп.

— Юрӗ, эппин, каях. Тепӗр тесен, хам та ӗҫлесе ӳсрӗм. 
Ӗҫ пур тесе анне урама та кӑлармастчӗ. Эсӗ те пулин са-

вӑнса юл ҫамрӑк чухне, ӗҫлеме ӗлкӗрӗн-ха, — килӗшрӗ 
амӑшӗ.

— Ҫапла мар-и, савӑнтӑр. Урӑх кам валли пурӑнмалла 
пирӗн? Чун ӑшши те вӑл анчах, — сӑмах хушрӗ ашшӗ.

— Ҫапли ҫаплах-ха та, пӑсӑлса анчах ан кайтӑр. Ҫав 
Динӑпа ҫӳреме пуҫларӗ юлашки вӑхӑтра, — иккӗленӗвне 
пӗлтерчӗ хӗрарӑм.

— Динӑн ашшӗ Сергей Мускава ӗҫлеме ҫӳрет, эрехпе 
аташмасть. Амӑшӗ — лавккаҫӑ. Мӗн тиркешмелли пур? — 
тӗлӗнчӗ арҫын.

— Ашшӗ-амӑшӗ лайӑх ҫынсем-ха, хӑй мӗнле-ши? — 
лӑпланмарӗ арӑмӗ.

— Хамӑра хывсан пӑсӑлмасть хӗрӗмӗр, — ҫинех тӑчӗ 
упӑшки.

— Ҫаплах пултӑрччӗ.
— Сана тата мӗн пулнӑ паян? Ӗҫе кӗтӗм те — чирлесе 

ӳкнӗ, киле кайрӗ терӗҫ.
— Юн пусӑмӗ ӳссе кайрӗ. Киле килсен эмел ӗҫрӗм те — 

иртрӗ.
— Ытлашши пӑлханан, лӑпкӑ пулмалла.
— Рита пирки шухӑшласа пуҫ ыратакан пулать. Ӗнер 

те ҫур ҫӗр иртсен таврӑнчӗ, — пӑлханчӗ хӗрарӑм.
— Ҫамрӑк. Ҫӳреччӗр. Хамӑра мантӑн-им? Тул ҫутӑлсан 

тин уйрӑлаттӑмӑр.
— Вӗренӳ ҫине сӳрӗк пӑхма пуҫларӗ-ха. Кӑҫал шкул- 

тан вӗренсе тухать вӗт. Малалла вӗренме ямалла.
— Яратпӑр. Пӗртен-пӗр хӗре вӗрентетпӗрех ӗнтӗ.
— Ҫапла пултӑрччӗ те...

Уроксем вӗҫленессе кӗтмерӗ тепӗр кунне Рита: виҫ- 
ҫӗмӗшӗ хыҫҫӑнах юнашар ларакан Динӑна ҫавӑтса авто- 
бус чарӑнакан вырӑна чупнӑ пекех уттарчӗ.

— Рита, Ольга Якимовна каҫармасть пире урокран 
тарнӑшӑн. Эпӗ сочинени те ҫырман. Эсӗ ҫырнӑччӗ-и?

— Ҫырман ҫав, ҫавӑнпа «иккӗ» илесрен хӑтартӑм та 
сана. Спаҫипӑ кала! Тепӗр урок валли ҫырса каятпӑр.

— Каллех Дашӑран ыйтатӑн-и? Хамӑртан пулмасть вӗт

ҫырасси. Кӗнекерен ҫырса илнине йышӑнмастӑп терӗ Яки- 
мовна. (Ҫапла чӗнеҫҫӗ вӗрентекене куҫ хыҫӗнче ачасем.) 
Даша та иртнинче юлашки хут паратӑп, малашне хӑвӑр 
ҫырӑр терӗ.

— Пара-ать. Ан хӑра, вӑл эпир мӗн хушни-ыйтнине 
йӑлт пурнӑҫлӗ. Эпӗ ун пирки пӗр япала пӗлетӗп. Шкулта 
кун пирки никам та ан пӗлтӗр тесен пӗр сӑмахсӑр итлӗ 
эпир каланине.

— Мӗн пӗлетӗн вара эс, мана та кала-ха?
— Вӑхӑт ҫитсен хӑвах пӗлӗн.
— Ялан ҫапла эс: эпӗ сана йӑлт каласа паратӑп, эсӗ 

вара — пытаратӑн, — Дина кӳренсе хӑйне хулран ҫавӑтнӑ 
Ритӑн аллине сирсе ячӗ. — Юлташ те сана ҫакӑн хыҫҫӑн.

— Юрӗ-ҫке, ан кӳрен. Кӗҫех хӑвах пӗлӗн. Тӑхта кӑш- 
тах. Лавккара калаҫмӑпӑр ӗнтӗ ун пирки.

Лавккара халӑх йышлӑ пулманран Ритӑпа Дина пӗр- 
пӗрне тӗрткелесе, кулкаласа сентре ҫинче ҫакӑнса тӑра- 
кан кӗпесене тыта-тыта пӑхрӗҫ. Сутуҫӑ та асӑрхарӗ вӗсе- 
не: ӑшшӑн кулса хӗрсем умне пырса тӑчӗ.

— Кӗпе туянасшӑн-и, хӗрсем? Пирӗн пата кӗрсе тӗрӗс 
тунӑ эсир. Ӗнер кӑна Белоруссирен туянса таврӑнтӑмӑр. 
Чи юлашки модӑпа ҫӗленисем. Польшӑран илсе килни- 
сем те пур.

— Эп Италирен кӳрсе килнине тиркерӗм те эсӗ мана 
таҫти Белоруссире кӑларнине туянма сӗнен, — сарӑ ҫӳҫлӗ 
тӑпӑлкка кӗлеткеллӗ хӗрарӑмпа тӳрккессӗн калаҫрӗ Ри- 
та. — Дина, атя тепӗр лавккана каятпӑр, кунта нимӗн те 
Ҫук.

— Белоруссипе Польша япалисене хапӑл тусах туянаҫҫӗ. 
Акӑ пӑхӑр, ӗнер ҫеҫ туянса таврӑнтӑм, шӑп сире валли 
ҫӗленӗ пек. Ременӗ те пур. Ку кӗпене тӑхӑнсан мӗнпур 
каччӑ сирӗн пулӗ. Мӗн ятлӑ-ха эсир? — лавккаран тухма 
хатӗрленнӗ хӗрсем умне пырса тӑчӗ сутуҫӑ.

— Дина тата Рита, — тантӑшӗ каличчен хӑвӑрттӑн ху- 
равларӗ Дина. — Мана ку кӗпе килӗшет, тӑхӑнса пӑхам.

— Тархасшӑн, — сутуҫӑ Динӑна шалти пӳлӗме кӗртсе 
яма хатӗрленсе чаршава сирчӗ.

— Мана парӑр, эп малтан тӑхӑнса пӑхап, — Рита кӗпе- 
не Дина аллинчен карт туртса илчӗ те чаршав хыҫне кӗчӗ.

— Мӗншӗн яланах сан пӗрремӗшӗ пулмалла, эпӗ те 
ҫынах! — Дина кӳренсе аяккалла пӑрӑнса тӑчӗ.

— Эсӗ ман хыҫҫӑн тӑхӑнса пӑхӑн. Мана килӗшмесен 
туянӑн та.

— Ялан эс ҫапла: ман хыҫҫӑн, эп пӗрремӗшӗ... Тӗрӗс 
мар кун пек.

Хӗрсен хирӗҫӗвне итлесе тӑракан сутуҫӑ тӳссе тӑрай- 
марӗ; Динӑна хулӗнчен ҫавӑтса кӗпесем ҫакӑнса тӑракан 
вырӑна илсе кайрӗ.

— Кунта тата хитрисем пур, суйла, — терӗ хуллен. — 
Акӑ санӑн куҫусем симӗс, ҫакна, куҫупа пӗр тӗслине, туян, 
чи хитре хӗр пулӑн.

— Эй! Мӗн пӑшӑлтататӑр эсир унта? — ҫӗнӗ кӗрен кӗпе 
тӑхӑннӑ Рита куҫ кӗски умне тухса тӑрса хӑйне тӑрӑх пӑх- 
ма пуҫларӗ. — Мӗнле, хитре пек-и?

— Ой, Р*ита, эсӗ чӑн-чӑн пирӗпгти ку кӗпене тӑхӑнсан! — 
Ҫӳлте ҫакӑнса тӑракан кӗперен куҫне илеймесӗр хӑпарт- 
ланса каларӗ Дина.

— Туянатӑп эппин!
— Тӑхтӑр-ха, ан хывӑр. Ман ку кӗпе валли мӑя ҫак- 

малли те, хӑлха ҫакки те пур, — сутуҫӑ хыпаланса Ритӑна 
тӗрлӗ тӗслӗ чулсем тирсе тунӑ шӑрҫа ҫакса ячӗ. — Ытарма 
ҫук илемлӗ хӗр пулса тӑтӑн. Туянмаллах сан ҫак япала- 
сене. Анчах укҫу ҫитет-и?

— Укҫа пур ман. Аттепе анне маншӑн нимӗн те шел- 
лемеҫҫӗ.

— Ку аван, юратаҫҫӗ эппин. Тен, туфлине те илетӗр? 
Шӑп ҫак кӗпе валли пур пирӗн.

— Илсе килӗр-ха, тӑхӑнса пӑхам.
Рита туфлине тӑхӑнса куҫкӗски умӗнче ҫаврӑнкаларӗ.
— Чӑннипех те хитре кун пек. Туянатӑп пурне те! Дина, 

ӑҫта эсӗ унта? Киле васкамалла, автобусран юлма пулта- 
ратпӑр.

— Хӑв туянтӑн та васкама пуҫларӑн. Кӗт кӑштах, ӗлкӗ- 
ретпӗр.

— Фу-у, ку илемсӗр кӗпене мӗншӗн тӑхӑнтӑн, хывса 
пер-ха, — чаршав хыҫӗнчен тухнӑ тантӑшне сӑнанӑ май 
йӗрӗнерех каларӗ Рита.

— Манӑн санӑнни пек чаплисене илме укҫа ҫук. Атте 
те Мускавран халех таврӑнмасть. Анне мана нумай укҫа 
парса яман, — те ӑмсанса, те хурланса каларӗ Дина: Рита 
ун енне ӑнланмасӑр пӑхса илчӗ те тутине тӑсса аяккалла 
пӑрӑнчӗ. — Мана та чӗркесе парӑр-ха эппин.

Хӗрсем тин ҫеҫ урлӑрах калаҫнине манса лавккаран 
савӑнӑҫлӑн тухрӗҫ.

— Пуринчен хитрисем пулӑпӑр. Коля сӗлекине юхтар- 
са пӑхтӑр ман ҫине, ха-ха-ха! — Рита хаклӑ япалана тытнӑ 
пек сумкине хӑй ҫумне чӑмӑртарӗ. — Пӗлетӗн-и, ӗнер Коля 
питрен чуптурӗ. Питӗ юратать пулас.

— Темӗн. Нумай пулмасть эпӗ ӑна Дашӑпа курнӑччӗ. 
Иккӗшӗ шкултан пӗрле таврӑнатчӗҫ.

— Э-э, тупнӑ пӑшӑрханмалли! Вӗсем кӳршӗсем вӗт. 
Даша ҫине пӗр-пӗр упӑте кӑна пӑхма пултарать. Мӗн пур 
ун ҫумӗнче? Шӑммипе тирӗ ҫеҫ. Хӑма пек тӳрӗскер, акӑ 
кам сан Дашу!

— Мӗншӗн ман тата вӑл? Эпӗ те ӑна сан пекех курай- 
мастӑп. Ӗнер физикӑпа задача ҫыртарса илтер-ха терӗм 
те, хӑв шутла терӗ мана.

— Малашне ун пек калаймӗ. Эпӗ ун пирки ҫавӑн пек 
вӑрттӑнлӑх пӗлетӗп, кайса ӳкӗн.

— Мана та кала-ха, — тусӗ умне тухса ӑна малалла 
утма чарчӗ Дина.

— Вӑхӑт ҫитсен пӗлӗн тетӗп-ҫке, ан васкат.
— Ялан эс ҫапла. Эпӗ те сана малашне нимӗн те кала- 

са памастӑп.
— Юрӗ, эппин, итле, — Рита Динӑна хӑлхинчен пӑ- 

шӑлтатса хавхаланса калаҫрӗ. — Кӳренместӗн-и халь?
— Ӗненместӗп. Даша ҫапла хӑтланма пултарасса ӗнен- 

местӗп.
— Эпӗ хӑҫан сана суйнӑ? — кӳренсе тусне аяккалла 

тӗртрӗ Рита. — Ӗненместӗн пулсан урӑх нимӗн те каласа 
памастӑп сана.

— Юрӗ, ӗненетӗп. Ҫапах та тӗлӗнмелле...
— Тӗлӗнмеллисем татах та пулӗҫ-ха, тӑхта кӑштах. Лӑпкӑ 

кӳлӗре шуйттан нумай тенӗ. Эпир ӑна часах пуҫне каҫӑрт- 
ма пӑрахтаратпӑр. Атту ялан «Сидорова Даша...», «Сидо- 
рова Даша...»

— Хӑрушӑ та иккен эсӗ, Рита. Санпа хирӗҫме те хӑра- 
малла.

— Эсӗ ан хирӗҫ. Ялан туслӑ ҫӳре манпа, вара пурте 
йӗркеллӗ пулӗ. Каччисем те чи чаплисем асӑрхӗҫ пире. 
Вӑт кала, эсӗ кама килӗштеретӗн?

— Кулмастӑн-и?
— Ҫук, паллах.
— Эпӗ... Герӑна килӗштеретӗп.
— Герӑна? — тӗлӗннипе чарӑнса тӑрса Динӑна куҫран 

пӑхрӗ Рита. — Каларӑн та. Каллех ҫав Дашкӑн кӳрши. 
Ӑнать ӑна: йӑлт каччӑсем ун ҫывӑхӗнче. Чим-ха... Вӑл вӗт 
вуннӑмӗш класра вӗренекен Регинӑпа туслӑ.

— Пӗлетӗп. Ҫавӑнпа канӑҫа ҫухатрӑм та. Ӗнер те урок- 
сем хыҫҫӑн шкул умӗнче ӑна кӗтсе тӑратчӗ. Кайран киле 
пӗрле кайрӗҫ.

— Чим-ха, Регина пирӗн хур амипе Дашӑпа туслӑ. 
Иккӗшӗ те аван вӗренеҫҫӗ, — чарӑнса пӗр вӑхӑт шухӑша 
кайса тӑчӗ Рита. — Хирӗҫтерсе ямалла вӗсене.

— Камсене?
— Мӗнле ӑнланмастӑн? Регинӑпа Дашӑна.
— Мӗншӗн?
— Вӑт тӑр ухмах эсӗ. Акӑ итле эппин. Вӗсем Гера умӗн- 

чех хирӗҫеҫҫӗ. Даша Регина пирки аван мар сӑмахсем ка- 
лать.

— Даша Регина пирки нихӑҫан та аван мар сӑмахсем 
каламӗ! Вӗсем пӗчӗкрен пӗрле выляса ӳснӗ, пӗр урамра 
пурӑнаҫҫӗ, асламӑшӗсем те туслӑ!

— Ҫавӑнпа хирӗҫтермелле те! Даша пустуй сӑмах калас 
ҫуккине ӑнланса Гера Регинӑран сивӗнет. Эсӗ вара ӑна 
ӑшӑлла ярса илетӗн. Малтанах ӑнлананҫи, хӗрхененҫи пул. 
Кайран Регина мӗнле ҫавӑн пек тума пултарни пирки пӑ- 
шӑрханса калаҫӑн.

— Мӗн тума пултарнӑ пирки?
— Кун пирки вара кӑштах пуҫ ватма тивет, тусӑм. Ан- 

чах эпир санпа ухмахсем мар, пуҫсем ӗҫлеҫҫӗ, шухӑшласа 
тупатпӑрах.

— Хӑрушӑ ҫын эсӗ, Рита.
— Хӑрушӑ мар, пурнӑҫ тума пӗлекен ҫын эпӗ! Телей 

алла кӗрессе кӗтсе ларсан ват хӗр пулса юлӑн, кӗсйӳнти 
кашни пусна шутласа пурӑнӑн. Ман атте калашле, телей 
вӑл кайӑк пек, тытрӑн пулсан упра, унсӑрӑн алӑранах вӗҫ- 
се тухса кайма пултарать. Сӑмсу ҫине картсах хур ҫак сӑ- 
махсене.

Даша кил-тӗрӗшри ӗҫсене пуҫтарсан уҫӑлмалла тесе ура- 
ма тухрӗ. Тӳпери пин-пин ҫӑлтӑр хавассӑн ялкӑшса ӑна 
саламларӗҫ тейӗн: пӗрин хыҫҫӑн тепри йӑлтӑр-йӑлтӑр ҫутал- 
са илсе хӗре куҫ хӗснӗн вӑй вылярӗҫ. Йывӑҫсем симӗсленме 
пуҫламан пулин те таврана ҫуркунне шӑрши сарӑлнӑ: 
сӗлкӗшлӗ юртан пӑсланакан нӳрӗк сывлӑш сӑмсана кӑтӑк- 
лать. Хуллен утса Даша Ҫавал хӗррине ҫитрӗ. Пӑр аяла ан- 
нӑран шыв хӑпарнӑ ӗнтӗ кунта. Таҫтан аякран шыв шӑнкӑр- 
татса юхни те илтӗнет. «Иртерех мар-ши?» — шухӑшларӗ 
хӗр. Вӑл нумай пулмасть асламӑшӗпе калаҫнине аса илчӗ.

— Кӑҫал ҫуркунне ир килет, — кил картине тухсан 
ҫӳлелле пӑхса каларӗ асламӑшӗ.

— Мӗншӗн, асанне? — картишӗнчи юра урама туртма 
чарӑнса тӑрса ыйтрӗ Даша.

— Пӗлӗтсем тахҫанах янкӑр та таса. Кураксем те ир 
вӗҫсе килчӗҫ кӑҫал. Кун пеккине тахҫанах курманччӗ.

— Пире пӗрех мар-им, ҫуркунне хӑвӑрт килни аван 
вӑл, асанне, — пӗлӗтелле пӑхса каларӗ Даша. — Ҫӗр юр- 
тан хӑвӑртрах тасалать.

— Лайӑхах мар ҫав, ачам. Юр хӑвӑрт юхса кайса пӗтет, 
ҫӗр нӳрӗк илсе юлаймасть, пахча ҫимӗҫ, тыр-пул начар 
пулать. Ҫут ҫанталӑкӑн хӑйӗн йӗрки пур. Вӑл та, этем пе- 
кех, васкама пуҫларӗ. Эрне — пӗр кун пек, уйӑх эрне пек 
иртсе каять. Сиссе те юлаймарӑм, ватӑлтӑм.

— Эсӗ ватӑ мар-ха, асанне. Ларма та пӗлместӗн, ялан 
мӗн те пулин ӗҫлен.

— Ӗҫсӗр пурӑнаймастӑп, ачам. Сана валли вырӑн ҫитги 
тӗрлеме пуҫларӑм, качча кайнӑ чухне парнелӗп.

— Каларӑн та, асанне. Эп качча каймастӑп.
— Хе-хе-хе, — ҫӑварне хупласа кулса илчӗ асламӑшӗ. — 

Ҫамрӑк чухне пурте ҫапла калатпӑр. Кӗтмен ҫӗртен пӗр- 
пӗр качча тӗл пулса юратса пӑрахатпӑр та хамӑр мӗн ка- 
ланине те манса каятпӑр.

— Асанне, кала-ха, сан чӗрӳне юрату килсе кӗнине еп- 
ле пӗлсе тавҫӑрса илмелле? Тата мӗншӗн шӑп ҫав ҫынна 
суйласа илет-ха чӗре? Вӑл вӗт ыттисенчен нимӗнпе те уй- 
рӑлса тӑмасть,— асламӑшӗ умне пырса тӑрса ыйтрӗ ун чух- 
не Даша.

Асламӑшӗ каллех тутине хупласа кулса илчӗ те мӑнукӗ 
енне ҫаврӑнса шухӑша кайрӗ.

— Мӗнле пӗлмелле тетӗн-и? — ыйтрӗ вӑл кӑшт тӑр- 
сан. — Ку ыйтӑва ху кӑна хуравлама пултарӑн. Юрату вӗри 
шӗл кӑвар пек, хаяр ҫил-тӑвӑлла, вӑйлӑ хумла хирӗнсе кӗрсе 
каять те этем ӑшне шалтан тустарма пуҫлать, мӑнукӑм. 
Ӑна юратнӑ ҫынсӑр пуҫне никам та лӑплантараймӗ. Этем 
нимӗн те тӑваймасть ҫав туйӑмпа. Чӗре пуҫа итлеми пу- 
лать. Сан хӑвӑн тӑнӑҫлӑхна аркатнӑ ҫынна аякран та пу- 
лин курас, пӗр сӑмах та пулин хушса илес килет. Вӑл 
саншӑн ҫӗр ҫинчи чи хаклӑ ҫын пулса тӑрать. Ӑна кур- 
ман кунсем — чи телейсӗр кунсем. Унпа калаҫса илсен, 
куҫран куҫ пӑхсан эсӗ вӑйланса, ҫӗнелсе кайса темӗнле ӗҫ 
тума та пултаратӑн. Санӑн чуну та пӗлӗтри кайӑк пек 
ярӑнса вӗҫет.

— Асанне, — ватӑ ҫыннӑн куҫӗсем шывланнине асӑр- 
хаса Даша ӑна аллинчен тытрӗ. — Эсӗ... поэт пекех кала- 
ҫатӑн. Эс асаттесӗр пуҫне такама, урӑххине юратнӑ пулас?

Асламӑшӗ чӗнмерӗ. Унтан пӗркеленчӗк питне аллипе 
сӑтӑрчӗ те тӳпенелле пӑхса сӑхсӑхса илчӗ.

— Санпа калаҫса ҫылӑха кӗтӗм, ачу-пӑчу. Шӑлсем те 
пӗтрӗҫ, ҫаплах юрату пирки калаҫса тӑратӑп. Атя кӗрер 
пӳрте, каҫ пулчӗ.

— Эс хуравламарӑн, асанне, — Даша асламӑшӗ умне 
пырса тӑрса ӑна пилӗкӗнчен ыталаса илчӗ.

Санпа ҫылӑха кӗрсе пӗтрӗм. Ватӑ ӗнтӗ эп юрату пир- 
ки калаҫма. Леш тӗнчене кайнӑ аслаҫу та каҫармӗ.

Асламӑшӗн сӑмахӗсем пирки чылай шухӑшласа ҫӳрерӗ 
Даша. Ун шучӗпе, этемӗн хӑйӗн туйӑмӗсене лӑплантарса 
пусарма та, вӑйлатма та пӗлмелле. Халӗ мӗн пулса тухрӗ- 
ха Дашӑпа? Ӑнсӑртран тӗл пулса калаҫнӑ ҫын ун асӗнчен 
ниепле те тухасшӑн мар. Йывӑҫа пӑра шӑтарнӑ пек шалта 
пӑркӑчласа ыраттарсах тӑрать. Мӗн тумалла? Камран пу- 
лӑшу ыйтмалла? Амӑшӗ хӗрне калаҫма пуҫласанах касса 
татать. Вӗсем никамран та ыйтса тӗпчемен имӗш, килӗш- 
тернӗ те — пӗрлешнӗ. Вӑхӑт ҫитсен Даша та качча кайса 
упӑшкана юраса пурӑнма пуҫлӗ, ача ҫуратӗ. Ашшӗпе ка- 
лаҫма вӑтанчӗ Даша. Гриша ҫамрӑк-ха. Асламӑшӗ ҫеҫ чун 
уҫҫи. Анчах унпа калаҫни те хӗрӗн ҫулӑм хыпнӑ чӗрине 
лӑплантармарӗ. Даша шывланнӑ куҫӗсене кукленсе ларса 
сӑтӑрса илчӗ. «Мӗншӗн йӗретӗп-ха эпӗ? — хӑйӗнчен куҫ- 
ҫулӗ витӗр ыйтрӗ хӗр. — Куҫҫулӗ хӑех юхать. Чӗрем ыра- 
тать. Сашӑна тепӗр хутчен те пулин тӗл пулса калаҫас ки- 
лет. Акӑ асанне калани ман пата та ҫитрӗ. Мӗнпе сӳнтер- 
мелле ӑшри ҫулӑма? Ман пирки манса та кайрӗ пулӗ ӗнтӗ 
вӑл. Сахал-им ун ҫул ҫинче тӗл пулса калаҫнӑ хӗрсем... 
Эпӗ вара хама асаплантаратӑп. Кӗпепе те аван мар пулса 
тухрӗ. Тен, эпир начар пурӑннине пӗлсе мӗскӗне шеллерӗ 
кӑна... Нина аппа укҫине пачӗ-ши? Ыранах шкултан тав- 
рӑннӑ чухне кӗрсе ыйтатӑп. — Хӗр пуҫне ҫӳлелле ҫӗклесе 
куҫӗсене хупрӗ. — Эй, ҫӑлтӑрсем, лӑплантарӑр ман чӗре- 
не... Манӑн халь юрату пирки шухӑшламалла мар, шкул- 
тан вӗренсе тухмалла. Эй, ҫил ачисем, вӗҫсе килсе ман 
куҫ умӗнчен Саша сӑнарне сирсемӗрччӗ. Тулли те ҫутӑ 
уйӑх... Мана валли тарӑн та лӑпкӑ ыйхӑ илсе килсемччӗ». 
Хирӗҫ чӗнекен пулмарӗ. Ҫавал шывӗ ҫеҫ пӑр айӗнче лӑп- 
кӑн хумханса, хуллен шӗпӗлтетсе юхрӗ. Даша пуҫне усса 
килӗ еннелле утрӗ.

Ирхине амӑшӗ пӳрт тӑрӑх каллӗ-маллӗ утнипе вӑранса 
кайрӗ вӑл. Аллисене карӑнтарса анасласа илчӗ те асла- 
мӑшӗ выртнӑ еннелле ҫаврӑнчӗ. Лешӗ тӑрса кайнӑ та ик- 
кен. Ура вӗҫӗнче шӑллӗ ҫеҫ харлаттарса ҫывӑрать.

— Вӑрантӑн пулсан тӑр, мӗн карӑнса выртан? — те ят- 
ласа, те шкула кайма васкатса каларӗ амӑшӗ — Даша тав- 
ҫӑрса илеймерӗ. Вырӑн ҫинчен яшт сиксе тӑчӗ те тумлан- 
ма пуҫларӗ.

— Уроксем хыҫҫӑн таҫта ҫапкаланса ан ҫӳре, килте те 
ӗҫ нумай.

— Эп хӑҫан ҫапкаланса ҫӳренӗ, анне? Шкултан тухсан 
тӳрех киле таврӑннӑ. Выльӑхсене те асаннепе иксӗмӗрех 
пӑхатпӑр.

— Калаҫ тата! Вьшьӑх та пӑхмасан мӗн туса усрамалла 
сире? Аҫу Мускава каясшӑн, кашни кунах Ҫеруш патне 
калаҫма ҫӳрет. Леш ҫынсем пуҫтарать тет-и? Каять пул- 
сан — кайтӑрах. Мунча та ҫӗнӗрен тумалла. Клубра урай 
сӗрнӗшӗн паракан укҫа ҫӑкӑр ҫиме ҫеҫ ҫитсе пырать, пуҫ- 
тарма ҫук. Асаннӳ хӑйӗн пенсине пӗтӗрсе чикнӗ, пӗр пус 
ыйтса илеймӗн.

— Вӑл пире Гришӑпа иксӗмӗре кунсерен шкулта апат 
ҫиме парать. Лавккана та час-час ярать. Мӗн ӗнтӗ ун пен- 
си укҫийӗ? Хӑй калашле, чӑх мар, ҫерҫи сӑхмалӑх та ҫук, 
мӗнле килет, ҫапла пӗтет.

— Асаннӳпе ҫывӑрса ун пекех калаҫма пуҫланӑ. Сире 
парать-ха вӑл. Пире, аҫупа иксӗмӗре, ыйтсан та памасть. 
Юрать-ха, ӗнер Нина сутуҫӑ чӗнсе кӗртсе укҫа тыттар- 
чӗ... — амӑшӗ хӗрӗ енне ҫаврӑнса ҫӑварне аллипе хап! хуп- 
ларӗ те хыпаланса тӗпеле кӗрсе кайрӗ.

Даша амӑшӗн хӑтланкаларӑшӗнчен тӗлӗнсе тумланма 
та чарӑнчӗ, тӗпелелле тинкерчӗ.

— Нина аппа мӗн укҫи пачӗ тата сана, анне? Мӗн ка- 
ласа пӗтермерӗн?

— Ара... Тӑпӑрчӑ туяннӑччӗ вӑл манран. Ҫавӑншӑн 
пачӗ. Эс Гришӑна вӑрат-ха, эп асаннӳне пулӑшма ту- 
хам. Утта аслӑк тӑрринчен пӗччен антараймӗ, хамах ту- 
хам-ха.

— Нина аппасен хӑйсен те ӗне пур-иҫ, мӗн пирӗн тӑ- 
пӑрча туянать тата?

— Пирӗн... ҫуллӑрах тет. Эс Гришӑна хӑвах апат ҫитер- 
ха, эп кил картине тухам.

31



— Юрӗ, анне, пӗрремӗш хут мар. Хамӑрах хатӗрленсе 
кайӑпӑр.

Амӑшӗ кил картине тухнӑ хыҫҫӑн Даша пуҫӗнче шу- 
хӑшсем пӗрин хыҫҫӑн тепри шуса иртрӗҫ: «Ытти чухне 
хӑр-хар калаҫакан амӑшӗ мӗншӗн-ха паян куҫне пытарать, 
юриех васкаса тухса кайрӗ? Нина аппа чӑннипех те тӑ- 
пӑрчӑ туяннӑ-ши аннерен?» Даша шухӑшне пӳрте васкаса 
кӗрсе тӑнӑ ашшӗ татрӗ.

— Аннӳ ӑҫта, Даша? — ашшӗ хыпкаланса тӗпелти чар- 
шава уҫса пӑхрӗ. — Каллех кӳрше каҫрӗ-им?

— Асаннене пулӑшма тухрӗ. Эпир Гришӑпа шкула ка- 
ятпӑр. Эй, ӑҫта эсӗ унта, атя хӑвӑртрах, кая юлатпӑр.

— Ӗлкӗретпӗр.
Даша шӑллӗн сумкине хулпуҫҫи урлӑ ҫакса алӑка уҫрӗ.
— Ҫула май аннӳне калӑр-ха, пӳрте кӗтӗр, калаҫмал- 

ли пур.
— Юрӗ, атте, калӑпӑр.
Дашӑпа Гриша шкула шӑнкӑравччен кӑшт маларах ҫеҫ 

ҫитсе кӗчӗҫ. Шӑллӗ иккӗмӗш хута чупса хӑпарса кайрӗ, 
Даша пӗрремӗш хутри тӑваттӑмӗш кабинета васкарӗ.

— Сидорова! Собственнӑй персоной! Мӗншӗн кая юл- 
тӑн, Сидорова?! — сӗтел хушшинче юлташӗпе калаҫса ла- 
ракан Рита Дашӑна асӑрхаса ура ҫине тӑчӗ те аллисене 
саркаласа ун умне ҫывхарчӗ. — А-а, ӑнланмалла, Сидоро- 
ва. Ҫывӑрса юлнӑ. Асаннӳ каланине итлемелле, Сидоро- 
ва, ир ҫывӑрма выртмалла. Асаннӳпе юнашар, кӑмака хы- 
ҫӗнче, ха-ха-ха!

— Эп асаннепе пӗрле ҫывӑрнинче мӗн кулӑшли пур- 
ши, ӑнланмастӑп, — Даша лӑпкӑн хуравласа Верӑпа юна- 
шар кӗрсе ларчӗ.

— Паллах, нимӗн кулӑшли те ҫук, Сидорова, — Рита 
класри ачасем еннелле пӑхса куҫне хӗссе илчӗ те Дашӑна 
хирӗҫ сӗтел ҫине хӑпарса ларса вӑл хӑй умне кӑларса хунӑ 
тетрадьсене пӑтратрӗ. — Енчен те пӗр кӑлтӑк пулмасан.

— Рита, эсӗ мана кирек мӗн каласан та урӑх ҫыртарса 
илтерместӗп, — мӑн кӑмӑллӑн хӗре куҫран пӑхса ачасем 
илтмелле мар шӑппӑн каларӗ Даша. — Ольга Якимовна

та пӗлет эсир манран ҫырса илнине. Тепре ҫакӑн пек хӑт- 
лансан хӑвна та «иккӗ» лартса паратӑп терӗ.

— Эппин, сан вӑрттӑнлӑхна пӗтӗм шкул пӗлӗ, — сӑма- 
хӗсене шӑл витӗр сӑрхӑнтарса хуравларӗ Рита. Унтан йалт! 
сиксе тӑчӗ те доска умне тухса урок пуҫланасса кӗтекен 
вӗренекенсем еннелле ҫаврӑнчӗ. — Ачасем! Сире валли 
ман пӗр тӗлӗнмелле новоҫ пур! Илтсен тӗлӗннипе кулса 
вилӗр!

— Рита, тен, кирлӗ мар калама? — хыҫалти сӗтел хуш- 
шинче ларакан Дина тусне чарма хӑтланчӗ.

— Кирлӗ! Ӑна пурте хисеплеҫҫӗ, ӑслӑ, сӑпайлӑ хӗр ӳсет 
Сидоровсен теҫҫӗ ялта. Вӑл вара мӗн хӑтланать-ха? Ӗнер...

— Рита! Чарӑн! — Даша пуҫне чиксе ларнине асӑрхаса 
ун юлташӗ Вера та ура ҫине сиксе тӑчӗ. — Шӑнкӑрав пулчӗ! 
Кӗҫех Ольга Якимовна килсе кӗрет!

— Пулин! — чарӑнмарӗ Рита. Вӑл Даша умне пырса 
тӑчӗ ҫеҫ — класа вӗрентекен килсе кӗчӗ те урок пуҫланни 
ҫинчен пӗлтерчӗ.

— Ырӑ кун пултӑр пурне те, — Ольга Якимовна кӗне- 
кисене сӗтел ҫине хучӗ, класс еннелле ҫаврӑнчӗ. — Эпӗ 
сире ирӗклӗ темӑпа сочинени ҫырма панӑччӗ. Паян вӗсе- 
не хаклӑпӑр. Сочиненисене вуласа пӗтӗм класпа сӳтсе 
явӑпӑр. Кам малтан пуҫлать?

Класс шӑпланчӗ. Шӑна вӗҫни илтӗнет тейӗн. Пурте пӗр- 
пӗрин ҫине пӑхса илчӗҫ те, калаҫса татӑлнӑ пекех, Даша 
еннелле ҫаврӑнчӗҫ.

— Сидорова, тӑрах, яланхи пекех санран пуҫлар, — 
вӗрентекен те журналне уҫса пуканӗ ҫине вырнаҫрӗ.

Даша куҫ айӗн Рита енне пӑхса илчӗ те доска умне 
тухрӗ.

— Манӑн сочинени теми; «Тӑван ялӑм мана пурнӑҫ- 
ра вӑй-хал парать». Эпӗ хамӑн ҫуралнӑ яла питӗ юрата- 
тӑп, — лӑпкӑ сасӑпа вулама пуҫларӗ Даша. Рита енчен- 
енне пӑхкаласа ыттисене култарма хӑтланса питне-куҫне 
выляткаларӗ. Анчах пурте доска умӗнче тӑракан Дашӑна 
тимлесе итленӗрен унӑн та лӑпланма тиврӗ. — Вӑхӑт ма- 
лалла шӑвӗ. Эпир ҫитӗнсе, вӗҫен кайӑксем кӑнтӑралла вӗҫсе

кайнӑ пек, ялтан тухса кайӑпӑр. Пирӗнтен кашни хӑйне 
килӗшекен ӗҫе вӗренӗ. Хӑшӗсем пысӑк пуҫлӑха та тухӗҫ. 
Тӗрлӗ ҫынсем пулӑпӑр эпир. Анчах пире пурне те пӗр ты- 
мар — тӑван ял — пӗрлештерсе тӑрӗ. Кунта илнӗ пархатар 
пире малашне пулӑшса, вӑй-хал парса пырӗ. Манӑн ӗмӗт 
вара — тӑван тавралӑхӑм, унӑн ҫыннисем ҫинчен ылтӑн 
кӗнеке ҫырасси, — хуллен вӗҫлерӗ ҫырӑвне Даша.

— Маттур, Даша. Питӗ сӑнарлӑ ҫырнӑ. Район хаҫатӗн- 
че пичетлеме сӗнсе пӑхӑпӑр. Малалла вулӑпӑр. Никитин 
Терман, вула-ха ху ҫырнине.

Гера доска умне мӑнаҫлӑн утса тухса тетрадьне уҫрӗ. 
Хыҫалти сӗтел хушшинче хуллен ахлатни илтӗнчӗ.

— Эпӗ шкултан вӗренсе тухсан малалла мӗнле профес- 
си суйласа илесси пирки ҫыртӑм. Мана тухтӑр ӗҫӗ, чирлӗ 
ҫынсене сиплесси илӗртет. Эпӗ ку професси паянхи кун 
чи кирли тесе шухӑшлатӑп.

Герӑпа ытти вӗренекенсем вуланине те класс шӑппӑн 
итлерӗ. Черет чӗрнине якатса ларакан Рита патне ҫитрӗ.

— Иванова, эсӗ пире мӗнпе савӑнтарӑн? — ун еннелле 
пӑхса ура ҫине тӑчӗ Ольга Якимовна. — Сана мӗнле про- 
фесси килӗшет е эсӗ урӑх тема суйласа илнӗ-и? Вула-ха.

— Хальлӗхе суйламан-ха. Аттепе анне ӑҫта яраҫҫӗ вӗ- 
ренме, ҫавӑнта каятӑп. Ялта юлмастӑпах. Ҫав пылчӑка 
ҫӑрса ҫӳресе пурӑнмастӑпах.

— Аҫупа аннӳ суйлӗҫ-ха вӗсем. Анчах хӑвна мӗнле ӗҫ 
килӗшет? Тӑван ял пирки те ахалех япӑх калатӑн. Питӗ 
илемлӗ вырӑнта вырнаҫнӑ вӑл. Кунта та ӑслӑ, пултаруллӑ 
ҫынсем пурӑнаҫҫӗ. Аван пурӑнасси вӑл эсӗ ӑҫта пурӑн- 
нинчен мар, хӑвна пурнӑҫра мӗнле тытнинчен, камсемпе 
хутшӑннинчен нумай килет, Иванова. Даша ав чӑн-чӑн 
ҫыравҫӑ пек сӑнарланӑ пирӗн Чалӑмкассине. Вӗренсе тух- 
сан та ялах таврӑнма, ӑна малалла аталантарма ӗмӗтленет. 
Эп ӑнланнӑ тӑрӑх, эсир Сергеева Динӑпа иксӗр сочинени 
ҫырман, ҫапла-и?

— Ман вӑхӑт пулман, анне чирлет, — вӗрентекене куҫ- 
ран пӑхса каларӗ Рита. — Выльӑхсене пӑхмалла пулчӗ.

— Санӑн, Сергеева, мӗнле сӑлтав?

— Эпӗ... Эпӗ Ритӑна пулӑшрӑм, — аран илтӗнчӗҫ Динӑн 
сӑмахӗсем.

— Суяҫҫӗ вӗсем! — класри шӑплӑха татрӗ Дашӑпа юна- 
шар ларакан Герӑн сасси. — Эпӗ вӗсене район центрӗнче 
куртӑм ӗнер, япаласем туянатчӗҫ!

— Вара мӗн?! — Гера енне хаяр куҫне ывӑтрӗ Рита. — 
Санран ыйтмаллаччӗ-им унта кайма юранипе юраманнине?

— Иванова, хирӗҫсе ан кай, — вӗренекенсене чарас 
тесе сьштӑм аллине ҫӗклерӗ Ольга Якимовна. Вӑл хыҫа- 
лалла пуҫтарса ҫыхнӑ сарӑ ҫӳҫне майлакаласа илчӗ те вӗре- 
некенсем умне тухса тӑчӗ. — Ачасем, пирӗн пурин те 
харпӑр хӑй ӗҫӗсем пур. Ҫапах та кирлӗ, палӑртнӑ тивӗҫ- 
сем валли шкулта вӗреннӗ чухнех вӑхӑт яланах тупмалла 
тата вӗсене пурнӑҫламалла. Мӗншӗн тесен ҫак йӑла ӳлӗм 
сирӗн пурнӑҫа куҫӗ. Атьӑр пӗрле шухӑшласа пӑхар. Аякра 
пурӑнакансене шкула автобус илсе килет, ҫапла-и? Енчен 
те паян сире водитель эпӗ сире илсе каймастӑп, мӗншӗн 
тесен чирлетӗп тесе е урӑх сӑлтав тупса килӗнче юлчӗ пул- 
сан сирӗнтен чылайӑшӗ шкула килеймен пулӗччӗ. Пӗр 
ҫыншӑн миҫе ҫын хур тӳсӗччӗ. Чирлесси, паллах, пулать. 
Анчах та ун пирки кама та пулин асӑрхаттарса каламалла. 
Ун вырӑнне урӑх ҫынна яраҫҫӗ. Килти ӗҫе пурнӑҫламан- 
ни эсир хӑвӑр тивӗҫӗрсем ҫине сӳрӗккӗн пӑхнине, вӗренӳ 
ҫине алӑ сулнине пӗлтерет. Ҫакӑ йӑлана кӗрсе сирӗнте ҫи- 
рӗпленсе ларсан ӳлӗм йывӑр килӗ. Мӗншӗн тесен пӗрре 
улталама пулать, иккӗ... Кайран сире ӗненме пӑрахӗҫ. Юл- 
ташӑрсем, пӗрле ӗҫлес кӑмӑллисем саланса пӗтӗҫ. Пӗччен 
тӑрса юлас хӑрушлӑх пур. Ҫавӑн пекех сире улталакансем 
те тупӑнӗҫ.

— Кун пирки ваттисен сӑмахӗ те пур, Ольга Якимов- 
на, — Даша алӑ ҫӗклесе ура ҫине тӑчӗ. — Саншӑн ырӑ ӗҫ 
туччӑр тесен хӑв та ыттисем валли ыррине ҫеҫ ту.

— Тӗрӗс, Даша. Эпӗ сирӗншӗн вӗрентекен ҫеҫ мар, 
класс ертӳҫи те. Ҫавӑнпа та эсир мӗн хӑтланнине курмӑш 
тума пултараймастӑп. Паян эсир урока хатӗрленсе кил- 
менни те, сӑлтавне суйни те аван мар.

Рита Даша енне хаяр куҫӗсемпе тепре пӑхса илчӗ те

кӗнекине шатлаттарса хупрӗ. Шӑнкӑрав янӑраса кайни ҫеҫ 
ӑна киревсӗр сӑмах каласран тытса чарчӗ пулас: вӑл тути 
айӗн мӑкӑртатса кӗнекисемпе тетрачӗсене сумкине хыпа- 
ланса чикрӗ те ыттисене тӗрткелесе коридора васкарӗ.

— Сидорова! — хыттӑн чӗнчӗ вӑл Верӑпа калаҫса клас- 
ран тухакан Дашӑна. — Кил-ха кунта!

Даша Верӑран уйрӑлса Рита умне пырса тӑчӗ.
— Мӗн кирлӗ сана? Сочинени ҫырса пама ыйтатӑн пул- 

сан ан та тӑрӑш, пурпӗрех ҫырмастӑп.
— Мана санран тек нимӗн те кирлӗ мар, Сидорова! 

Атте компьютер туянса пачӗ. Кӗҫех ман интернет пулать. 
Унта темӗн те тупма пулать. Эсӗ мӗн, Сидорова, хӑв кам 
чӗппи пулнине мансах манран кулас терӗн-им? Е ҫӗрӗк 
асаннӳпе кӑмака хыҫӗнче ҫывӑрса ӑслӑланса кайрӑн-и?

— Ман асаннене ан тӗкӗн! Вӑл пурнӑҫ курнӑ ҫын! Сана 
унран тӑрӑхлаттармастӑп!

— Мӗн тунӑ пулӑттӑн-ха тӑрӑхланӑ пулсан та?! Ҫӑва- 
рӑрсене карсан пыршусем курӑнаҫҫӗ вӗт сирӗн. Аннӳ урай 
сӗрет. Аҫу ӗҫсӗр ларать. Динӑн ашшӗне, Ҫеруш пиччене, 
калатӑп та — Мускава та илсе каймаҫҫӗ ак ӑна. Выҫӑ ла- 
ратӑр. Ҫапах пуҫ каҫӑртасшӑн тата.

— Сана сочинени ҫыртарса илтерменни пуҫа каҫӑрт- 
нине пӗлтермест, Рита. Янтӑ япала пуҫна ӗҫлеттермест. 
Уроксене хатӗрленме пулӑшма пултаратӑп.

— Эсӗ?! Мана пулӑшасшӑн-и?! Пӑх-ха хӑвӑн ҫине, Си- 
дорова! Эсӗ кам та эпӗ кам? Нивушлӗ эп санран пулӑшу 
ыйтакан ҫын пек туйӑнатӑп? Тумтирӳ те виҫ ҫул каялла- 
хи. Курӑпӑр-ха, паянхи уява мӗн тӑхӑнса килӗн, — Рита 
Даша енне йӗрӗнсе пӑхса илчӗ те утса кайма хатӗрленчӗ. 
Унтан каялла ҫаврӑнса пӑхса чарӑнчӗ. — Тен... — калас 
сӑмахне каласа пӗтереймерӗ: Ольга Якимовна класран тух- 
нине асӑрхаса пусма тӑрӑх чупса анса кайрӗ.

— Мӗн итлесе тӑратӑн ҫак эс ӑна? — Шӑп тӑракан 
Вера тинех юлташне ҫанӑран пырса туртрӗ. — Пӑрахса 
утмаллаччӗ. Пулӑшу ыйтмасть иккен вӑл. Пирӗн ӗҫсене 
пӑхса ҫырни пулӑшу мар-шим уншӑн?

— Пулӑшу мар, Вера. Ҫын аталантӑр тесен ӑна пӑхтар-

са та ҫыртармалла мар, бҫлесе те памалла мар. Хӑйне 
ӗҫлеме вӗрентмелле. «Янтти пӑсать, кахаллантарать, ҫӳлелле 
ӳстермест, вырӑнта тӑратать», — тет ман асанне. Атя 
кайрӑмӑр, ав пире Гера кӗтсе тӑрать. Паянхи уява та ха- 
тӗрленмелле.

— Ну, Даша, матгур та эсӗ, эпӗ сан пек пултараяс ҫук, — 
кӳршине хулӗнчен ҫавӑтса малалла утрӗ Гера. — Мӗнле- 
рех сӑмахсемпе ҫырнӑ! Чуна пырса тивеҫҫӗ. Манӑн куҫ- 
ҫулӗ те тухрӗ.

— Каларӑн та... Чун мӗнле шухӑшлать-калать, ҫавӑн 
пек ҫырнӑ. Санӑн та питӗ аван. Мана килӗшрӗ. Вера авӑ 
ӗне сӑвакансен ӗҫӗ пирки чӗрене хускатмалла ҫырнӑ.

— Эпӗ анне епле асапланнине кашни кунах куратӑп. 
Ирхи виҫҫӗрех ӗҫе тухса утать. Аллисем те ыратаҫҫӗ ӗнтӗ. 
Атте ку ӗҫе пӑрах тесен урӑх ӑҫта каяс тет. Вӗренмен те — 
ӗҫ тупма та йывӑр. Эх, вӗренсе тухса аслӑ пӗлӳ илесчӗ. 
Эпӗ зоотехник пулатӑп. Тен, эпир те ялта мӗн те пулин 
улӑштарма пултарӑтгӑмӑр.

— Паллах, пултаратпӑр, Вера! Тӑрӑшсан — пурте пу- 
лать. Акӑ эпӗ тухтӑра вӗренесшӗн. Халӗ ялсенче тухтӑрсен 
офисӗсене уҫаҫҫӗ. Пирӗн ялта та пур. Эпӗ ял ҫыннисем, 
ҫав шутрах, санӑн аннӳ те, Вера, ан чирлеччӗр тесе хам- 
ран мӗн килнине пурне те тӑватӑп.

— Питӗ аван, ачасем! — Даша ҫаврӑна-ҫаврӑна сик- 
келесе ума тухса тӑчӗ. — Эпӗ вара журналист пулатӑпах! 
Пурте эпир шухӑшланӑ пек пултӑр тесен паян пирӗн мӗн 
тумалла-ха?

— Тӑрӑшса вӗренмелле-е-е! — ачасем кулкаласа, тӗрт- 
келешсе килӗсем еннелле вӗҫтерчӗҫ.

Тусне кӳреннӗ Дина шкултан пӗчченех таврӑнасшӑнччӗ. 
Анчах ӑна Рита урамра кӗтсе тӑнӑ иккен. Вӑл ӑна тухнӑ- 
тухман аллинчен ярса илчӗ те ҫывӑхри пӗрене куписем 
патнелле ҫавӑтса ертсе кайрӗ.

— Куртӑн-и, мана тавӑрма каварлашаҫҫӗ, — инҫех мар 
тӑракан Дашӑпа Вера енне кӑтартса каларӗ Рита.

— Эсӗ мӗншӗн-ха пӗлмесӗрех ҫавӑн пек усал шухӑш-

латӑн? Тен, вбсем паянхи уяв пирки калаҫаҫҫӗ, — тусӗн- 
чен аллине туртса илсе сиввӗнрех хуравларӗ Дина.

— Ҫапла пулӗ. Куртӑн-и, хӑйсен ушкӑнне Герӑпа Ко- 
льӑна та илнӗ. Эс кӳршӗсем ҫеҫ тетӗн. Кур, еплерех пӑхаҫҫӗ 
вӗсем Даша куҫӗнчен.

Дина Ритӑна сирсе мала тухса тӑчӗ. Ҫав вӑхӑтра Гера 
выляса сиккелекен Даша сулӑнса кайнине асӑрхарӗ те ӳкес- 
рен тытса чарас тесе аллинчен тытрӗ. Коля та кӳршине 
ӳкме памарӗ: пилӗкӗнчен ҫупӑрласа ура ҫине тӳрлетсе тӑ- 
ратрӗ. Даша иккӗшне те ыталаса илчӗ.

— Куртӑн-и, Дина, кӑнтӑр кунӗнчех ыталанаҫҫӗ! Эсӗ 
пур... Ну, кампа эсӗ паян: манпа е..?

— Санпа... — хӑйне те аран илтрӗ Дина.
— Виҫҫӗре пурте ман патра пуҫтарӑнатпӑр.
— Камсем «пурте»?
— Вуннӑмӗш класри Петьӑпа Гена тата... Коля пирӗн- 

пе пулатпӑр терӗҫ.
— Юрӗ, пырӑп. Анчах та Коля ун кӳрши-ҫке-ха. Амӑ- 

шӗсем те туслӑ тенине илтнӗччӗ. Пире пулӑшма килӗшӗ- 
пш?

— Ан пӑшӑрхан, Коля ман алӑра. Эп каласан пурне те 
пурнӑҫлӗ. Ыттисемпе те калаҫса татӑлнӑ. Укҫа тесен темӗн 
тума та хатӗр.

— Укҫа? Эсӗ, мӗн, вӗсене Дашӑна хур кӳнӗшӗн укҫа 
тӳлетӗн-им?

— Паллах. Ытла та тӑмсай эсӗ, ҫавна та ӑнланмастӑн; 
паянхи кун сана укҫасӑр кам пулӑшӗ?

— Юрӗ, эппин, эс пӗлетӗн пулӗ мӗн тумаллине. Виҫ- 
ҫӗре тӗл пулӑпӑр.

Наталья Петровна, ялти пек каласан Натали аппа, клуб- 
ран урай сӗрсе таврӑнсан выльӑхӗсене апат пачӗ те упӑш- 
кине кӗтмелле тесе урама тухрӗ. Лешӗ кашни кун тенӗ 
пекех ял варринче пурӑнакан Ҫеруш патне утать. Вунӑ 
ҫул ытла ӗнтӗ Сергей Игнатьевич ял ҫыннисене Мускава 
илсе ҫӳрет. Сидоровсен ҫемйи халиччен ялта ӗҫлекелени- 
пех, ытлашши сӗт-турӑхне сутнипех майлаштаркаласа пу-

рӑннӑччӗ-ха. Анчах ҫемьере пулса иртнӗ юлашки харкашу 
упӑшкине хытах шухӑша ячӗ пулас...

Хӗрӗ шкултан кӑмӑлсӑр таврӑннине чӳречеренех асӑр- 
харӗ амӑшӗ. Даша пӳрте кӗнӗ-кӗмен сумкине пукан ҫине 
печӗ те асламӑшӗ патне кӗрсе йӗме пуҫларӗ.

— Ай-вай, мӗн пулчӗ, Ташук? Такам кӳрентерчӗ-им? — 
вырӑн ҫинче ӳпне выртакан мӑнукне ҫурӑмӗнчен ачаш- 
ларӗ асламӑшӗ.

— Анне-е-е... Мӗншӗн ҫапла хӑтланнӑ-ха вӑл?
— Мӗн тунӑ вара эп? — Натали аппа та кӑсӑкланса 

чаршав хыҫне кӗчӗ. — Эс мана асаннӳ умӗнче мӗншӗн 
тасаран варалан ҫак?

— Асанне мана ҫав телейсӗр кӗпешӗн тӳлеме укҫа 
панӑччӗ, — куҫҫулӗ витӗр чыхӑна-чыхӑна калаҫрӗ Даша. — 
Эпӗ ӑна Нина аппана тыттартӑм, Сашӑна пама ыйтрӑм. 
Вӑл ҫав укҫана сана каялла парса янӑ. Эсӗ вара ма- 
на Нина аппа тӑпӑрчӑшӑн тӳлерӗ тесе суеҫтертӗн, анне- 
е-е...

— Тӑхта-ха, кам каласа пачӗ вара сана кун пирки? — 
хӗрне хулпуҫҫийӗсенчен лӑскарӗ амӑшӗ. — Эпир Нина ап- 
пупа иксӗмӗрехчӗ ун чухне лавккара.

— Эпӗ паян ҫул ҫинче каллех Сашӑна тӗл пултӑм. Ун- 
ран укҫа пирки ыйтрӑм та, вӑл тӗлӗнсе: «Мӗнле укҫа?» — 
терӗ. Лавккана кӗрсе ыйтрӑм. Нина аппа ӑна нимӗнле укҫа 
та паманнине тӳрех тавҫӑрса илтӗм. Унӑн хӗрӗ Дина та 
пӗлнӗ. Нина аппах каласа панӑ-ши? Шкулта та усал хы- 
пар сарнӑ ман пирки. Эпир... Сашӑпа вӑрттӑн тӗл пулат- 
пӑр иккен.

— Мӗнле Саша пирки калаҫатӑн эсӗ? Мӗншӗн каллех 
тӗл пултӑм тетӗн? Эсир унпа тӗл пулкалатӑр-им? Дина, 
тен, тӗрӗссине калать — ӑҫтан пӗлес сире, ҫамрӑксене? 
Сана сыхласа ҫӳреместӗп вӗт эпӗ. Мӗншӗн эпир, аҫупа 
аннӳ, нимӗн те пӗлместпӗр? Эс каччӑсемпе ҫӳренине пӗ- 
лем тулӗк, пуҫунта пӗр ҫӳҫ пӗрчи хӑвармастӑп! Шкултан 
вӗренсе тух малтан! Э-э, эсӗ хӑвӑн сӑмахусемпе ун пуҫне 
пӑтрататӑн пулӗ-ха? — Натали аппа хунямӑшӗ енне ҫав- 
рӑнса ӑна сивӗ куҫӗсемпе пӑраларӗ. — Пӑрах Дашӑна

кирлӗ-кирлӗ мар сӗнӳсем пама! Эпир, ун ашшӗ-амӑшӗ, 
хамӑрах пӗлетпӗр ӑна мӗн кирлине!

— Ара, кин, ман айӑп ҫук кунта. Эп хӑй ыйтсан ҫеҫ... 
А-а-ах! — сасартӑк асламӑшӗ чӗри тӗлне тытса каялла чакса 
пычӗ те урайне кайса ӳкрӗ.

— Асанне! Асанне тетӗп! Мӗн пулчӗ? Анне, шыв илсе 
кил хӑвӑртрах!

— Ай-тур-тур, нимех те каламарӑм-ҫке, инкек сиксе 
ан тухтӑрччӗ. Тухтӑра чӗнсе илер пулӗ.

Асламӑшӗ больницӑрах выртса сипленчӗ. Даша каш- 
ни кун тенӗ пекех ҫӳрерӗ ун патне. Те ватӑ ҫынпа пулса 
иртнӗ инкек, те ҫамрӑклӑх хуйха час манни — Дашӑна кӗпе 
пирки мантарчӗ: вӑл ун ҫинчен урӑх сӑмах хускатмарӗ. 
Ашшӗ те час-часах шухӑша кайса ҫӳрерӗ ҫакӑн хыҫҫӑн.

— Ҫитет пулӗ аннен пенси укҫине шанса пурӑнса, — 
каларӗ вӑл татӑклӑн ҫемье каҫхи апата сӗтел хушшине пуҫ- 
тарӑнсан. — Ҫамрӑк мар ӗнтӗ анне, унпа кирек хӑш вӑ- 
хӑтра инкек пулма пултарать. Укҫа кирлӗ. Вите тӑррине 
те юсаса пӗтермелле. Ачасем ӳсеҫҫӗ. Даша ав хӗр пулса 
ҫитрӗ, кӗҫех вӗренме тухса кайӗ. Мускава ӗҫлеме каймах 
тивет. Ҫеруш ыран-паян ҫула тухатпӑр терӗ. Мана та пӗрле 
илме шантарчӗ.

— Хӑвӑнне ху пӗл. Укҫи кирлӗ. Даша, тӗрӗсех калатӑн, 
хӗр пулчӗ. Тӑхӑнас та килет ун. Гриши те хӑвӑрт ӳсет, 
таҫта васкать, — терӗ амӑшӗ те ачисем ҫине пӑхса.

— Манран килмест те вӑл ӳсесси. Ӳсес мар тесе хама 
вӗренпе ҫыхса лартас-им? — кӑмӑлсӑррӑн хуравларӗ амӑш- 
не ывӑлӗ.

— Уншӑн каламастӑп-ха, — ывӑлне пуҫӗнчен ачашларӗ 
амӑшӗ. — Япалисене туянса ҫитерме ҫук, пӗчӗкленсех 
пыраҫҫӗ.

— Каймах тивет, — арӑмне итлемен пекех малалла ка- 
лаҫрӗ ашшӗ.

— Мускав-Мускав тетӗр, кунтах ӗҫ тупма май ҫук- 
шим? — калаҫӑва хутшӑнчӗ асламӑшӗ те. — Уйӑх кайса 
ӗҫлесе килеҫҫӗ те тепӗр уйӑх ялта ӗҫсе пурӑнаҫҫӗ. Мӗн 
ӗҫлесе илнине ӗҫсех яраҫҫӗ пулӗ тетӗп эп вӗсене.

— Пурте ӗҫмеҫҫӗ, анне. Ак Ҫерушах илер. Мускавра 
ӗҫлесех ҫӗнӗ пӳрт хӑпартса лартрӗ. Халӗ машина туянма 
хатӗрленет.

— Хӑвӑрӑнне хӑвӑр пӗлӗр эппин. Тем пуҫ ыратать, эп 
выртам-ха...

...Упӑшки аллисене сулласа хыпаланса утнине курса- 
нах Натали аппа унӑн ӗҫӗ ӑннине ӑнланчӗ.

— Ҫула пуҫтар мана, кӗҫӗр тухса каятпӑр.
— Юрӗ, эпӗ часах.
Ашшӗпе амӑшӗ пӳрте кӗнӗ вӑхӑтра Даша куҫ кӗски 

умӗнче ҫӳҫне майлатчӗ. Вӑл икӗ ҫивӗтне кӑкӑрӗ умне ярса 
пуҫне чалӑштарчӗ те ҫаврӑна-ҫаврӑна хӑйне сӑнарӗ.

— Ҫитет сана якӑлтатса, — амӑшӗн сивӗ сӑмахӗсем 
хӗрӗн аллисене лаштах усрӗҫ. — Аҫу Мускава кайма хатӗр- 
ленет, пулӑш мана ун япалисене пуҫтарма.

— Юрӗ, анне. Ку питӗ аван. Пирӗн те укҫа пулӗ ма- 
лашне. Анне-е-е, — амӑшне куҫран ӑшшӑн пӑхса сассине 
ҫемҫетрӗ Даша. — Эпир Гришӑпа тата асаннепе пӗрле сана 
валли уяв парни туянтӑмӑр, акӑ тыт, — Даша амӑшне ыта- 
ласа илсе пуҫне тутӑр уртса ячӗ.

— Ара, чӑрманмалла марччӗ... — амӑшӗ аванмарланса 
куҫӗсене аяккалла тартрӗ пулин те тутӑра ҫыхса куҫ кӗски 
умне кайса тӑчӗ. — Хаклӑ пулӗ ку тутӑр?

— Укҫаран хаклӑ мар, анне.
— Манӑн нимӗн те ҫук. Капла аван та мар.
— Юрӗ-ҫке, Мускавран килсен туянса парӑпӑр. Халӗ 

кайма вӑхӑт ҫитрӗ. Авӑ Ҫерушсем килчӗҫ, васкатӑп. Лайӑх 
пурӑнӑр. Укҫаллӑ килесчӗ. Хуҫи аван теҫҫӗ, — хыпаланчӗ 
ашшӗ.

— Ҫапла пултӑрччӗ, Миша, — куҫҫульне ҫанӑ вӗҫӗпе 
шӑлса илчӗ Натали аппа.

— Мӗн йӗретӗн, вӑрҫа каймастӑп вӗт.
— Ҫапла та-ха... Хӑнӑхнӑччӗ пӗр-пӗрне... Эпир килте 

пурӑнкалӑпӑр-ха, эс йӗркеллӗ ҫӳре.
— Анне, акӑ атте валли ҫул ҫине апат хатӗрлерӗм, ӑҫта 

чикес?

— Сӗтел ҫине хурах, хамах вырнаҫтарӑп.
Натали аппа упӑшкине ӑсатма урамах тухрӗ. Машина 

курӑнми пуличчен те кӗмерӗ. Вӑл пӳрте кӗнӗ ҫӗре Даша 
сӗтел ҫинчен пуҫтарма та ӗлкӗрнӗ. Вӑл йӗрекен амӑшне 
лӑплантарас тесе хирӗҫ утса пычӗ те ҫавӑтса сӗтел хуш- 
шине кӗртсе лартрӗ.

— Мӗншӗн йӗретӗн-ха эсӗ, анне? Хӑв укҫа ҫитмест тесе 
вӑрҫаттӑн, халӗ аттене Мускава ярасшӑн мар йӗретӗн. 
Ӑнланмастӑп сана эп, анне.

— Уйӑх ытла пӗчче-ен... Сире мӗн... Ир тухса каятӑр 
та каҫ килсе кӗретӗр. Асаннӳ тухса ҫӳреймест. Ман пӗчче- 
нех тапӑлтатмалла-а-а...

— Ара, кин, килет ӗнтӗ Мишша. Ачусем пулӑшаҫҫӗ 
вӗт сана. Ташук тӗрӗсех калать, пӗрре укҫа ҫук тесе вӑр- 
ҫан, тепре йӗрен...

— Юрӗ-ҫке, эсир каланӑ пек пултӑр. Тепӗр тесен, вил- 
ме кайман, кӗҫех таврӑнӗҫ. Ҫӑва тухнӑ тӗле витене те юсӑ- 
пӑр. Ҫил витӗр вӗрет, выльӑхсене сивӗ.

— Анне-е, — амӑшӗн кӑмӑлӗ ҫаврӑннине туйса Даша ун 
ҫумне кӗрсе ларса ӑна ыталаса илчӗ. — Паян пирӗн шкулта 
хӗрарӑмсен уявӗ пулать. Эпӗ те каясшӑн, яратӑн-и?

Амӑшӗ хыпкаланса варт сиксе тӑчӗ те пӳрт тӑрӑх ун- 
талла-кунталла утрӗ, тӑпах чарӑнса тӑрса хӗрне куҫран 
пӑхрӗ.

— Каясса кай, чармастӑп, анчах хӑвна йӗркеллӗ тыт. 
Каччӑсем пирки ман. Ав кӳршӗри Маруксен Герипе пӗрле 
кай, никам та тӗкӗнме хӑймӗ.

— Тавтапуҫ, анне, эпӗ нумай тӑмӑп!
— Вӗҫтер ӗнтӗ, атту урама тухма васкакан тиха пекех 

тапӑртатса тӑратӑн куҫ умӗнче.
Даша амӑшне кансӗрлес мар тесе сарӑ кӗпине тӑхӑнчӗ 

те асламӑшӗ патне йӑпшӑнса кӗчӗ.
— Мӗнле пек, асанне, килӗшет-и мана?
— Хитреленсех кайрӑн эс капла, Даша. — Аппӑшӗ хы- 

ҫҫӑн Гриша та асламӑшӗ патне кӗнӗ иккен. — Кун пек 
эсӗ пирӗштипе пӗрех.

— Каларӑн та... Пирӗшти... Пирӗшти камне пӗлетӗн-и эс?

— Пӗлетбп. Чи хитре хбр е хбрарӑм.
— Ир-ха сана пирӗшти пирки калаҫма, урокусене вб- 

рен.
— Ыран шкула каймалла мар, блкӗрбп-ха. Эп асанне 

патне кбнӗччб, сан пата мар.
— Ӑхӑ, каллех укҫа ыйтасшӑн пулӗ-ха унран, пӗлетӗп 

сана. Мӗн туянасшӑн-ха, тӳрех кала?
— Мӗншӗн тӳрех укҫа, ахаль кӗтӗм, — Гриша кӑмӑл- 

сӑрланса тухса кайма хатӗрленчӗ.
— Юрӗ-юрӗ, ан кӳрен, эп шӳтлерӗм ҫеҫ. Асанне, эс 

мӗншбн чбнместӗн тата?
— Эп сире юратса итлесе ларап. Мухтав Турра, таса 

шбкбр ӳсетӗр. Гриша, ме пилбк ҫӗр тенкӗ, ыран лавккана 
кайса мана валли ҫемҫе пбрембк туян та юлнипе хӑвна 
кирлӗ пек усӑ кур.

— Асанне, эсӗ ӑна ытлашши памастӑн-и? Анне пӗлсен 
вӑрҫма пултарать.

— Кашни кун памастӑп-ҫке... Ҫитӗр ӗнтб. Ача чухне 
пылак та ҫиес килет.

— Асанне, пӑх-ха ман ҫине, мӗнле пек? — Даша асла- 
мӑшӗ умӗнче ҫаврӑнкаласа илчб.

— Питӗ чипер, — терӗ асламӑшб куҫҫулб витӗр мӑнукб 
ҫине савӑнса пӑхса. Унтан тем аса илсе мӑнукӗ енне ку- 
ҫбсене чарса пӑхрӗ те арчине уҫса темӗн шырама пуҫла- 
рӗ. — Акӑ миҫе ҫул бнтӗ арча тбпбнче пытанса выртать. 
Шкултан вӗренсе тухсан паратӑп тенӗччб те юрӗ бнтӗ, па- 
янхи уяв парни пултӑр.

— Асанне-е-е... Епле илемлӗ тутӑр! Чӑн-чӑн пурҫӑн! 
Куна сана асатте парнеленӗ-и?

— Ҫук, мӑнукӑм, аслаҫу мар. Эпб те ялан ватӑ пулман. 
Сан пекех илемлӗ, яштака хбр пулнӑ, — асламӑшӗн куҫб- 
сем савӑнӑҫлӑн ҫиҫсе шывланчбҫ. — Эпир ҫамрӑк чухне 
пирӗн яла кӳршбллӗ Чул хула облаҫӗнчен таварсем сутма 
килсе ҫӳретчӗҫ. Пбррехинче пирӗн пата та икб ҫамрӑк 
кӗчбҫ. Кӑвак куҫлӑ ҫырӑ каччӑ ман ҫине пӑхмассерен ҫӗр 
ҫырли пек хбрелчӗ. Эпб те ӑна пбрре курсах килӗштертӗм. 
Вӑрттӑн тбл пулма пуҫларӑмӑр. Анчах куракансем пулнӑ;

аттене систернб. Атте ларайми пуличченех чӗн йбвенпе 
хӗнерб те кӳршӗ ял каччине, аслаҫуна бнтӗ, ҫураҫса килчб.

— Вӑл вара, кӑвак куҫлӑ каччӑ, ӑҫта кайса ҫухалчб-ха?
— Аттепе упӑшка кӗртме пӑрахрӗҫ вбсене пирбн яла. 

Ҫак тутӑр ҫеҫ мбн бмӗр тӑршшӗпе ман чуна ӑшӑтса 
пурӑнчӗ.

— Акӑ мбншӗн эсӗ ӑна час-часах алла тытса шухӑша 
кайса лараттӑн. Асанне-е-е, эпб юрататӑп сана, — Даша 
асламӑшбн куҫҫуль тумламбсене ал тутрипе шӑлса илчӗ те 
ун ҫумне йӑпшӑнса кӗрсе ларчб. — Эпӗ те сан пекех ӗмӗр- 
ӗмбр пбр ҫынна юратса пурӑнӑп.

— Ташук, эсӗ ҫамрӑк-ха апла калама, пурнӑҫра тембн 
те пулать. Анчах ҫакна асту: юратупа выляма кирлӗ мар.

— Эпӗ нихӑҫан та вылямӑп, асанне. Анчах юрату кил- 
нине мӗнле пӗлмелле?

— Кун пирки сана чӗрӳ пӗлтерӗ. Халӗ вбҫтерех. Сан- 
сӑрах уява пуҫлӗҫ тата.

Даша шкула чупса ҫитнӗ тӗле ачасем шкул столовӑйне 
туллиех пуҫтарӑннӑччб бнтб. Вӑл мӑйӗ тавра ҫыхнӑ шупка 
тутӑрне майлакаларӗ те тантӑшне шыраса сцена патнелле 
утрӗ. Кӗҫех шкул директорӗн ҫумб Маргарита Лавренть- 
евна Петрушова уяв пуҫланнине пӗлтерсе ертсе пыракан- 
сене сцена ҫине хӑпарма ыйтрӗ. Ҫав вӑхӑтра Даша хӑйне 
хыҫалтан такам ҫанӑран туртнине туйрб.

— Сидорова, атя хӑвӑртрах, сана Ольга Якимовна шы- 
рать, — терб Гера. Шурӑ кӗпе ҫийӗн мӑйне хӑмӑр галстук 
ҫакнӑскер, Дашӑна ҫитбннӗ ҫын пекех туйӑнчб. — Регина 
чирлесе ӳкнӗ. Уява сан ертсе пымалла пулать.

— Епле апла? Эпӗ хатбр мар! — Даша турткаланса ал- 
лине вӗҫертрӗ.

— Мӗн хатбрленмелли унта? Пуҫна мбн килнине кала 
та — пулчӗ те!

— Вӑт хӑв хӑпар та кала! Пымастӑп!
— Вӑт кутӑнскер. Хут тӑрӑх вуламалла вӗт, мӗн туртка- 

ланан? Репетицисенче пулнӑ-и эс? Пулнӑ! Атя хӑвӑртрах. 
Якимовна сана илсе килмех хушрӗ.

— Юрӗ, эппин. — Юратнӑ вӗрентекен сӑмахӗсене ит- 
лемесӗр тӑма пултараймарӗ Даша. — Анчах япӑх пулсан 
мана ан айӑплӑр.

— Тахҫанах ҫакӑн пек каламаллаччӗ сан, турткалашса 
вӑхӑта ирттеретӗн.

Даша сцена ҫине тухса тӑрсан вӗренекенсем шавласа 
илчӗҫ.

— Регина ӑҫта?
— Каллех ҫав вӗҫкӗне кӑларчӗҫ сцена ҫине, — Рита 

сассине уйӑрса илчӗ сцена ҫинчи хӗр.
— Дашӑсӑр пуҫне урӑх ҫын ҫук-ши пирӗн шкулта?
Даша ҫак сӑмахсене аванах илтрӗ пулин те пуҫне ка-

ҫӑртса ӳсӗркелесе илчӗ те хӑй сисмесӗрех юрӑ пуҫарчӗ.
— Илемлӗ, илемлӗ,
Илемлӗ чӑваш юрри... —

хӗрӗн янӑравлӑ сасси шкул тӑрӑх саланса урамалла вир- 
хӗнчӗ. Пурте шӑп пулса сцена еннелле тинкерчӗҫ. Даша 
юрласа пӗтермесӗр те вырӑнтан хускалакан пулмарӗ. Хӗр 
енне сиввӗн пӑхакансем те шӑпланчӗҫ: ахӑртнех, Дашӑн 
хӑтланкаларӑшӗ вӗсене те тӗлӗнтерчӗ пулас.

— Юратнӑ вӗрентекенсем, тантӑшӑмсем, сире пурне 
те уяв ячӗпе саламласа ырлӑх-сывлӑх, ӑнӑҫу, телейпе юрату 
сунса уява уҫма ирӗк ыйтатӑп. — Даша залра ларакансем 
енне ӑшшӑн пӑхса пуҫ тайрӗ, алӑ ҫупма чарӑнасса кӗтсе 
пуҫне кӑштах каҫӑртрӗ. — Пуш уйӑхӗн саккӑрмӗш кунӗн- 
че хӗрарӑмсене чысласси ӑҫтан пуҫланса кайнӑ-ха? Пин 
те сакӑр ҫӗр аллӑ ҫиччӗмӗш ҫулта Нью-Йорк хулинчи 
ҫӗвӗпе атӑ-пушмак фабрикинче ӗҫлекен хӗрарӑмсем ма- 
нифестацие пуҫтарӑнса хуҫасенчен хӑйсене вунӑ сехет ҫеҫ 
ӗҫлеттерме, ӗҫшӗн арҫынсемпе танах тӳлеме ыйтнӑ. Ҫавӑн 
пекех вӗсем хӑйсен профсоюзне туса хунӑ. Вӗсен ыйтӑвӗ- 
сене тивӗҫтернӗ. Ҫакӑ хӗрарӑмсен пӗрремӗш ҫӗнтерӗвӗ 
пулнӑ. Ҫирӗммӗш ӗмӗр пуҫламӑшӗнче Чикаго хулинче пу- 
рӑнакан килте ларакан хӗрарӑмсем кастрюльсем, ҫатма- 
сем тата хӑйсем килте усӑ куракан ытти савӑт-сапа йӑт- 
са урам тӑрӑх шаккаса утнӑ, хӑйсене хисеплеме ыйтнӑ.

Анчах ҫакӑ вӗсен пурнӑҫне пачах та улӑштарман. Ҫак ӗҫе 
Германире пурӑнакан Клара Цеткин вӗҫне ҫитерме пул- 
тарнӑ. Унӑн упӑшки Раҫҫей ҫынни пулнӑ. Вӑл Ютарӑна 
Раҫҫейрен тарса килнӗ революци шухӑшӗллӗ студентсем- 
пе паллаштарнӑ. Кайран Клара та хӗрарӑмсен прави- 
семшӗн, ирӗклӗхӗшӗн, вӗсене те суйлава хутшӑнтарассишӗн 
кӗрешме пуҫлать, пӗтӗм тӗнчери хӗрарӑмсен конферен- 
цине ирттерет. Унта вунҫичӗ ҫӗршыв хутшӑнать. Ҫавӑнта 
Клара пуш уйӑхӗн саккӑрмӗшӗнче хӗрарӑмсен уявне ирт- 
терме сӗнет. Раҫҫей хӗрарӑмӗсем пӑлхава пин те тӑхӑр ҫӗр 
вун виҫҫӗмӗш ҫулта тухаҫҫӗ, ӗҫ укҫине ӳстерес, суйлава 
хутшӑнтарас ыйтусене ҫӗклеҫҫӗ. Пин те тӑхӑр ҫӗр вун 
ҫиччӗмӗш ҫулхи пуш уйӑхӗн саккӑрмӗшӗнче Петрофад ху- 
линчи пир-авӑр фабрикинче ӗҫлекенсем пӑлхав пуҫараҫҫӗ. 
Пӗртанлӑх, ҫӑкӑр, тӑнӑҫлӑх ыйтса Патшалӑх Думи патнелле 
утаҫҫӗ. Ҫакна асра тытса пин те тӑхӑр ҫӗр утмӑл пиллӗкмӗш 
ҫулта пуш уйӑхӗн саккӑрмӗшне хӗрарӑмсен уявӗ тата кану 
кунӗ тесе ҫирӗплетеҫҫӗ.

Залра ларакансем шӑп ларни Дашӑна та хумхантарчӗ; 
вӑл ҫамки ҫинчи тарне ал тутрипе шӑлса типӗтрӗ те уява 
малалла тӑсма ыйтса ташӑ ӑстисене сцена ҫине чӗнчӗ.

— Тупӑннӑ ученӑй, пуҫне каҫӑртать тата, интернетран 
вуласа пӗлнӗ те хӑйне мӑнна хурса тӑрать. — Шӑл витӗр 
сӑрхӑнса тухакан сӑмахсене кам каланине Даша сассин- 
ченех уйӑрчӗ. Анчах чӗрре кӗрсе хӑйӗн кӑмӑлне те, уява 
та пӑсас темерӗ. — Атя, кайрӑмӑр!

Вӗренекенсем пӗрин хыҫҫӑн тепри сцена ҫине тухса 
хӑйсен пултарулӑхӗпе тӗлӗнтерчӗҫ. Кӗҫех ташӑ каҫӗ пуҫ- 
ланчӗ.

— Киле пыратӑн-и эс? — хӑйне такам хыҫалтан хыттӑн 
тӗртнӗрен Даша сулӑнсах кайрӗ.

— Гриша! Ӳкеретӗн вӗт! Эсӗ кунта мӗн туса ҫӳретӗн? 
Санпа тантӑшши никам та ҫук.

— Анне сана пӗрлех илсе таврӑнма ячӗ мана, атя киле.
— Гриша, эсӗ каях. Эпир Герӑпа кӑшт каярах юлса тав- 

рӑнатпӑр.
— Сана пӗрле илсе пымасан анне вӑрҫать мана.

— Ҫывӑрать вӑл халӗ, каях.
— Эп кайӑп-ха, анчах эс йӗркеллӗ тыт хӑвна, — тесе 

Гриша Дашӑран уйрӑлчӗ.
— Вӑт шӗпӗн, — ачашшӑн пӑхса ӑсатрӗ шӑллӗне Да- 

ша. — Вӗрентет тата. Вера, атя зала кӗретпӗр. Манӑн кӑмӑл 
питӗ лайӑх паян, ташлас-юрлас килет.

Тантӑшӗ вырӑнтан хускалмасӑр алӑк еннелле тинкер- 
нине асӑрхасан Даша та унталла ҫаврӑнчӗ.

Тин ҫеҫ алӑкран кӗнӗ виҫӗ ҫамрӑк кулкаласа хӗрсем 
патнелле ҫывхарчӗ. Даша вӗсем хушшинче хӑйӗн чӗрине 
хускатса канӑҫсӑр тапӑлтаттаракан Сашӑна асӑрхасан ку- 
ҫӗсене чарса хускалмасӑр тӑчӗ. Унтан пӗрре кӗпи ҫине, 
тепре ӑна куҫран тинкерекен каччӑ енне пӑхса илчӗ те 
вӑтаннипе пуҫне чикрӗ.

— Салам, хӗрсем, — шӑплӑха татрӗ яшсенчен пӗри. — 
Пире уява кӗртетӗр-и?

Хӗрсем чӗнмерӗҫ. Даша пуҫне ҫӗклемесӗр пӳрнисемпе 
мӑйри тутӑрне пӗтӗркелерӗ. Вера тантӑшӗ мӗн каласса кӗт- 
се шӑпӑрт тӑчӗ.

— Мӗншӗн чӗнместӗр? Ҫӑвара шыв сыпрӑр-им? — 
Саша пӗр утӑм малалла пусса Даша патнелле ҫывхарчӗ. — 
Епле чипер иккен эсӗ. Мӑкӑнь ҫеҫки пек. Хитре хӗрсене 
юрататӑп эпӗ.

Даша вӑтаннипе пуҫне татах та пӗкрӗ.
— Саша, ан иментер хӗрсене, кӗҫ сакайне анса кайӗҫ 

вӑтаннипе. Тен, паллашӑпӑр. Мана Петя тесе чӗнеҫҫӗ. Са- 
шӑна паллатӑр. Ку вара, — сарӑ ҫӳҫлӗ вӑрӑм качча хӗрсем 
умнелле тӗртрӗ Петя. — Миша, ман кӳршӗ.

— Питӗ хавас сирӗнпе паллашма, — Вера умӗнче пуҫ- 
не тайрӗ Миша текенни. — Тен, зала кӗретпӗр? Питӗ ха- 
васлӑ кӗвӗ илтӗнет. Сана ташша чӗнме юратчӗ-ши?

— Атьӑр, кӗрер. Пире тӑхӑр сехетчен ҫеҫ ташлама ирӗк 
пачӗҫ. Кайран хӳтерсех кӑларса яратпӑр терӗ сирӗн Яки- 
мовна, — Саша Дашӑна алӑран тытса хӑй еннелле туртрӗ. 
Хӗр, ҫакна пачах кӗтменскер, каччӑ еннелле сулӑнчӗ. Саша 
хӗре ачашшӑн хӑй ҫумне чӑмӑртарӗ. — Эпӗ те сана ташша 
чӗнетӗп.

Даша ерипен пуҫне ҫӗклесе качча куҫран тинкерчӗ. 
Пӗлӗт пек кӑн-кӑвак, тинӗс евӗр тарӑн вӗсем. Хӗрӗн чӗри 
кӑкӑртан сиксе тухас пек тапӑлтатса тапма пуҫларӗ. Вӑл 
сывлӑшӗ пӳлӗннине, сывлама йывӑрланнине туйса ассӑн 
сывласа илчӗ те Верӑна аллинчен ҫавӑтрӗ, сӗтӗрнӗ пекех 
туртса ташӑ пӳлӗмне кӗрсе кайрӗ. Вӗсем хыҫҫӑн каччӑсем 
те хускалчӗҫ. Даша тантӑшне пилӗкӗнчен ҫупӑрласа илчӗ 
те кӗвӗ майӑн ҫаврӑнма пуҫларӗ. «Амур хумӗсем»... Миҫе 
ҫын чӗрине пӑлхантарман-ши ҫак кӗвӗ? Хӗр хӑйне асам- 
лӑх тӗнчине лекнӗн туйрӗ. Утмӑл турат ҫеҫкиллӗ сарӑ кӗпе 
арки вӑр-р та вӑр-р ҫаврӑнчӗ. Ҫав вӑхӑтра Даша кӗҫ-вӗҫ 
ҫӳлелле вӗҫсе хӑпарма хатӗрленекен лӗпӗше аса илтерчӗ. 
Шупка тутӑрӗпе пӗр тӗсленнӗ пит ҫӑмартийӗ, ялкӑша- 
кан ҫутӑ куҫӗсем хӗр сӑнне тата та илемлетрӗҫ. Ҫакна 
Саша ҫеҫ мар, кӗтесре пӑшӑлтатса каварлашакан ушкӑн 
та асӑрхарӗ.

— Даша, — ҫав вӑхӑтра тусӗнчен шӑппӑн ыйтрӗ Вера. — 
Эсӗ ку яшсене ӑҫтан паллатӑн?

— Кайран каласа парӑп. Халӗ ташлар, тусӑм.

— Пӑхӑр-ха пирӗн ботаничкӑна! Вӑт, чӑннипех те лӑпкӑ 
кӳлӗри шуйттан. Мӗне кура ҫапла савӑнать-ши?! — Пӳлӗм 
кӗтесӗнчи ушкӑнра тӑракан Ритӑн йӗкӗлтесе каланӑ сӑма- 
хӗсене ҫывӑхра тӑракансем те илтрӗҫ пулас: ун еннелле 
ҫаврӑнчӗҫ. — Тӑхтӑр-ха, — темӗн аса илнӗ пек шута кайса 
Рита шӗвӗр пӳрнине ҫӳлелле ҫӗклерӗ. — Кӗҫех мыскара 
кӑтартӑп сире. Дина, пирӗн хур амине куҫ хывнӑ каччӑ 
хӑшӗ ҫавӑнта?

— Кӑвак куҫли, — хӑлхаран хуллен пӑшӑлтатрӗ Дина. — 
Мӗн тума кирлӗ вӑл сана?

— Курӑн кӗҫех.
Илемлӗ кӗрен кӗпе тӑхӑннӑ, мӑйне тӗрлӗ шӑрҫа ҫакнӑ 

Рита пуҫне вӑшт ҫеҫ сулласа илчӗ те алӑк умӗнче тӑракан 
каччӑсен ушкӑнӗ еннелле хӑюллӑн утрӗ.

— Сире ташша чӗнме юратчӗ-ши? — хулпуҫҫийӗ ҫине 
сапаласа янӑ сарӑ кӑтра ҫӳҫне сӑрланӑ вӑрӑм чӗрнеллӗ 
пӳрнисемпе юсанҫи туса Сашӑна куҫран пӑхрӗ Рита. —

Халиччен курман сире, пирӗн патра пӗрремӗш хутчен пу- 
лас?

Дашӑпа Вера ташланине куҫ илмесӗр сӑнакан Саша 
малтанлӑха ҫухалса кайрӗ. Унтан хӗрӗн хӑй ҫине ачашшӑн 
пӑхакан куҫӗсене, йӑл кулакан ҫӳхе тутине асӑрхасан хи- 
рӗҫлеме хӑяймарӗ, ӑна хӑй еннелле туртса илсе ташлама 
пуҫларӗ. Ҫӗнӗ мӑшӑра Дашӑпа Вера та асӑрхарӗҫ. Вӗсем 
сӑнанине курса Рита Саша ҫумне тачӑрах ҫыпӑҫса ӑна куҫ- 
ран пӑхрӗ.

— Питӗ хитре ташлатӑн эсӗ, ӑҫта вӗрентӗн?
— Хам тӗллӗн. Салтакра кӑштах ташланӑ. Эсӗ те аван 

ҫаврӑнатӑн.
— Каларӑн та... — Рита вӑтананҫи туса пуҫне пӗкрӗ те 

хыттӑн ахӑлтатса кулса ячӗ.
— Эпӗ нимӗн кулӑшли те каламарӑм-ҫке.
— Пӗр пӑтӑрмаха аса илтӗм, ха-ха-ха, — качча мӑйӗн- 

чен икӗ аллипе ыталаса илсе куҫран пӑхрӗ Рита. — Кала- 
са парас-и?

— Эпӗ итлеме хавас.
— Тӑхта эппин.
Рита ахӑрса кулни Дашӑн чӗрине ҫурмалла ҫурчӗ тейӗн: 

вӑл хӑй пӑлханнине никама та кӑтартас мар тесе Верӑна 
вӗҫертрӗ те ирӗкелле тухма хатӗрленчӗ. Дашӑна куҫ айӗпе 
вӑрттӑн сӑнакан Рита ҫакна асӑрхаса ун ҫулне пӳлчӗ. Хӑй 
ҫав вӑхӑтрах тусне те, Кольӑна, сӑнама пӑрахмарӗ. Дашӑн 
кӳрши аллисене хире-хирӗҫ тытнӑ, мӗн пуласса кӗтнӗ пек 
пӗрре Даша енне, тепре Рита енне пӑхса илчӗ. Ҫакна асӑр- 
ханӑ Ритӑн куҫӗсенчен ҫулӑм сирпӗнме пуҫларӗ тейӗн: вӑл 
йӗри-тавра ҫиллессӗн пӑхса илчӗ.

— Мӗскӗн, кам тата мӗншӗн парнеленӗ-ши сана ку 
тутӑх тӗслӗ кӗпене — паллӑ мар. Аҫу-аннӳ кӗпе те туянса 
параймасть, ют ҫын кӗпипе ҫӳретӗн, — пуҫне чиксе ута- 
кан Дашӑна алӑран тытса чарчӗ Рита. — Мӑйунта та 
асаннӳн ӗмпӳ вӑхӑтӗнчи шӑрҫи. Ӑҫтан тупса ҫыхрӑн эс ку 
тутӑра? Ун вырӑнӗ тахҫанах ҫӳп шӑтӑкӗнче. Пӑхӑр-ха ун 
ҫине, чи пултарулли имӗш вӑл шкулта! Мӗн пӑхмалли пур 
сан ҫинче, Сидорова?! Пукан пек лутра эсӗ! Куҫусем те

мӑшкӑлтӑк шывӗ пек тӗссӗр! Урусем... Ха-ха-ха, — Рита 
каҫӑрӑлса кулса илчӗ те Дашӑна хулӗнчен туртса ҫавӑрка- 
ларӗ. — Ҫитмӗл ҫулхи карчӑкӑн — асаннӳн пекех кукӑр.

Шава илтсе ташлакансем те чарӑнчӗҫ. Кӗвӗ те шӑп- 
ланчӗ. Ушкӑн Дашӑпа Ритӑна хупӑрласа илчӗ.

— Ну, мӗн чӗнместӗн, Сидорова? Тӗрӗслӗх куҫна ҫиет- 
им? Е нимӗн те каламалли ҫук? Тӗрӗс, Сидорова! Сана 
пурте ырлаҫҫӗ. «Сидорова аван вӗренет...» «Сидорова пур 
ӗҫре те маттур...» Пӗлетпӗр эс ӑҫта маттур пулнине. Ка- 
ла пурне те, Сидорова, ҫак кӗпене сана мӗншӗн туянса 
панӑ-ха? Чӗнместӗн. Пӗлетпӗр эпир эс шкултан мӗншӗн 
пӗччен таврӑннине! Уроксем хыҫҫӑн пурте автобус ҫине 
васкаҫҫӗ, пирӗн Сидорова вара шурӑ хурӑнсем айне!

— Рита! Мӗнле намӑс мар сана ҫавӑн пек калаҫма?! 
Чар чӗлхӳне! Унсӑрӑн... — Вера тантӑшӗ умне тухса Ритӑ- 
на куҫӗсемпе пӑраларӗ.

— Мӗн унсӑрӑн? Кала малалла, Вера?! Эсӗ вӗт ун 
хӳрешки анчах. Сан вырӑнта пулсан эп унпа пӗр утӑм та 
туман пулӑттӑм. Мӗншӗн тесен вӑл хӑйне ҫапла киревсӗр 
тыткаланипе сан ятна та варалать! Ӑна хурӑнсем айне 
каччӑпа кӗрсе кайнине пӗтӗм ял курнӑ! Ӗненмесен Ли- 
сук аппаран ыйтӑр! — Рита хӑйне майлӑ ҫынсене шыра- 
са тавралла пӑхса илчӗ. Никам та чӗнмерӗ. Пурте малалла 
мӗн пуласса кӗтсе шӑпӑрт тӑчӗҫ. — Хӑҫан пулнӑ вӑл пач 
палламан каччӑ хӗре кӗпе парнелени? Паллах, мӗншӗн 
те пулин илсе панӑ!

Даша пӗрре Рита енне, тепре Саша ҫине пӑхса илчӗ, 
пуҫне чикрӗ. Ҫав вӑхӑтра Рита Сашӑна аллинчен ярса илсе 
хӑйӗнпе ҫумӑн тӑратрӗ. Даша пуҫне чиксе ушкӑна икӗ ен- 
нелле сирчӗ те чупнӑ пек алӑк еннелле васкарӗ. Таврара 
шӑна вӗҫни илтӗнчӗ. Ритӑн ашшӗпе амӑшӗ ялта ятлӑ ҫын- 
сем. Вӗсен хӗрне хирӗҫ кайни ӳлӗм сиен кӳме пултарнине 
пурте ӑнланаҫҫӗ.

— Рита, — терӗ ҫав вӑхӑтра Саша никам илтмелле мар 
хуллен. — Пурне те хӑв виҫӳпе ан виҫ.

— Мӗн терӗн эс?! — Сашӑн сӑмахӗсем Ритӑшӑн вӑкӑр 
умӗнче варкӑшакан хӗрлӗ пусма пекех пулчӗҫ пулас: вӑл

хӗремесленсе кайрӗ. — Епле хӑятӑн эс мана хирӗҫ кала- 
ма?! Ман атте камне пӗлетӗн-и эс?

— Пӗлетӗп. Шел вӗсене. Эс аҫу-аннӳ ҫитӗнӗвӗсемпе 
мар, хӑв мӗн пултарнипе мухтан. Хальлӗхе эс маншӑн хӑй 
тӗллӗн нимӗн тума пултарайман, ҫав вӑхӑтрах ыттисене 
ӑмсанса ним айӑпсӑр кӳрентерме пултаракан этем пек ку- 
рӑнатӑн.

— Эпӗ... Нимӗн тума пултарайман этем? Епле хӑятӑн 
эс ман пирки ҫапла калама?! Э-э, ӑнлантӑм эсӗ мӗн пир- 
ки каланине, — Рита сиввӗн кулкаласа тавралла пухӑннӑ 
вӗренекенсене сӑнарӗ. — Ӑҫтан-ха пурте сан пек пулта- 
руллӑ пулӗҫ? Эсӗ вӗт пурне те пултаракан хӗре хӑв май 
ҫавӑрма пултарнӑ. Вӑл пур ҫӗре те ӗлкӗрет. Ӗнер ӑна лавк- 
ка хыҫӗнче палламан арҫынпа тӑнине курнӑ. Кӳршӗ кач- 
чисемпе те каҫсерен ыталанса ҫӳрет. Хамӑр куртӑмӑр Ди- 
нӑпа! Намӑса пӗлесчӗ ун. Гера хӑйӗн юлташӗпе Регинӑпа 
туслӑ пулнине пӗлсе тӑрсах урам тӑрӑх унпа ыталанса ҫӳ- 
рет. «Пурпӗрех туртса илетӗп», — тесе каланине ҫынсем 
илтнӗ. Вӑлах Регинӑна «вӑрра тытаканни»!

Регина ҫак сӑмахсене илтсен темӗн калама хатӗрленсе 
ҫӑварне уҫрӗ... Анчах сывлӑшӗ пӳлӗнсе килнипе тутисене 
сиктеркелесе илчӗ те куҫӗсемпе Герӑна шырарӗ.

— Мӗнле «вӑрра тытнӑ»? — Гера туххӑмрах хӗрсем ум- 
не ҫитсе тӑрса Ритӑна хулӗнчен чӑмӑртаса тытрӗ.

— Эпӗ никамӑнне те нимӗн те вӑрламан... — ушкӑнра 
тӑракан Регинӑн сассине илтсе вӗренекенсем аяккалла 
сирӗлчӗҫ.

— А-ай, ыраттаратӑн, яр теҫҫӗ сана! Кӳршӳнтен ыйт! 
Калаканни вӑл, эп мар!

— Даша, ӑҫта эсӗ? Регина санне хӑҫан тата мӗн вӑр- 
ланӑ? — Гера Дашӑна шыраса тавралла тинкерчӗ.

— Куртӑн-и, Гера? Тухса тарнӑ сан кӳршӳ! Мӗн ка- 
латӑр ӗнтӗ вӑл?! Мӗншӗн тесен эп калани — йӑлтах тӗрӗс! 
Ӗненмесен Лисук аппаран ыйтӑр! — Рита ҫӗнтерӳллӗн тав- 
раналла тинкерчӗ. — Пӗлтӗр пирӗн ӑслӑ-пӑслӑ Сидорова 
аллине ҫыхмалли сехетне ҫухатнӑ иккен. Пурне те Регина 
вӑрланӑ тесе ӗнентернӗ. Анчах кайран ун сехет пачах та

пулманни палӑрнӑ. Кӗпине те юттисем парнелеҫҫӗ те, аш- 
шӗпе амӑшӗ ӑҫтан-ха ӑна сехет туянса паччӑр? Иккӗшӗ те 
ӗҫе ҫӳремеҫҫӗ! Ял халӑхне сӑмакун сутса сиен кӳреҫҫӗ!

Вера хӑй енне ыйтуллӑн пӑхакан Сашӑн куҫӗсене асӑр- 
харӗ те аллисемпе ушкӑна сиркелесе тантӑшӗ хыҫҫӑн алӑк 
патнелле талпӑнчӗ.

— Вера! Тӑхта тетӗп! Вера! — Саша хӗре тытса чарас 
тесе ун хыҫҫӑн ӑнтӑлчӗ. Анчах Рита тавра пуҫтарӑннӑ 
ушкӑн варринчен ниепле те хӑтӑлса тухаймарӗ.

— Куртӑр-и? Нимӗн те хуравласа калаймаҫҫӗ! Мӗншӗн 
тесен эпех тӗрӗс! Акӑ тинех пӗлтӗр Сидорова кам иккен- 
не! Ун пичӗ ҫинчен маска сирӗлчӗ!

— Эй, эсӗ, пурне те пӗлекен, чӗлхӳ ывӑнмарӗ-и калаҫ- 
са? — Саша сурчӑкне сирпӗтсех янрашакан хӗр умне тух- 
хӑмрах ҫитсе тӑчӗ. — Шел, арҫын ача мар эсӗ, унсӑрӑн... 
Хӗрсемпе ҫапӑҫмастӑп эпӗ. Петя! Миша! Кайрӑмӑр!

— Эп никамӑнне те, нимӗн те вӑрламан... — Регина 
куҫӗсене хупласа вӗсем хыҫҫӑнах урамалла чупса тухрӗ.

— Регина! Тӑхта, эпӗ те пыратӑп! — Унтан Гера Рита 
еннелле ҫаврӑнчӗ те ӑна хулӗнчен ярса тытса хыттӑн чӑ- 
мӑртарӗ. — Ну, Иванова, сӑмсу ҫине картсах хур: сан су- 
кдна ҫиеле кӑларатӑпах! Ун чухне шеллемӗп сана!

— Ан хӑрат! Сан пеккисенченех хӑрамастӑп-ха! Мал- 
тан хӑвӑн кӳршӳпе вӗҫне-хӗрне туп. Мана ӗненмесен Ди- 
нӑран ыйт.

Ушкӑн Дина еннелле ҫаврӑнчӗ. Хӗр вӑрттӑн савса пу- 
рӑнакан савнийӗн хаяр куҫӗсене асӑрхасан пуҫне чикрӗ.

— Эпӗ... пӗлместӗп... — терӗ пуҫне татах та пӗксе.
Рита хаярланса тантӑшне хулӗнчен чӗпӗтрӗ. Гера Дина

енне йӗрӗнсе пӑхса илчӗ те курткине уртса ярса Регина 
хыҫҫӑн тухса чупрӗ.

— Эсӗ... Эсӗ малашне хӑвӑн хура ӗҫӳсене пӗчченех ту! 
Пулӑшать иккен вӑл... Эсӗ йӑлт аркатрӑн. Усал ҫын эсӗ... — 
Дина та йӗрсе ярса васкавлӑн чупса тухса кайрӗ.

— Мӗн пулнӑ кунта? Мӗн пуҫтарӑнтӑр? Уяв вӗҫленчӗ 
пулсан килӗрсене саланӑр, — ҫав вӑхӑтра ачасем патне 
ҫитсе тӑнӑ Ольга Якимовнӑн сасси пурне те шартах сик-

терчӗ пулас: вӗренекенсем пӗр-пӗрин ҫине пӑхса хуллен 
саланма пуҫларӗҫ. — Иванова, мӗн пулнӑ кунта? Мӗншӗн 
пӗри те чӗнместӗр? Мӗншӗн питӗ хӑвӑрт салантӑр?

— Нимӗн те пулман! Уява пуҫланнӑ-пуҫланман сирӗн 
юратнӑ Сидорова пӑсрӗ.

— Даша-и? Тем, ӗненес килмест. Вӑл паян тӗлӗнмелле 
аван ертсе пычӗ уява. Питӗ хитре, хӑйне килӗшӳллӗ кӗпе 
тӑхӑннӑччӗ. Ӑҫта халӗ вӑл?

— Эсир пурне те пӗлместӗр, Ольга Якимовна. Ӑна...
— Рита, чарӑн! — пӳлӗмре пӗччен тӑрса юлнӑ Коля 

Ритӑна куҫран тинкерсе вӗсем патнелле ҫывхарчӗ. — Эпӗ 
Дашӑна мӗн ачаран пӗлетӗп. Вӑл ун пек хӑтланма пулта- 
райман. Сан пирки класс пухӑвӗнче калаҫма тивет.

— Кам та пулин кунта мӗн пулса иртни пирки ӑнлан- 
тарса парӑр-ха мана, тархасшӑн, — Ольга Якимовна куҫӗ- 
сене сиктеркелесе вӗренекенӗсене сӑнарӗ. — Даша ӑҫта?

— Ольга Якимовна, эпӗ ҫывӑх кунсенчех класс пухӑв- 
не ирттерме сӗнетӗп. Паян кунта мӗн пулса иртнине сӳтсе 
явмаллах.

— Коля... Эпӗ... — Рита пуҫне чиксе шурӑ туфлийӗн 
кӗлипе урай хӑмине пӑраларӗ.

— Сывӑ пулӑр, Ольга Якимовна, эпӗ те вӗҫтертӗм, ача- 
сене хӑваласа ҫитесшӗн.

— Нимӗн те ӑнланмастӑп, — аллисене сарса Коля кайнӑ 
еннелле ҫаврӑнчӗ вӗрентекен. — Иванова, тен, эсӗ ӑнлан- 
тарса парӑн.

Вӗренекенсенчен пӗчченех тӑрса юлнӑ Рита нимӗн ка- 
ламасӑр пӳлӗмрен тухса вирхӗнчӗ. Ольга Якимовна та ҫутта 
сӳнтерсе килне васкарӗ.

Сашӑпа юлташӗсем ушкӑна икӗ еннелле сирсе ирӗке 
тухрӗҫ. Тавралӑх тӗттӗмленме те ӗлкӗрнӗ иккен. Каччӑсем 
тӗрлӗ еннелле саланса Дашӑна шырарӗҫ. Анчах хӗр ниҫта 
та курӑнмарӗ.

Даша куҫҫуль тумламӗсене шӑла-шӑла, чыхӑна-чыхӑна 
ӳсӗрсе килӗ еннелле чупрӗ. Шӗпӗр-шӗпӗр тӑкӑнакан юр- 
па хутӑш ҫӑвакан ҫумӑрӑн шултра тумламӗсем хӗр питне

перӗнсе ыраттарчӗҫ. Анчах ним айӑпсӑр кӳнӗ чӗрери су- 
ран ытла та пысӑк пулни ӳт-тир ыратӑвне туйтармарӗ. 
«Мӗн тунӑ эп Ритӑна? Мӗншӗн вӑл мана паян пӗтӗм шкул 
умӗнче ҫапла ҫапса хуҫрӗ? Нивушлӗ килти ӗҫе ҫыртарса 
илтерменшӗнех ҫын чунне ҫапла варалама пулать? Ӑҫта 
тӗрӗслӗх? Малашне шкула мӗнле ҫӳремелле? Саша... Мӗн 
шухӑшларӗ-ши вӑл ман пирки? Мӗншӗн-ха вӑл Ритӑна 
ташша чӗнчӗ? Нивушлӗ вӑл та манран тӑрӑхлать? Куҫӗсем 
вара ӑшӑ. Вӑтанчӑклӑн пӑхаҫҫӗ. Ырӑ ҫын пек курӑнчӗ мана. 
Вӑл вара...»

Даша пӳрте шӑппӑн кӗрсе тӑчӗ. Тем пек хуллен утас 
терӗ пулин те ҫӑмӑл ыйхӑллӑ асламӑшӗ вӑранчех.

— Ташук, эс килтӗн-и? — вырӑн ҫинче тӑрса ларса 
ҫӳҫне майларӗ асламӑшӗ. — Мӗнле иртрӗ уяв? Кӗпӳне па- 
халарӗҫ-и? Пукане пекехчӗ те — асӑрханах ӗнтӗ.

— Килтӗм, асанне, — нӗшӗклесе хуравларӗ Даша.
— Эсӗ йӗретӗн тем? — мӑнукне хӑй еннелле ҫавӑрса 

ыйтрӗ асламӑшӗ. — Такам кӳрентерчӗ-им?
— Никам та кӳрентермен. Урамра ҫумӑр ҫӑвать. Та- 

кӑнса ӳксе чӗркуҫҫине ыраттартӑм.
— Эс уншӑнах йӗрес ҫук-ха, ан суеҫтер. Кӗркунне утӑ 

капанӗ тӑрринчен ӳксен те шӑпах лартӑн та... Каласа пар, 
мӗн пулчӗ? — ҫине тӑрсах ыйтрӗ асламӑшӗ.

— Асанне-е-е, — асламӑшӗ умне кукленсе ларчӗ Да- 
ша. — Мана Ивановсен Рити пӗтӗм шкул умӗнче темӗн 
те пӗр каласа пӗтерчӗ-ӗ. Мана ҫак кӗпене Саша парнеле- 
нине ӑҫтан пӗлет-ха вӑл?

— Ара, Ташук, ялта сӑмаха пытарса усраймӑн. Пӗри 
теприне, «сана анчах калап, анчах эс никама та ан шар- 
ла», — тенипех пӗтӗм ял пӗлет. Вӑрттӑнлӑха икӗ ҫын пӗлет 
пулсан вӑл вӑрттӑнлӑх пулма пӑрахать, ан ман ҫавна, пеп- 
кем. Панӑ-панӑ, вара мӗн? Кама мӗн ӗҫ?

— Асанне-е-е, эс пурне те пӗлместӗн. Вӑл мана... Ка- 
лама та намӑс... Эп темӗнле арҫынпа хурӑнсем айне ҫӳре- 
тӗп тесе каларӗ-ӗ.

— Ай-тур-тур, ҫаплах каларӗ-и? Намӑс та мар-и ӑна, 
шкул ачине, ҫапла калаҫма? Ача вӗт эсир...

— Ҫаплах каларӗ-ӗ. Ҫитменнине, асанне, вӑл калани- 
не Саша та илтрӗ-ӗ. Тата мана Саша ташша чӗнчӗ. Эп 
вӑтаннипе тухмарӑм. Вӑл вара Ритӑпа ыталанса ташларӗ.

— Вӑт чӗмере. Ивановсен хӗрне эс мӗн усал тунӑ-ши? 
Кушака та кӳрентерейместӗн вӗт эсӗ.

— Килти ӗҫе пӑхтарса ҫыртармарӑм. Эп ӑна ӑнлантар- 
ма уроксем хыҫҫӑн юласшӑнччӗ, вӑл мана чухӑнлӑхпа тӗксе 
кӳрентерчӗ. Тата вӑл мана кӳршӗри Кольӑпа ҫӳретӗн тесе 
айӑплать. Коля маншӑн юлташ ҫеҫ.

— Ҫамрӑк чухне каччӑшӑн та, хӗршӗн те хирӗҫесси пу- 
лать паллах. Анчах ҫапла пӗтӗм шкул умӗнче намӑслан- 
тарма пысӑк сӑлтав кирлӗ.

— Вӑл Саша ҫумне ҫыпӑҫрӗ. Манран пӗтӗм шкул умӗн- 
че кулчӗ.

— Ытлашши ан хуҫӑл, мӑнукӑм. Ҫапла ҫӑмӑллӑнах урӑх 
хӗр енне куҫакан каччӑ сана мӗн тума кирлӗ? Вӑл малаш- 
не те сан куҫҫульне нумай юхтарӗ.

— Асанне-е-е... Эпӗ ӑна... юрататӑп пулмалла-а-а...
— Ай, пепкем, — асламӑшӗ Дашӑна хӑй ҫумне чӑмӑр- 

таса пуҫӗнчен ачашларӗ. — Санӑн та, манӑнни пекех, юра- 
тӑву телейсӗр пулӗ-ши? Эй, Турӑҫӑм, — асламӑшӗ ерипен 
ура ҫине тӑчӗ те чӳрече енне пӑхса сӑхсӑхрӗ. — Пӗртен- 
пӗр хӗрӗм-пепкеме телей парах, тархасласа ыйтатӑп. Ку 
манӑн юлашки ыйтӑвӑм пулӗ. Вилӗм те алӑк умӗнчех 
тӑрать. Турӑҫӑм, санран тархасласа ыйтатӑп, ҫак Ташука 
эп курман телее парах.

— Мӗн пулнӑ сирӗн кунта?! Ҫывӑрма памастӑр! Кал- 
лех темле Сашӑна асӑнатӑр, кам вӑл? Пурпӗрех хӑҫан та 
пулин пӗлеп! Ну, калӑр йӑлт! — пӳлӗм каррине сирсе 
амӑшӗ кӗрсе тӑрсан Даша ура ҫине ҫӗкленсе асламӑшӗпе 
юнашар ларчӗ. — Эс татах унпа тӗл пулатӑн-и-ха? Миҫе 
хутчен каламалла сана каччӑсемпе ан явӑҫнӑ пултӑр тесе!

— Ара, кин, мӗн пулнине ыйтса пӗлмесӗрех Ташука 
ан ятла-ха.

— Мӗн ыйтмалли... Паллӑ пурте! Каччӑ шухӑшне пу- 
ҫунтан кӑларса пӑрах! Сан шкул пӗтерсе института кӗмел- 
ле! Тухтӑра вӗренмелле!

— Юратмастӑп эп тухтӑр ӗҫне! Ун пек пулсан инсти- 
тутне те каймастӑп вӗренме! Асанне, кала ӑна, тархасшӑн, 
мана пустуй ан ятлатӑр, — Даша ӗсӗкле-ӗсӗкле куҫӗсене 
сӑтӑркаларӗ, асламӑшӗн хулпуҫҫийӗ ҫине таянса пуҫне 
чикрӗ. — Кӗпешӗн те эсӗ айӑплӑ, анне. Асанне панӑ ук- 
ҫана мӗншӗн Нина аппа урлӑ Сашӑна партармарӑн? Ни- 
вушлӗ эсир мана аттепе иксӗр кӗпе те туянса парай- 
мастӑр?

— Каллех мана айӑплать. Нина аппу хӑй вӑйпах пачӗ 
мана укҫине. Леш ачи пурпӗрех илмест терӗ. Тупнӑ, тепӗр 
тесен, калаҫмалли. Пули-пулми ҫынпа калаҫмалла марччӗ 
ҫул ҫинче! — Унтан Натали аппа хунямӑшӗ енне ҫаврӑнса 
пӳрнипе юнарӗ. — Эсех пӑсатӑн хӗре. Мана та, ашшӗне 
те итлеми пулчӗ. Ялан тем пӑшӑлтатса калаҫатӑр иксӗр! 
Ку мӗнле тутӑр тата? — Натали аппа Даша мӑйӗнчи тутӑ- 
ра салтса илсе урайне печӗ. — Кай-кай, ӑҫтан тупрӑн эс 
ку ҫӗтӗке?

— Анне! Мӗн калаҫатӑн эсӗ?! Ку...
— Ташук... Ҫавӑнта... Эмел пурччӗ. Пар-ха, тархас- 

шӑн... — Даша асламӑшӗ унран аллисене вӗҫертсе вырӑн 
ҫине кайса ӳкнине асӑрхаса калаҫма чарӑнчӗ, амӑшӗ енне 
тинкерчӗ. — Анне! Мӗн туса хутӑн эсӗ?!

— Мӗн каларӑм вара эп? Асаннӳн чӗри начар. Ме, пар 
эмелӗсене.

— Анне, вӑл тутӑр асаннен. Юратнӑ ҫын парни. Ӑна 
вӑл аллӑ ҫул ытла упранӑ, эсӗ пур...

— Эп мӗн... Эсир мана нимӗн те каламан. Ӑҫтан-ха 
ман пурне те пӗлес?

— Пӗлместӗн пулсан мӗншӗн калатӑн, шӑп лармаллаччӗ 
сан.

— Эс аннӳпе ҫапла тавлашатӑн-и? Сире шкулта асли- 
сене хисеплемелли пирки каламаҫҫӗ пулас.

— Кин... Ташука ан ятла... Лайӑх хӗр ӳсрӗ, тавах Тур- 
ра. Эп... Ҫакӑнтан... Питӗ хытӑ хӗссе ыратать. Вилетӗп пу- 
лас...

— Каларӑн та. Пурӑнан-ха эс. Иртсе каять. Кун пекки 
сан малтан та пулнӑччӗ-иҫ.

— Пулсан-пулсан ҫапса та хуҫать. Ташук, минтере 
тӳрлет-ха. Кин, шыв ӗҫес килет... Илсе кил-ха.

Амӑшӗ тухса кайсан Даша асламӑшне меллӗ вырнаҫ- 
тарса вырттарчӗ те пукан илсе ун умне ларчӗ.

— Ташук... Мӑнукӑм... Кил-ха кунтарах. Арча тӗпӗнче 
манӑн пӗчӗк арча пур. Унта сана качча кайма пӗчӗккӗн 
укҫа пуҫтарса пынӑччӗ. Никам куриччен ил-ха, кайран 
памӗҫ тата.

— Асанне, эп качча каймастӑп. Кайран, шкулпа сыв- 
пуллашнӑ уяв валли ҫӗнӗ кӗпе, туфли туянма парӑн. Ун 
чухне, чӑн та, мана укҫа нумай кирлӗ пулать. Вӗренме те 
каймалла. Эс пухса пырах, асанне.

— Эй, ачу-пӑчу, итлемест тата... Ил тенӗ сана. Кай- 
ран, аннӳ аллине лексен, илеймӗн. Ӑна та ӑнланатӑп. Ҫит- 
мен пурнӑҫ тарӑхтарать. Укҫи тивӗҫсе пымасть. Кил-ҫурт- 
не те юсамалла. Аҫу Мускавран укҫаллӑ таврӑнтӑрах. Унта 
ӗҫлеттереҫҫӗ те укҫасӑрах кӑларса яраҫҫӗ тенине илтрӗм.

— Асанне, хӑв парӑн кайран.
— Итлемест тата... Ил теҫҫӗ сана хӑвӑртрах. А-ах, аннӳ 

ӑҫта ҫухалчӗ ҫак? Хӗссех ыратма пуҫларӗ... Пуҫ ҫаврӑнать... 
Вилӗм ҫитрӗ пулмалла... Укҫине илтӗн-и тетӗп?

— Асанне, мана пӑрахса ан кай-ха. Ман кампа калаҫса 
йӑпанас?

— Ара, аннӳ пур сан, унпа калаҫ.
— Вӑл ӑнланмасть мана... Ялан кӑшкӑрать.
— Ара, мӑнукӑм, ан кӳрен аннӳне. Каҫар ӑна. Вӑл усал 

сунса каламасть. Сире, Гришӑпа иксӗре, юратать вӑл. Аҫу 
таврӑнсан йӗркеленсе кайӑр-и...

— Эс, асаннеҫӗм, ан пӑшӑрхан, вӑл, ҫапах та, ман анне, 
эп кӳренместӗп. Эс анчах чӗрӗ пул.

— Акӑ ҫитрӗм. Витрере шыв пӗтнӗ, ҫӑлран тухса ӑсрӑм. 
Ӑҫтаччӗ-ха эмелӗ?

— Асанне аллинче, анне.
— Анне, пар-ха эмелне. Анне тетӗп! — хунямӑшӗ чӗн- 

меннине кура Натали аппа пӗшкӗнсе ӑна куҫран тинкер- 
чӗ. — Анне тетӗп! Даша, пӑх-ха, мана асаннӳ сывламан 
пек туйӑнать.

— Асанне! Асанне тетӗп! — Даша асламӑшӗн чӗрине 
итлеме пӗшкӗнчӗ. — Анне! Асанне сывламасть!

— Ак чӗмере! Мӗн туса хутӑмӑр капла? Пӑхса тӑрсах 
вӗлерсе ятӑмӑр.

— Асанне, мана пӑрахса ан кай, тархасшӑн! Сансӑр пуҫ- 
не кам ӑнланӗ мана? Асанне-е-е...

— Лӑплан, Даша, асанне вилнӗ, эс йӗнипе чӗрӗлмӗ, — 
шава илтсе Гриша та вӑраннӑ-мӗн. Вӑл урайне кукленсе 
ларса йӗрекен аппӑшне ура ҫине тӑратрӗ. — Тухтӑрсем 
килчӗҫ. Анне сана асаннен пытарма хатӗрленӗ япалисене 
пуҫтарма каларӗ.

Асламӑшне пытарни усал, хӑрушӑ тӗлӗк пекех туйӑнчӗ 
Дашӑшӑн. Ҫӑва ҫинчен те вӑл чи кайран тухрӗ. Пуҫне чик- 
се ҫынсем хыҫҫӑн шӑппӑн утрӗ. Куҫ умӗнчен асламӑшӗн 
сӑнарӗ каймарӗ...

Пӗррехинче Гришӑпа иккӗшӗ сӗм тӗттӗмчченех урам- 
ра ачасемпе мечӗкле вылянӑччӗ. Амӑшӗ ҫӗр улми анине 
ҫумлама хушни те манӑҫа тухнӑ. Эх, тустарчӗ те вӗсене 
ҫакӑншӑн. Юрать-ха, асламӑшӗ хута кӗчӗ.

— Ара, кин, вӗсем урама ҫӗр улми анине ҫумласа пӗ- 
терсен ҫеҫ тухрӗҫ. Хам тӗрӗслерӗм, тап-таса ҫумланӑ.

— Вӗсен хутне ан кӗр! Хӑш вӑхӑтра ҫумлама ӗлкӗрнӗ 
вӗсем?! Иртенпе урамра чупса ҫӳреҫҫӗ! Ӑҫтан ман пӗччен 
пур ӗҫе те ӗлкӗрес?! Ыран ирхи виҫҫӗре тӑратса лартатӑп!

— Ӗненмесен тухса пӑх ара, — асламӑшӗн лӑпкӑ сасси 
амӑшне те лӑплантарчӗ: вӑл пӗрре ачисем енне, тепре ху- 
нямӑшӗ ҫине тинкерсе пӑхрӗ те пӳртрен васкавлӑн тухса 
утрӗ. — Чӑн та, йӑлт ҫумланӑ. Хӑш вӑхӑтра ӗлкӗртӗр? Ҫинук 
сирӗн пирки: «Иртенпех уйри ҫерем ҫинче мечӗк хӑвала- 
са чупаҫҫӗ, хамӑн Верука киле хӳтерсе ятӑм», — терӗ. — 
Натали ерипен хунямӑшӗ енне ҫаврӑнчӗ. — Эсӗ ҫумланӑ 
пулӗ-ха, анне. Ачасене мӗншӗн пӑсатӑн? Ахаль те нимӗн 
те тумаҫҫӗ. Пӗри кунӗпе кӗнеке вулать, тем ҫырать. Теп- 
рине мечӗк пулсан ҫӑкӑр та кирлӗ мар.

— Эп паян урама та тухман, — мӑнукӗсем енне пӑхса 
куҫне хӗсрӗ асламӑшӗ. — Ман урасем ыратаҫҫӗ. Ҫум ҫум- 
лама мар, пусма ҫинчен те анаймастӑп.

— Анне, ан пӑс ачасене, кахала, суйма вӗрентетӗн вӗт.
Даша урӑх тӳссе тӑраймарӗ: амӑшӗ умне пуҫне чиксе

пырса тӑчӗ.
— Каҫар пире, анне, урӑх ун пекки пулмасть. Асанне- 

не ан вӑрҫ, вӑл пире хӳтӗлесшӗн ҫеҫ пулчӗ.
— Камран? Тӑван аннӳнтен-и?
— Ытла та хаяр эс, кин. Ху ача пулман-им? Ан вӑрҫ 

мӑнуксене. Выляс та килет вӗсен. Тарӑхнӑ чух шарлас мар 
терӗм, ыран хамах калӑттӑм.

— Анне, тӗлӗнтеретӗн мана. Ман ачасене манран хӳ- 
тӗлеме шут тытнӑ. Ӑҫта пулнӑ кун пекки?..

Амӑшӗ мӑкӑртатса пӳлӗмрен тухсан асламӑшӗ мӑнукӗ- 
сене хӑй ҫумне ыталаса илчӗ те ҫумне лартрӗ.

— Сире пула эпӗ те суеҫӗ ятне илтрӗм. Урӑх ун пек ан 
тӑвӑр, ачамсем. Малтан хушнӑ ӗҫе пурнӑҫлӑр, кайран ура- 
ма тухма та юрать...

Тепрехинче Даша урамра кӳршӗре пурӑнакан Кольӑпа 
тытӑҫсах вӑрҫнӑччӗ. Ушкӑнра пӗр ҫын ҫитмен пирки фут- 
бол выляма арҫын ачасем Дашӑна чӗнсе тухрӗҫ. Савӑнсах 
мечӗк хӑваласа чупрӗ хӗрача. Кӗҫ Даша футбол хапхине 
хӳтӗлекен Коля пӗшкӗнсе нускине тӳрлетнине асӑрхарӗ. 
Ҫав самантпа усӑ курса чупса пырса мечӗке хыттӑн тапрӗ. 
Вӑл хапхаран кӗрсе кайнине курса уй тӑрӑх сиккелесе чуп- 
ма пуҫларӗ. Тарӑхнӑ арҫын ача хӗрача умне чупса пырса 
ӑна пӗсехинчен ярса тытрӗ.

— Эп сире пурне те кӑшт тӑхтама ыйтрӑм, тӗрӗс мар 
кун пек!

— Тӗрӗс! Мӗншӗн тесен эс каланине пирӗн команда 
илтмен. Сӑмсу айӗнче мӑкӑртатмалла пулман! — Даша Ко- 
льӑна пӗтӗм вӑйӗпе тӗртсе ячӗ. Лешӗ каялла чакса пырса 
ҫӗр муклашки ҫине ӳксе хыттӑн ҫухӑрса ячӗ.

Ҫав вӑхӑтра ҫынсем уйран курӑк ҫулса таврӑннӑ пулнӑ 
иккен. Кольӑн амӑшӗ ывӑлӗ кӑшкӑрнине илтсе ҫавине пӑ- 
рахсах ачасем патне чупса ҫитрӗ. Дашӑна асӑрхаса Натали 
аппа та ун хыҫҫӑн васкарӗ.

— Путсӗр ача эсӗ, арҫын ачасемпе вӑрҫса ҫӳретӗн! Хӗра- 
часем ав вылямалли вак чул пуҫтараҫҫӗ ҫырма тӗпӗнче.

Эсӗ мана ҫапла намӑс кӑтартса ҫӳретӗн-и-ха?! — амӑшӗ 
пилӗкне ҫыхнӑ чӗн пиҫиххипех хӗнерӗ ун чухне Дашӑна.

Даша ыратнине тӳсеймесӗр авкалана-авкалана килне 
чупрӗ. Пӳрте кӗнӗ-кӗмен асламӑшне ыталаса илчӗ.

Эх, вӑрҫрӗ те асламӑшӗ ун чухне амӑшне. Ашшӗ те 
Даша хутне кӗрсе амӑшне ятларӗ. Ҫилли кӑраччӗ ҫав 
амӑшӗн ун чухне. Мӗн пулса иртнине тӗпӗ-йӗрӗпе тиш- 
кермесӗрех аллине ҫӗклетчӗ. Пурӑна киле лӑпланчӗ. Ху- 
шӑран халӗ те тарӑхса кӑшкӑркалать те часах лӑпланать...

Даша умра арҫынсемпе калаҫса пыракан ашшӗне асӑр- 
харӗ. Вӑл пуҫне чикнӗ. Тӑмлӑ кӗреҫине хулпуҫҫийӗ ҫине 
хунӑ та васкамасӑр утать. Хушӑран ҫанӑ вӗҫӗпе куҫӗсене 
шӑлса илет. Амӑшӗ те пуҫне уснӑ. Мӗн шухӑшлать-ши вӑл 
ҫав вӑхӑтра? Асламӑшне кӳрентернӗ вӑхӑтсене аса илет- 
ши е вӑл вилнишӗн хӑйне айӑпласа хурланать-ши?

...Кинӗ тутӑра ҫӗре илсе персен ватӑ ҫын сьштӑм алли- 
пе чӗрине ярса тытрӗ те Даша енне ҫаврӑнса куҫне хӗсрӗ. 
Мӑнукӗ ӑна пӗр сӑмахсӑрах ӑнланчӗ: вӑл ӑна шӑп тӑма 
ыйтрӗ, мӗн пӗлнине никама та ан кала терӗ. Юлашки 
вӑхӑтра чӗре ыратни пирки час-часах калатчӗ ҫав асла- 
мӑшӗ. Ҫулӗпе те ҫамрӑк мар ӗнтӗ: сакӑр вунна ҫитрӗ. Хӑй 
ӗмӗрне юратнӑ ҫыннишӗн хурланса ирттерни те чӗрине 
чьшай амантнӑ-тӑр...

Даша ҫак шухӑшсемпе амӑшӗ патнелле васкарӗ. Ӑна 
хӑваласа ҫитсе юнашар утрӗ.

— Анне, асанне халӗ ӑҫта-ши, пире курать-ши вӑл?
— Вилнӗ ҫын чунӗ хӗрӗх кунччен килтех пурӑнать теҫ- 

ҫӗ те, кам пӗлет — курать те пулӗ, — терӗ амӑшӗ ассӑн 
сывласа.

— Анне, эс асанне вилнишӗн хӑвна пачах та ан айӑп- 
ла. Вӑл сана яланах мухтатчӗ, эс тем каласан та нихӑҫан 
та кӳренместчӗ сана.

— Эп уншӑн мар-ха. Аҫу Мускава паянах тухса каятӑп 
тет. Ӑна ҫула хатӗрлесе кӑларса ямалли пирки шухӑшласа 
пыратӑп. Асаннӳ вара... Эп ун ҫулне ҫитиччен пурӑнаяс 
та ҫук. Маттурччӗ ҫав асаннӳ...

Даша пуҫне чиксе амӑшӗнчен тӑрса юлчӗ. Натали аппа

хӗрӗ тӑрса юлнине те асӑрхамарӗ пулас, хӑй тӗллӗн калаҫ- 
са килне васкарӗ.

Коля та Дашӑран инҫе мар утса пычӗ. Вӑл хӗр пуҫне 
чиксе вӑрттӑн йӗнине асӑрхасан ун патне ҫывхарма тӑх- 
тарӗ. Хыҫалта килекен Герӑпа унӑн амӑшне, Марук аппа- 
на, асӑрхаса вӗсене кӗтсе тӑчӗ.

— Гера, — терӗ вӑл хуллен кӳршисем хӑйпе танлаш- 
сан. — Калаҫмалли пурччӗ. Класс пухӑвне кайран, Пӗрлехи 
патшалӑх экзаменӗн тӗрӗслевлӗ тапхӑрӗ иртсен, ирттер- 
мелле пулӗ. Куратӑн-и Дашӑна? Сӑнран кайнӑ. Вӑл асла- 
мӑшне питӗ юрататчӗ. Тата пухура сӳтсе явсан... Пачах 
ютшӑнӗ пирӗнтен. Пулӑшмалла пирӗн ӑна.

— Юрӗ. Анчах Ольга Якимовна килӗшӗ-ши? Ачасем 
пурте шӑмат куна кӗтеҫҫӗ.

— Якимовна ӑнланатех. Даша — ун чи юратнӑ вӗрене- 
кенӗ. Сӑмах май, вӑл та ҫӑва ҫине кӗрсе тухрӗ йӑпӑртлӑха. 
Эпӗ аякран курса юлтӑм.

— Эпӗ те куртӑм. Анчах Даша патне пымарӗ.
— Паян Дашӑпа калаҫнин усси ҫук. Вӑл сана илтмӗ 

те, ӑнланмӗ те. Асламӑшӗ вилни уншӑн питӗ пысӑк ҫуха- 
ту. Ну, эсӗ мана ӑнлантӑн пулӗ тетӗп. Эпир кӳршӗсем, 
ачаран пӗрле выляса ӳсрӗмӗр, пӗр класра вӗренетпӗр, 
пӗрне-пӗри ӑнланатпӑр.

— Ҫапах та каласа пар-ха, мӗнпе вӗҫленчӗ ун чухне 
харкашу? Эпӗ Регина хыҫҫӑн чупрӑм. Аран хӑваласа ҫит- 
рӗм. Вӑл Дашӑнне сехет вӑрлама пултарайман. Вӗсен ра- 
тӗнче те вӑрӑ таврашӗ ҫук.

Коля тӑп чарӑнса тантӑшне хӑй енне ҫавӑрчӗ.
— Тупнӑ кама ӗненмелли! Эс Ритӑна пӗлместӗн-им?
— Эсир унпа туслӑ, эппин, эс ӑна манран ытларах 

пӗлме кирлӗ.
— Туслӑ... Пӗлмене персе ан тӑр. Рита... Вӑхӑт ирттер- 

мелле ҫеҫ эп унпа. Даша Регинӑна сехет вӑррине тытма 
пултарайман. Ҫитменнине, эп нихӑҫан та вӑл сехет ҫыхса 
ҫӳренине асӑрхаман.

— Йӑлт пӑтрантӑмӑр ун чухне. Эс манран юлтӑн, ка- 
ласа пар мӗн пулса иртрӗ кайран?

— Эпӗ шкултан тухсан инҫех мар тӑракан ушкӑна асӑр- 
хаса вӗсем патнелле утрӑм. «Ачасем, эсир Дашӑна курма- 
рӑр-и?» — тесе ыйтрӑм ушкӑнра тӑракан ҫамрӑксенчен.

— Эх, эсир те ҫав, кӳршӗ хӗрне хӳтӗлесе сӑмах та ка- 
ламарӑр! — тесе ман ума карттусне чалӑш тӑхӑннӑ яштака 
вӑрӑм каччӑ пырса тӑчӗ. — Ӑҫта шырамалла халь ӑна?

— Вӑл килнелле чупса кайрӗ! — илтӗнчӗ ачасем хуш- 
шинче.

— Эс кам пулатӑн? — тӳррӗнех ыйтрӑм хӗремесленсе 
каччӑран.

— Мана Саша тесе чӗнеҫҫӗ. Кусем ман юлташсем — 
Петя тата Миша. Эпир Дашӑпа ӑнсӑртран паллашнӑччӗ. 
Ҫул ҫинче. Кайран... хӗрарӑмсен уявӗ ячӗпе кӗпе парне- 
лерӗм. Ҫавӑ ҫеҫ. Манран парне пултӑр терӗм. Ҫакӑнтан 
йӗпрен лум туса хунӑ. Нивушлӗ ҫынна хисеплесе парне 
пани те усал ӗҫ шутланать, каччӑсем? Атте-анне чаплӑ 
ҫынсем тесе ыттисене ҫапла хур тума юрать-и вара? Пӗр 
класра вӗренетӗр вӗт эсир. Пӗр ялта пурӑнатӑр. Нивушлӗ 
халиччен те пӗр-пӗрне пӗлсе ҫитереймерӗр? — ӳпкелерӗ 
вӑл пире.

— Эпир Даша пирки пачах та иккӗленместпӗр. Анчах 
Рита мӗншӗн ҫапла хӑтланнине ӑнланма пултараймаст- 
пӑр. Дашӑна хурласа калаҫнине халиччен те илтмен. Унӑн 
мӑн кӑмӑлланасси пур, паллах, — терӗҫ ушкӑнрисем.

— Даша ӑна килти ӗҫсене ҫыртарса илме пӑрахнӑ, — 
илтӗнчӗ ҫав вӑхӑтра. Пурте сасӑ енне ҫаврӑнчӗҫ. Дина ик- 
кен. — Тата вӑл эсӗ те, Гера та... Дашӑна килӗштеретӗр 
тесе шухӑшлать.

— Эпӗ Дашӑна килӗштеретӗп-и? — сылтӑм аллине чӗри 
тӗлне тытса ыйтрӗ Гера. — Эпир кӳршӗсем ҫеҫ унпа.

— Вӑл вара урӑхла шухӑшлать.
— Юрӗ, кайран кун пирки сӳтсе явӑпӑр. Халӗ Дашӑна 

тупасчӗ. Хӑйпе тем туса ан хутӑр.
— Паян шырани усси пулмӗ. Пӗлетӗп эп Дашӑна. Ыран 

уроксем хыҫҫӑн пухӑнӑпӑр. Халӗ киле каяр терӗм. Ҫавӑн 
пек салантӑмӑр. Ирхине анне Алтагги кинемей вилсе кай- 
ни пирки пӗлтерчӗ. Унтанпа никам та Дашӑпа курса ка-

лаҫман. Ыран — Пӗрлӗхлӗ патшалӑх экзаменне хатӗрлен- 
мелли тӗрӗслев.

— Дашӑшӑн хӑрамалли ҫук. Вӑл тытатех.
— Эпӗ те ҫаплах шухӑшлатӑп.
Зоя Гавриловна ӗҫе каяс умӗн пӳлӗмӗнче канлӗ ҫывӑ- 

ракан хӗрне вӑратса хӑварас шутпа алӑка хуллен уҫса Рита 
умне пырса тӑчӗ.

— Хӗрӗм, — терӗ вӑл лӑпкӑн. — Паян сан экзамен, 
тӑратӑн пулӗ. Кайиччен тепре вуласа тух.

— Анне-е-е, мӗн ирех вӑратан мана, — Рита амӑшӗн 
аллине сирсе ывӑтса тепӗр май ҫаврӑнса выртрӗ. — Мӗн 
вуламалли халь. Пурнӑҫран кая юлнӑ эс. Эпир Петьӑпа 
йӑлт хатӗрленнӗ.

— Эп сана кӗнеке тытса ларнине пӗрре те курмарӑм. 
Хӑҫан вӗренме ӗлкӗртӗн?

— Халь кам кӗнеке тытса ларать, анне-е? Тарӑхтаратӑн 
эс мана. Интернет тата телефон пур вӗт.

— Экзаменра вӗсемпе усӑ курма кам ирӗк парать? Ҫа- 
вӑн пирки шухӑшланӑ-и эс?

— Эпир Петьӑпа пӗр-пӗрин хыҫҫӑн кӗретпӗр. Вӑл — 
мана, эп ӑна телефонпа хуравсем ярса паратпӑр.

— Тытсан? Эс пире, аҫупа иксӗмӗре, ҫапла намӑс кӑ- 
тартас тетӗн-и?

— Никам та тытмасть, анне. Пӗлтӗр те хӑшӗ-пӗри ҫап- 
лах экзамен тытрӗ. Института вӗренме кӗчӗ.

— Рита! Мӗнле тӑна кӗртмелле сана, пӗлместӗп! Кала- 
ха, мӗншӗн пачах та вӗренесшӗн мар эсӗ? Мӗн ҫитмест 
сана? Мӗн кирлине йӑлт туянса паратпӑр. Интернет та 
ялта виҫӗ ҫыннӑн ҫеҫ. Аҫупа иксӗмӗр тӑрӑнса кайса ӗҫ- 
летпӗр. Йӑлт сана валли юлать.

— Ман мӗншӗн тӑрӑшса вӗренмелле, анне? Ман пурте 
пур. Ыттисем вӗренччӗр.

— Юрӗ, халӗ калаҫни усси ҫук, каҫхине аҫупа пӗр- 
ле сӳтсе явӑпӑр. Ӗҫе кая юлатпӑр, аҫу машинне кӑшкӑр- 
тать ав.

Амӑшӗ хыҫҫӑн алӑк хупӑнсан Рита анаслакаласа ура 
ҫине тӑчӗ те юлхав уттипе кил картине тухрӗ. Ашшӗн

ҫӑмламас сарӑ йыттине апат пама вӑхӑчӗ ҫитмен пулас: 
Рита тухнӑ-тухманах чӗлхине кӑларса ун умне чупса пычӗ 
те хыҫалти икӗ ури ҫине ларса ӑна куҫран пӑхрӗ.

— Кай-ха кунтан, хам та ҫиме ӗлкӗреймен, — текелесе 
Рита кил карти тавра чупса ҫаврӑнчӗ те сивӗ шыва хӑй 
тӑрӑх ярса пӳрте кӗчӗ. — Ы-ых, кӗлетке-ҫурӑма упрамал- 
ла ӑна. Хама йӳле яма юрамасть.

Даша паян шуҫӑмпа пӗрлех вӑранчӗ. Асламӑшӗ вилнӗ 
хыҫҫӑн ун вырӑнӗ ҫинче ҫывӑрса пурӑнаканскерӗн ый- 
хи те килмерӗ. Экзамена хатӗрленес тесе кӗнекисене уҫса 
пӑхкаларӗ — мӗн вулани пачах та пуҫа кӗмерӗ. Даша та- 
рӑхнипе кӗнекине хыҫлӑ пукан ҫине печӗ. Унтан асламӑшӗ 
«вилес умӗн сывласа тӑранияс ҫук» тенине аса илчӗ те 
майӗпен шкула кайма пуҫтарӑнма пуҫларӗ. Вӑл хатӗрлен- 
се ҫитнӗ тӗле шӑллӗ те вӑранчӗ.

— Тумлан хӑвӑртрах, пӗрле каятпӑр, — тесе Даша Гри- 
ша валли апат хатӗрлеме пуҫларӗ.

— Эсир тӑнӑ-ҫке, — текелесе амӑшӗ те пӳрте кӗчӗ. — 
Выльӑхсене апат патӑм-ха. Гришӑна апат ҫитертӗн-и?

— Ӑхӑ. Сан, анне, пӗрре те пулин манран эс ху ҫирӗн-и 
тесе ыйтасчӗ. Ялан «Гриша» та «Гриша». Эп ҫак килте 
ҫук та тейӗн.

— Даша, мӗн пулнӑ сана ирех? — алӑкран тухма хатӗр- 
леннӗ шӑллӗ чарӑнса аппӑшӗ енне ҫаврӑнса пӑхрӗ.

— Ҫывӑрса тӑранман пуль, ҫӗрӗпех йӑшӑлтатса выртрӗ. 
Ӑна пула эп те ҫывраймарӑм. Аҫу килсен калаҫӑпӑр-ха. 
Мана итлеми пултӑн. Асту, сана хӳтӗлеме асаннӳ ҫук халь.

— Мӗн пулнӑ сана, Даша? — урама тухсан та аппӑшне 
тӗпчеме чарӑнмарӗ Гриша. — Эс яланах савӑнӑҫлӑ, вӗҫнӗ 
пек ҫӳреттӗнчӗ. Нивушлӗ асанне вилни сана ҫапла хур- 
лантарать.

— Вӑл та, — аяккалла пӑхса каларӗ аппӑшӗ.
— Тата мӗн пулчӗ? Экзамена ӑнӑҫлӑ тытасса шанса тӑ- 

ратӑп. Эс вырӑс чӗлхипе «тӑваттӑ» та илсе курман пуль, 
йӑлт «пиллӗк» сан.

— Эх, шӑллӑм, эсӗ ҫеҫ мана ӑнланатӑн, куратӑн. Асан- 
не пурччӗ те... — Даша шӑллӗ ҫине ӑшшӑн пӑхса ун ҫӳҫне

тӑрмаларӗ. — Пӗчӗк-ха эс, ӳс кӑштах. Халӗ сана пурне те 
каласа параймӑп.

— Эп пӗчӗк-и? — Гриша аппӑшӗпе юнашар пырса тӑр- 
са куҫран пӑхрӗ. — Куртӑн-и, эп санран шит ьпла ҫӳллӗ.

— Ҫӳллӗшӗ пур-ха сан, Гриша, — ассӑн сывларӗ кал- 
лех Даша. — Эпӗ ҫулу пирки каларӑм. Ҫамрӑк-ха эсӗ мана 
пӑшӑрхантаракан ыйту пирки калаҫма.

— Пачах та ҫамрӑк мар вара — саккӑрмӗш класа ҫит- 
рӗм. Эсӗ ҫав иртнӗ эрнери пӑтӑрмах пирки хурланатӑн 
пулӗ-ха.

Даша тӑп чарӑнса шӑллӗне аллинчен ярса тытрӗ.
— Эсӗ тата кун пирки ӑҫтан пӗлетӗн?
— Даша! Мана пӗчӗк тетӗн, эсӗ хӑв нимӗн те курмастӑн 

та, илтместӗн те. Кун пирки шкул ҫеҫ мар, пӗтӗм ял ка- 
лаҫать!

— Мӗнле... Пӗтӗм ял мӗн калаҫать? Мӗн теҫҫӗ? — Дятня 
хӑй сисмесӗрех шӑллӗне хулпуҫҫийӗсенчен лӑскарӗ.

— Даша! Мана ан ыраттар-ха! Мӗн калаҫаҫҫӗ?.. Сан 
пирки темӗнле арҫынпа ҫӳрет, лешӗ сана кӗпе те илсе 
панӑ теҫҫӗ. Тата...

— Мӗн тата? Мӗншӗн чарӑнтӑн? Кала малалла!
— Сан... ача пулать теҫҫӗ.
— Ман... ача пулать? Турӑҫӑм! Епле намӑс мар вӗсене 

ҫапла калаҫма?! Эп килтен ниҫта тухмасӑр пурӑнатӑп. 
Асанне вилнӗренпе анне лавккана та яма пӑрахрӗ мана. 
Анне... Вӑл пӗлет-и?

— Пӗлмест пуль. Атту пулсан вӑл тахҫанах сан ҫӳҫне 
тӑпӑлтармалла. Эс ытлашши ан пӑшӑрхан. Астӑватӑн-и 
асанне каланине? Калаҫсан-калаҫсан лӑпланаҫҫӗ.

— Лӑпланаҫҫӗ... Сӑмахӗ пурпӗрех чӗрене амантрӗ. Кам 
ҫавӑн пек сӑмах сарнине пӗлсе тӑратӑп. Рита, паллах. Гри- 
ша, кала-ха, мӗн тунӑ эп ӑна? Мӗншӗн вӑл мана ҫав тери 
кураймасть?

— Мӗн тунине пӗлместӗп. Анчах вӑл сана Кольӑшӑн 
тавӑрать теҫҫӗ.

— Мӗнле Кольӑшӑн тата?
— Ултутти аппасен Коли, хамӑр кӳршӗ.

— Коля ман юлташ. Пӗр класра вӗренетпӗр. Ҫавӑ ҫеҫ. 
Эп... Эс никама та ан кала, юрӗ-и? Урӑххине килӗште- 
ретӗп эпӗ.

— Лавккана тавар турттаракан Сашӑна-и?
Даша чарӑнчӗ. Сумкине ума тытрӗ те пӗр вӑхӑт аяк- 

калла пӑхса тӑчӗ. Унтан ассӑн сывласа илчӗ те;
— Кун пирки те ял пӗлет, эппин, — терӗ.
— Кун пирки ял мар, эпӗ ҫеҫ пӗлетӗп, — Гриша ап- 

пӑшне куҫран пӑхса ун патнелле утрӗ. — Эп уявра эс ун 
ҫине мӗнле пӑхнине асӑрхарӑм. Даша, мӗн тума кирлӗ вӑл 
сана? Вӑл санран аслӑ. Эс кӗҫех шкул пӗтерсе Шупашка- 
ра вӗренме каятӑн. Унта темӗнле чипер каччӑсене те тӗл 
пулӑн. Тата... Эх, аппа-ҫке эс ман, каласах пуль, — Гри- 
ша пуҫне чиксе кӑшт шухӑша кайса тӑнӑ хыҫҫӑн аллипе 
сулласа илчӗ те малалла калаҫрӗ. — Эпӗ уяв хыҫҫӑн вӑл 
Ритӑпа сӑмахласа тӑнине асӑрхарӑм. Питӗ шавлӑн кала- 
ҫатчӗҫ.

— Пӗлетӗп... Рита-ҫке вӑл. Ташша та Сашӑна хӑех 
чӗнчӗ. Рита манран хитререх, чаплӑ тумланать. Ашшӗпе 
амӑшӗ те ятлӑ ҫынсем. Ӑҫтан танлашӑн ӗнтӗ Ритӑпа...

— Кам? Рита хитре-и? Эсӗ унран та чипер, аппа, хӑвна 
ху курмастӑн анчах. Атя, васкар шкула, кая юлӑпӑр. Киле 
пӗрле таврӑнӑпӑр, юрӗ-и?

— Гриша, кӗместӗп эпӗ шкула...
— Мӗнле кӗместӗн? Сирӗн паян экзамен. Ольга Яки- 

мовна мӗн тейӗ?
— Эп паян пурпӗрех нимӗн те хуравлаймӑп. Ман пуҫ 

ыратать.
— Шкул умӗнче сирӗн класра вӗренекенсем тӑраҫҫӗ. 

Пурте кунталла пӑхаҫҫӗ, Даша. Атя, ут малалла.
— Юрӗ. Эс каланӑ пек пултӑр. Анчах...
— Даша! — Ума Коля ҫитсе тӑни хӗре малалла калама 

памарӗ. — Эс кая юлтӑн паян, эпир сана кӗтетпӗр.
— Мана? Мӗншӗн? Мансӑр класс тӗлне пӗлместӗр- 

им? — Даша юлташӗсем енне пӑхмасӑрах шкула васкаса 
кӗрсе кайрӗ.

Ольга Якимовна экзамен хучӗсене валеҫсе панӑ хыҫ-

ҫӑн та Даша ирхи калаҫу тьнкӑнӗнчен хӑпаймарӗ. Хӑй пир- 
ки шкулта вӗренекенсем, ял ҫыннисем мӗншӗн ҫапла ки- 
ревсӗрле калаҫма пултарнине ӑнланаймарӗ вӑл. «Ӑҫта йӑ- 
нӑш утӑм турӑм-ши? Эх, асанне пулнӑ пулсан... Йӑлт 
ӑнлантарса парӗччӗ. Вӑл мана ҫур сӑмахранах ӑнланнӑ. Ан- 
непе атте пӗлсен мӗн калӗҫ? Мӗншӗн айӑп ҫукранах хама 
айӑплӑ пек туйса пурӑнмалла, ыттисем умӗнче тӳрре тух- 
малла? Мӗншӗн вӗсем ман пурнӑҫа сӗкӗнсе кӗреҫҫӗ? Са- 
ша... Лайӑх ача пек туйӑнатчӗ. Анчах та вӑл мана нимӗн 
пирки те сӑмах паман. Кӗпе туянса пачӗ ӗнтӗ. Эп ӑна 
уншӑн укҫа парасшӑн пултӑм — илмерӗ. Анчах вӑл ирӗклӗ 
ҫын, кирек кампа та ҫӳреме пултарать. Эпӗ хам ӑна 
юратрӑм. Кунта та Рита хушша кӗчӗ. Мӗншӗн ҫут тӗнчере 
тӗрӗсмарлӑх нумай-ши? Рита — хитре хӗр, ӑна такам та 
савмалла. Эпӗ вара — пӗчӗк, сӑнӑм-пуҫӑм та чипер мар. 
Авӑ ларать вӑл. Паян та ҫӗнӗ кӗпе тӑхӑннӑ, пукане пекех 
сӑрланнӑ. Питӗ савӑнӑҫлӑ. Ӗнер Сашӑпа тӗл пулнӑ ӗнтӗ. 
Ай, ҫитӗ-ха, ман экзамен тытмалла. Анчах нимӗн те пуҫа 
кӗмест».

— Ҫак тӑватӑ сӑмахра хӑшӗнче «и» ҫырмалла, — Даша 
пуҫне икӗ аллипе тытса шухӑша кайрӗ. — Хӑшӗнче-ши? 
Ҫук, вӗренсе тухсан, Гриша калашле, хулана тухса каятӑп. 
Йӑлт манма тӑрӑшӑп. Тӗлӗнмелле, Рита ӑҫта вӗренме кӗрӗ- 
ши? Вырӑс чӗлхипе те питӗ начар вӗренет. Паян вӑл эк- 
замен тытаймастех. Тен, Саша та сивӗнӗ унран... Ритӑн 
мана мӗншӗн Коля ҫумне хушмалла-ши? Тен, ҫавӑншӑ- 
нах мана тавӑрать? Эпир юлташсем ҫеҫ пулнине пӗтӗм 
шкул пӗлет.

— Вӑхӑт вӗҫленчӗ. Хутсене сӗтел ҫине хурӑр та клас- 
ран тухма пултаратӑр, — Ольга Якимовнӑн сасси Дашӑшӑн 
уяр кунра аслати авӑтнӑ пекех пулчӗ. Вӑл хӑйӗн хучӗ ҫине 
кӗҫ-вӗҫ йӗрсе ярас пек пӑхса илчӗ те юратнӑ вӗрентекен- 
не куҫран тӗллерӗ. — Сидорова, саншӑн ку ыйтусем хӗвел 
ҫаврӑнӑш евӗрех ҫӑмӑллӑн шӗкӗлченеҫҫӗ. Эп эс «пиллӗк- 
лӗх» тытасси пирки пачах та иккӗленместӗп.

— Эп...Эп...
— Ну-ну, Сидорова, пуринпе пӗрлех пар хутна, — кунта

та Рита ҫитсе тӑма ӗлкӗрнӗ. Вӑл ҫӑварти пылак чӑмлакне 
Даша умӗнче чӗлхи вӗҫне кӑларса хӑмпӑлантарса илчӗ те 
каялла пытарчӗ. — Пур ыйтӑва та хуравларӑн пулӗ-ха? Эсӗ 
вӗт пирӗн «ботаничка». Пур ҫӗрте те маттур, ха-ха-ха.

Даша хӑй ҫине ҫӗнтерӳллӗн пӑхакан Рита енне куҫӗсе- 
не чарса пӑхрӗ, анчах нимӗн те хуравласа калаймарӗ. Хӑй 
паянхи тӗрӗслеве пурнӑҫлайманнине ӑнланса илчӗ те ни- 
кама нимӗн каламасӑр класран тухса чупрӗ.

Уҫӑ сывлӑш хӗрӗн питне-куҫне ҫеҫ уҫӑлтарма пултарчӗ. 
Чӗрери йывӑр ҫӗклемӗ ыраттарса куҫҫуль кӑларттарчӗ. 
Даша пӳрте кӗнӗ-кӗмен асламӑшӗн вырӑнӗ ҫине выртса 
хыттӑн ӳлесе йӗме пуҫларӗ. Ҫакна илтнӗ амӑшӗ тӗпелтен 
хыпкаланса тухса хӗрӗ патне пычӗ.

— Даша, тем пулмарӗ пулӗ те?
— Эп экзамен тытаймарӑм, анне-е-е...
— Епле тытаймарӑн? Эс мана яланах аван вӗренеп тесе 

шантарса пурӑнтӑн мар-и? — амӑшӗ ҫилленсе кайса хӗрне 
тӑратса лартрӗ. — Кала, мӗншӗн тытаймарӑн? Ыйтӑвӗсем 
йывӑр пулчӗҫ-им?

—  Ҫ-ҪУК...
— Эппин, мӗншӗн тытаймарӑн тата?
— Мана вӑхӑт ҫитмерӗ-ӗ...
— Тӗлӗнмелле... Ыттисене ҫитнӗ, сана — ҫитмен! Мӗн, 

ҫывӑрса кайрӑн-им экзаменра?
— Ҫ-ҫук... Эп шухӑша кайрӑм...
— Экзаменра кам ухмаххи шухӑша кайса ларать?! Кай- 

кай, пӗтӗм яла култартӑн, хӗрӗм. Халь института каясси 
те пулмасть пулӗ. Аҫупа иксӗмӗр сана тем пек тухтӑр тӑ- 
васшӑнччӗ. Чӗн йӗвен ҫитмест сана! Малтан асаннӳ хута 
кӗрсе пурӑнчӗ! Халь аҫу ҫитӗннӗ хӗре ан хӗне тесе вӑр- 
ҫать. Кун пеккине пӗлсен вӑл та алӑ ҫӗклемесӗр тӳсеймӗ. 
Чим-ха, эп сана...

Амӑшӗ пӗчӗк пӳлӗмрен хыпкаланса тухса кайсан Даша 
каялла вырӑн ҫине выртса йӗме пуҫларӗ. Натали аппа та 
тӗпелте нумай тытӑнса тӑмарӗ: васкаса таврӑнса упӑшкин 
чӗн пиҫиххийӗпе хӗрне ҫурӑмран туртса ҫапрӗ.

— Акӑ сана, чупкӑна! Пӗтӗм яла калаҫтартӑн! Шкул

пӗтерме ӗлкӗреймерӗн — каччӑсемпе ҫапкаланса ҫӳрен! 
Намӑс кӑтартрӑн пире, аҫупа аннӳне!

— Анне! Ан хӗне мана! Эп тӳрлететӗп! Ку чӑн экзамен 
мар-ха...

— Тӳрлетет вӑл! Яла ят янине мӗнле тӳрлетӗн?! Ак сана, 
ак сана! Асаннӳ ҫук халь хӳтӗлеме! Намӑссӑр хӗр! Урама 
мӗнле тухса ҫӳремелле пирӗн? Шӑллу пирки шухӑшласчӗ!

— Эп айӑплӑ мар, анне-е... — Даша амӑшӗнчен хӑтӑлас 
тесе сиксе тӑчӗ те ирӗке тухма хатӗрленчӗ.

— Ниҫта та каймастӑн! Вӗрен!
— Вӗренетӗп, анне...
— Пӗтӗм вӑя пӗтертӗн. Аҫусем паян Мускавран тав- 

рӑнаҫҫӗ. Пӗлсен иксӗмӗрӗнне те пуҫсене касать. Эс ӑна 
пӗлетӗн.

— Вӗренетӗп, анне, — амӑшӗ тухса кайсан Даша шӑп- 
ланса сӗтел хушшине кӗрсе ларчӗ. — Вӗренетӗп. Анчах эп 
вӑл ыйтусене йӑлтах пӗлетӗп вӗт-ха... Мӗншӗн шухӑша кай- 
са лартӑм-ши?

Даша ура ҫине ҫӗкленсе чӳрече умне пычӗ. Кил кар- 
тинче чупса ҫӳрекен йытти ӑна асӑрхаса ҫывӑхарах пырса 
икӗ ури ҫине ларчӗ. Хӗре куҫран тинкерсе пуҫне унталла- 
кунталла суллакаларӗ те нӑйкӑшса витене кӗрсе ҫухалчӗ.

«Эх, Ҫил-тӑманӑм эсӗ ман, эсӗ те манран таратӑн. 
Мӗнле пурӑнмалла малашне? Асанне калашле, кун пек чух- 
не пите кӗҫҫе ҫӗлемелле е шыва кайса чӑммалла... Шыва 
кайса чӑммалла... Ку питӗ ҫӑмӑл ҫул-йӗр... Шампӑр! си- 
кетӗн те... ҫухалатӑн. Эс вилсен кирек кам мӗн калаҫтӑр 
сан пирки — пурпӗрех. Эс илтместӗн ӑна. Пурӑна киле 
пурте манӑҫӗ. Ята та манса кайӗҫ... Шӑллӑма шел, паллах. 
Пурӑна киле вӑл та манӗ ӑна. Анчах та хӑрушӑ! Сикесси 
хӑрушӑ! Шыв ӑшӑнса ҫитмен-ха. Пурпӗрех мар-и?.. Мал- 
танлӑха ҫеҫ хӑрушӑ... Кайран, чӗре тапма пӑрахсан, нимӗн 
те ыратмӗ... Эппин...»

Даша пӗр чарӑнми юхакан куҫҫульне шӑлса илчӗ те 
асламӑшӗн юратнӑ сӑнӳкерчӗкне алла илчӗ.

— Кӗт мана, асанне... Часах тӗл пулӑпӑр...
Хӗр сумкинчен хутпа ручка кӑларса сӗтел хушшине

кбрсе ларчӗ. Аллисем чӗтренине, чӗри кӑкӑртан сиксе ту- 
хас пек тапнине туйса хут листине икӗ аллипе ярса тытрӗ. 
Унтан васкаса «Эпӗ никама та кирлӗ мар...» тесе ҫырчӗ те 
пӳртрен такам хӑваланӑ пек чупса тухса кайрӗ.

— Ӑҫта каятӑн?! — тӗпелте апат хатӗрлекен амӑшӗ ӑна 
хирӗҫ тухса тытса чарма хӑтланчӗ.

— Эпӗ... Вьшьӑхсене апат пама тухатӑп...
— Тухса уҫӑлса ҫӳре-ха эппин, тен, ӑс пырса кӗрӗ.

Вӗренекенсем салансан Ольга Якимовна комисси чле- 
нӗсене пӳлӗме чӗнсе илчӗ те хут тӗркемне сӗтел ҫине хучӗ. 
Чи ҫиелте Маргарита Ивановӑн ӗҫӗ выртнине асӑрхарӗ. 
Вӗрентекен ӑна алла илсе васкамасӑр вулама пуҫларӗ. Ун- 
тан, пуҫне сулласа, куҫӗсене чарчӗ, вӗҫне ҫитиччен пачах 
чарӑнмасӑр вуласа тухрӗ.

— Тӗлӗнмелле, — терӗ вӑл пӗрле тӗрӗслекенсене. — 
Пӗр йӑнӑш ҫук. Маттур, Рита. Тӑрӑшсан пултарать иккен.

Аллине Дашӑн ӗҫӗ лексен Ольга Якимовнӑн куҫӗсем 
ҫуталса илчӗҫ.

— Акӑ чӑннипех те пысӑк пуласлӑх, — сасӑпах каларӗ 
вӑл. — Пур предметпа та аван вӗренет. Кирек мӗнле ӗҫ 
хушсан та хирӗҫлесе тӑмасть. Чӑннипех те маттур. Эх, 
ҫакӑн пек вӗренекенсем нумайрах пулсанччӗ. Эпир те 
урӑхларах пурӑннӑ пулӑтгӑмӑр.

Дашӑн хуравӗсене вуланӑ май Ольга Якимовнӑн сӑнӗ 
улшӑнса пынине, вӑл куҫӗсене чарса хута уҫа-уҫа пӑхнине 
асӑрхасан пурте ӗҫлеме чарӑнса ун еннелле ҫаврӑнчӗҫ.

— Мӗн пулчӗ, Ольга Якимовна? — ура ҫине тӑрса ун 
патне утса пычӗ районти пӗлӳ управленийӗнче ӗҫлекен 
Всеволод Данилович Петров. — Тӗрӗс мар-им?

— Хам та ӑнланмастӑп... Сидорова Дарья икӗ ыйтӑва 
ҫеҫ хуравланӑ.

— Парӑр-ха кунта, — Всеволод Данилович, пӗчӗкрех 
самӑр арҫын, ҫӑра куҫ харшийӗсене вьшятса илчӗ те Да- 
шӑн ӗҫне вулама пуҫларӗ. — «Иккӗ», Ольга Якимовна. Лю- 
бимчиксем пулмалла мар пирӗн ӗҫре. Как всем, так и ей. 
Юрать-ха, ку тӗрӗслемелле ҫеҫ ирттернӗ экзамен. Чӑн-чӑн-

ни пулнӑ пулсан? Кун пек ӗҫпе института ҫул хупӑнать. 
Вӑт мӗн патне илсе ҫитерет, Ольга Якимовна, ачасене уйӑр- 
ни. Вӗсемпе пуринпе те пӗр пек пулмалла.

— Эп никама та уйӑрман, Всеволод Данилович. Даша, 
чӑннипех те, питӗ пултаруллӑ хӗр. Килӗнче те ашшӗ-амӑш- 
не пулӑшать. Ҫапах та Даша ытларах асламӑшӗпе ҫывӑхчӗ. 
Нумай пулмасть вилсе кайрӗ. Тен...

— Никама та тӳрре кӑларма ан тӑрӑшӑр. Эсир — вӗ- 
рентекен! Сирӗн куҫҫуль шӑлмалла мар, ачасене пӗлӳ па- 
малла!

— Даша ун пек хӗрача мар. Кунта сӑлтавне тишкер- 
меллех, — ура ҫине тӑчӗ шкул директорӗн ҫумӗ Нина Ва- 
сильевна Орлова та. Вӑл куҫлӑхне хывса илсе Дашӑн ӗҫне 
вулама пуҫларӗ. — Пулма пултараймасть! Анчах ним тума 
та ҫук, «иккӗ» лартма тивет.

Ольга Якимовна нимӗн те хуравлаймарӗ. Пуҫне чиксе 
Дашӑн ӗҫне аяккалла илсе хучӗ те малалла тӗрӗслеме пуҫ- 
ларӗ. «Ӗҫсене тӗрӗслесе пӗтерсен Даша патне килне кӗрсе 
тухмаллах», — шухӑшларӗ вӑл ӑшӗнче.

— Тӑватӑ вӗренекенӗн паллисем начар, — Всеволод 
Данилович ӗҫсене пуҫтарса сумкине чиксен вӗрентекен 
те ура ҫине тӑчӗ. — Ку ачасемпе тимлӗрех пулмалла, Оль- 
га Якимовна. Вӗренӳ ҫулӗ вӗҫленесси нумай юлмарӗ.

— Тӑрӑшӑпӑр, Всеволод Данилович. Сидорова Дарья 
патне паянах кӗрсе тухасшӑн. Ку хӗрача — пирӗн шкул 
шанӑҫӗччӗ. Ҫырма юратать. Журналист пуласшӑн ҫунать.

— Пуринпе те ӗҫлемелле. Тепӗр хутчен калатӑп: ачасе- 
не суйлама кирлӗ мар.

— Эп суйламастӑп. Анчах пултаруллӑ вӗренекенсене 
пулӑшасах килет.

— Ҫапах та дисциплина кирлех.
Ольга Якимовна Сидоровсем патне ҫитнӗ тӗле тавралӑх 

тӗтгӗмленнӗччӗ ӗнтӗ. Даша амӑшӗ, витерен тулли витрепе ту- 
хаканскер, вӗрентекене курсан втрине шап! лартрӗ ҫӗр ҫине.

— Дашӑпа... Тем пулман пулӗ те? Таҫта чупса тухса 
кайрӗ... Телефонне те киле пӑрахса хӑварнӑ. Ашшӗн пар- 
нине ялан пӗрле чиксе ҫӳрекенччӗ.

— Вӑл килте ҫук-им? — пӑшӑрханса ыйтрӗ Ольга Яки- 
мовна.

— Эсир вӑл экзамен тытайманнине пӗлетӗр вӗт... — 
сӗт витрине ҫӗклесе пӳрте кӗме хатӗрленчӗ Натали аппа. — 
Пирӗн Даша пек лайӑх вӗренекенсене те «иккӗ» лартса 
паратӑр та...

— Эпӗ шӑпах ҫавӑн пирки калаҫма килнӗччӗ Дашӑпа...
— Ҫук вӑл килте! — Даша амӑшӗ алӑка шанлаттарса 

хупса килне кӗрсе кайсан вӗрентекен те кӑмӑлсӑрланса 
урама тухрӗ.

«Ӑҫта кайма пултарнӑ-ха Даша? — вӗлтлетсе иртрӗ ун 
пуҫӗнче шухӑш. — Телефонне те илмен. Хальхи вӗрене- 
кенсем унсӑр ҫӳреме юратмастчӗҫ. Юрӗ, ыран та кун пур, 
калаҫӑпӑр. Киле таврӑнас».

Вӗрентекен тухса кайнине Даша амӑшӗ чӳречерен сӑ- 
наса тӑчӗ.

— Ҫӳреҫҫӗ чӑрмантарса! Ман Дашӑна «иккӗ» лартса 
панӑ! Хӑйсем пухусенче ун пек лайӑх вӗренекенни ҫук тесе 
палкатчӗҫ, халӗ вара ме сана! «Иккӗ»!

Ҫав вӑхӑтра урам алӑкне хыттӑн шаккани Натали ап- 
пана шартах сиктерчӗ. Алӑри чашӑкӗ ҫӗре ӳксе ванса кай- 
ни Даша амӑшне пушшех тарӑхтарчӗ. «Мӗнле кун пулчӗ 
паян, пӗр канӑҫ ҫук», — текелесе урама тухрӗ. Палламан 
каччӑ пӑлханса унталла-кунталла утни Натали аппана кӑш- 
тах лӑплантарчӗ те, тӗлӗнтерчӗ те. Вӑл пӗр вӑхӑт ют ҫынна 
сӑнарӗ.

— Эсир... — каччӑ та пӑлханчӗ. — Даша амӑшӗ пулас.
— Ҫапла. Эс тата ӑҫтан пӗлетӗн ман хӗре?
— Эпӗ... Саша пулатӑп. Тен, Даша каласа панӑ сире 

ман пирки...
— А-а! Эсӗ-и-ха вӑл Саша текенни?! Ман хӗр пуҫне 

пӑтратаканни! Килте ҫук вӑл! Мӗн кирлӗ сана унран?
— Эп... Дашӑпа курса калаҫасшӑнччӗ ҫеҫ. Вӑл киле чуп- 

сах кайнӑ терӗҫ те... Тен, килтех?
— Ҫук тенӗ сана и вҫо!
— Эп, эппин, каям-ха. Ыран шкул хыҫҫӑн та курса 

калаҫма пулать.

— Парап сана шкул хыҫҫӑн! — Даша амӑшӗ палламан 
каччӑ патне чышкисене чӑмӑртаса ҫывхарчӗ. — Ача-ха вӑл 
каччӑсемпе ҫӳреме! Малтан шкултан вӗренсе тухмалла!

— Калаҫнӑшӑн нимех те пулмӗ ӗнтӗ, — Саша пӗр ури 
ҫинчен тепри ҫине пускаласа Даша амӑшне куҫран пӑхрӗ.

— Пӗлеп сире мӗнле калаҫнине! Ӑс кӗрсе ҫитеймен 
хӗрсене суйса-улталаса ҫӳретӗр! Ан ҫыпӑҫ ман хӗрача ҫум- 
не! Унсӑрӑн ашшӗ Мускавран таврӑнсан йӑлт каласа па- 
ратӑп! — Даша амӑшӗ каччӑ курӑнми пулсан ҫеҫ мӑкӑр- 
таткаласа кил картине кӗчӗ.

— Анне, кампа вӑрҫӑнатӑн эс, пӳртренех илтӗнет, — 
хыпаланса тухакан ывӑлӗ ҫенӗкре амӑшне пырса тӑрӑнчӗ.

— Ҫӳреҫҫӗ ҫапкаланса! Даша патне хайхи леш... Саша 
текенни вӗҫтерсе килнӗ! Малтан Якимовни килсе кайрӗ. 
Ман хӗртен мӗн кирлӗ вӗсене пурне те? Эс тата ӑҫта вас- 
кан?! Ҫамкасӑр хӑвараттӑнччӗ вӗт!

— Анне, сан ялан вӑрҫасси. Саша мана питӗ кирлӗччӗ, 
чупам-ха.

— Паратӑп сана кирлӗ! Сан мӗн ӗҫ пур ют ҫынпа?! Ку 
мӗнле хут тата, аллунти? Мӗн пытаран манран? Пар-ха 
кунта ӑна!

— Анне, Даша каҫа хирӗҫ шыв хӗрринелле чупса кай- 
нине куртӑм. Эпӗ ӑна шырама каятӑп. Тен, Сашӑна та 
пӗрле чӗнӗп. Вӗсене куҫа-куҫӑн калаҫтармалла... Унсӑрӑн... 
Ку... ахаль хут татки ҫеҫ, сана кирлех мар вӑл.

— Пар-ха ӑна кунта! Хамах пӗлеп унпа мӗн тумаллине!..
Гриша амӑшӗ мӗн хуравласса кӗтсе тӑмарӗ; Саша кай-

нӑ еннелле вӗҫтерчӗ.

Ольга Якимовна юнашар ялта пурӑнать. Ҫулӗ Ҫавал 
шывӗ хӗррипе пулнӑран килне васкарах утма пуҫларӗ вӑл. 
Кам пӗлет: ҫурхи шыв ашкӑнчӑк. Сисеймӗн те — ҫыран- 
ран тухса кайса улӑх-ҫарана хӑй айне тӑвӗ, ҫула хуп- 
лӗ. Тӗттӗмленсе ҫитиччен килне ҫитме васкарӗ хӗрарӑм. 
Анчах нумай та каяймарӗ — ҫыран хӗрринче такам питӗ 
хурлӑхлӑн, хушӑран кӑшкӑра-кӑшкӑра йӗнине илтрӗ. Туй- 
ӑнмарӗ-ши тесе Ольга Якимовна унталла-кунталла пӑхка-

ларӗ, унтан чӑнкӑ ҫыран хӗрринче кӗҫ-вӗҫ шыва сикме 
хатӗрленсе аллисене каркаланӑ хура ӗмӗлкене асӑрхаса ун 
патнелле васкавлӑн утрӗ.

— Эй! Сире мӗнпе те пулин пулӑшма пултарайӑп-ши
эп?

Хирӗҫ сас паракан пулмарӗ. Ҫапах та ӗмӗлке хускалса 
ун еннелле ҫаврӑнчӗ.

— Пулӑшу кирлӗ мар-и тетӗп? — ун патнех ҫитсе тӑрса 
тепӗр хутчен ыйтрӗ вӗрентекен.

— Ольга Якимовна? Эп... мана...
— Даша?! Эсӗ мӗн тума килнӗ кунта? Мӗн пулчӗ? — 

юратнӑ вӗренекенне палласа илсе тӗпчеме пуҫларӗ вӑл. — 
Аннӳ те ҫухатнӑ сана. Телефонна киле пӑрахса хӑварнӑ.

— Ольга Якимовна... Ман пурӑнас килмест... Асанне 
патне каятӑп. Вӑл мана ӑнланатчӗ...

— Ай-яй, ачам, мӗншӗн усал шухӑша хӑв ҫывӑхна яра- 
тӑн? Пурнӑҫа пӗрре кӑна панӑ, ӑна савӑнӑҫлӑ та усӑллӑ 
пурӑнса ирттермелле. Капла хӑтланса кама мӗн каласшӑн 
эсӗ? Пӗрре хӑв пурнӑҫна пурӑнма пуҫламасӑрах тататӑн, 
тепре аҫупа аннӳне, шӑллуна пысӑк хуйхӑ кӳретӗн. Эсӗ 
вӗсене юрататӑн, ҫапла вӗт?

— Ӑхӑ...
— Вӗсем яланах савӑнӑҫлӑ, телейлӗ пулччӑр тесе шу- 

хӑшлатӑн, ку та тӗрӗс-и?
— Ӑхӑ...
— Эсӗ мӗнле шухӑшлатӑн: хӑвӑн пурнӑҫна ҫапла са- 

рӑмсӑр татсан вӗсем телейлӗ пулӗҫ-ши?
Даша пуҫне чиксе шухӑша кайса тӑчӗ. Ольга Якимов- 

на сумкине ҫӗр ҫине лартрӗ те майӗпен, урисене хуллен 
шутарса Даша патнелле ҫывхарчӗ.

— Даша, мӗншӗн чӗнместӗн? Тин ҫеҫ асаннӳне пытар- 
тӑр. Эпӗ каярах юлса ҫитрӗм те аҫу еплерех хурланса йӗни- 
не асӑрхарӑм. Эсӗ ҫут тӗнчерен ҫапла уйрӑлса кайни ӑна 
ҫапсах хуҫӗ тесе шухӑшламастӑн-и? Аннӳпе шӑллу та сана 
питӗ юратаҫҫӗ.

— Анне мана юратмасть! Яланах ятлать. Кирек мӗн 
тусан та юраймастӑн ӑна! Вӗсем аттепе иккӗшӗ Гришӑна

ҫеҫ юратаҫҫӗ! Ман тухтӑр пулас килмест! Юнран хӑратӑп эпӗ!
— Даша, професси суйласа илесси — санӑн ӗҫ. Кун 

пирки кайран аҫу-аннӳпе калаҫӑпӑр.
— Эпӗ экзамен та тытаймарӑм! Намӑс! Манран пӗтӗм 

шкул кулӗ малашне! Уйрӑмах Ритӑпа Дина савӑнӗҫ ӗн- 
тӗ! — вӗрентекенӗ хӑй патнелле ҫывхарса пынине курсан 
Даша пӗр утӑм малалла турӗ. — Ман пурӑнас килмест! 
Асанне-е-е...

— Даша, вилме ӗлкӗрӗн-ха, ан васка, атя пуплер. Эсӗ 
калаҫ, Даша, калаҫ. Ӑшра мӗн пуррине, чӗрӳне мӗн ырат- 
тарнине йӑлт ҫиеле кӑлар.

— Манран Рита пӗтӗм шкул ачи умӗнче тӑрӑхлать, уявра 
та намӑс кӑтартрӗ. Эпӗ нимӗнле усал ӗҫ те туман. Сашӑна 
килӗштернине пӗлсе тӑрсах мана ун умӗнче намӑс кӑтартрӗ.

— Саша кам вӑл, Даша? Санӑн тусу-и? Эпӗ палла- 
тӑп-и ӑна?

— Эпӗ ӑна... эп ӑна.... — хӗр чыхӑнса кайса ӳсӗрме 
пуҫланипе усӑ курса Ольга Якимовна хӑвӑрттӑн утса пыр- 
са Даша патне ҫитрӗ, ӑна ыталаса илсе хӑй ҫумне чӑмӑр- 
тарӗ.

— Ай, айван хӗр пӗрчи, мӗн хӑтланатӑн-ха эсӗ? Пур- 
нӑҫран таратӑн вӗт. Турра хирӗҫ каятӑн. Сана вӑл пурнӑҫа 
савӑнӑҫлӑ ирттерме панӑ. Эсӗ вара ӑна татасшӑн.

— Ольга Якимовна... Эп никама та кирлӗ мар...
— Епле кирлӗ мар, хӗрӗм? Эсӗ аҫу-аннӳне, шӑллуна, 

юлташусене кирлӗ. Эпир те, учительсем, эсӗ вӗренсе тух- 
сан ҫӗршыва кирлӗ ҫын пуласса шансах тӑратпӑр. Ку сӑ- 
махсемшӗн асаннӳ те сана мухтаман пулӗччӗ. Вӑл вӗт эсӗ 
ӑслӑ хӗр пулнине ӗненсех тӑнӑ, юратнӑ сана. Тен, шӑпах 
вӑл ҫӳлте тӑрӑшнипе эпӗ паян сана ҫӑлма пултартӑм.

— Саша Рита патне ҫӳреме пуҫланӑ-ӑ-ӑ... Анне ӑнлан- 
масть мана. Саша пирки пӗлсен чӗн йӗвенпе хӗнерӗ. Эпӗ 
тек пӗчӗк ача мар ӗнтӗ. Манӑн хамӑн тӗллевсем, шухӑш- 
сем, яваплӑх пур...

— Ку питӗ хаклӑ енсем, Даша. Эс ҫакна хӑв тӗллӗн 
ӑнланса илнӗшӗн питӗ савӑнатӑп. Анчах ҫакна ӑнлан, — 
хӗрӗн куҫӗсене хупланӑ сарӑ ҫӳҫ пӗрчисене аяккалла сирчӗ

вӗрентекен. — Аннесем ачи-пӑчине нихӑҫан та усал сун- 
маҫҫӗ. Вӗсем сирӗн пурнӑҫшӑн, пуласлӑхшӑн яваплӑ. Сире 
тӗрӗс ҫулпа уттарасшӑн, йӑнӑшсенчен упрасшӑн. Тӗрӗсех 
калатӑн: ӳссе ҫитӗннӗ хӗр эсӗ. Анчах атте-аннешӗн эпир 
утмӑлта та — вӗсен ачисем. Ҫавӑнпа та ан кӳрен аннӳне. 
Ӑшшӑн кулса пӑх та уҫҫӑн калаҫ. Ӑшра мӗн пуррине йӑлт 
каласа пар.

— Итлемест вӑл мана — кӑшкӑрса тӑкать. Эпӗ унпа 
калаҫма пултараймастӑп.

— Эсӗ вӑл лӑпкӑ чухне пуҫар сӑмахна. Эпӗ те амӑшӗ. 
Ҫулсем малаллах шӑваҫҫӗ. Ывӑнатпӑр та. Аннӳ сана ит- 
лессипе-итлемесси йӑлт хӑвӑнтан килет. Ху мӗнле кала- 
ҫассине, ун чӗри патне ҫул мӗнле тупассине эсӗ ҫеҫ татса 
пама пултаратӑн. Пурнӑҫу йӑлт санран килет. Эсӗ мӗнле 
шухӑшлатӑн — ҫавӑн пек пулӗ. Пирӗн шухӑшсем пурнӑҫа 
кӗреҫҫех.

Даша инҫете пӑхса шухӑша кайрӗ. Унтан пӗрре кап- 
ланса, пӗтӗрӗнсе-явӑнса юхакан Ҫавал шывӗ енне, тепре 
ял енне пӑхса илчӗ те Ольга Якимовнӑна ыталаса илсе 
тепӗр хутчен ӗсӗклеме пуҫларӗ.

— Атя, киле таврӑнар. Сана ӑсатсах ярам, — иккӗшӗ 
пӗр-пӗрин ҫумне тӗршӗнсе ял еннелле утма пуҫларӗҫ вӗ- 
рентекенпе вӗренекен. — Чим-ха, темӗнле ушкӑн кунтал- 
ла ҫывхарать. Ӑҫта кайма тухнӑ-ши?

Даша та пуҫне ҫӗклерӗ, ҫывхарса килекен ҫынсене тӗсе- 
се сӑнарӗ. Акӑ умра пыракана Кольӑпа Герӑн сӑнӗсем ку- 
рӑнса кайрӗҫ... Темӗн йӑтнӑ пулас: ҫурӑмӗсем пӗкӗрӗлнӗ. 
Вӗсем хыҫҫӑн шавласа-кӗрлесе пыракансене те сассисен- 
чен палласа илчӗҫ.

— Вӑт телей, — вунпӗрмӗш класра вӗренекенсене хирӗҫ 
утрӗ вӗрентекен. — Пӗтӗм класс тенӗ пек пӗрле пуҫ- 
тарӑннӑ. Ман шӑпах сирӗнпе калаҫмалли пурччӗ.

— Ольга Якимовна... Тархасшӑн, мана ан сутӑр. На- 
мӑс...

— Эпӗ ӑнланатӑп. Ман пирки ан иккӗлен. Паянхи каҫ 
ҫинчен иксӗмӗр ҫеҫ пӗлӗпӗр. Анчах та эсӗ урӑх нихӑҫан 
та ун пек хӑтланмастӑп тесе тупа ту.

— Сӑмах паратӑп.
— Ольга Якимовна? Эсир кунта мӗнле лекнӗ? Эпир 

Дашӑна шыраса хӑшкӑлтӑмӑр. Ыранхи пуху умӗн пуҫта- 
рӑнса калаҫасшӑнччӗ. Даша шыв хӗррине аннӑ терӗҫ те, 
эпир те пӑр кайнине курма анас терӗмӗр. Даша, мӗн пулнӑ 
сана, сиксе чӗтретӗн? — Коля хӑйӗн пиншакне хывса 
кӳршин хулпуҫҫийӗ ҫине ерипен хучӗ.

— Эпир... Эп...
— Каҫа юлтӑм та, Даша мана кӑштах ӑсатас терӗ, — 

хӗрача хумханнипе нимӗн калайманнине курса уншӑн ху- 
равларӗ Ольга Якимовна.

— Ачасем! Пӑхӑр-ха! Уйӑх ҫутинче юхан шыв епле 
йӑлтӑртатать! Анатран юхса анакан пӑр катӑкӗсем карап- 
семпе пӗрех! — тантӑшне асӑрхаса ун ҫумне пырса тӑчӗ 
Вера.

— Сиссе те ӗлкӗреймӗпӗр — ҫуркунне шӑнкӑртатса юх- 
са иртӗ, — класс ертӳҫи те ачасем умне пырса тӑрса тухӑ- 
ҫалла тинкерчӗ. — Унтан ҫулла ҫитӗ. Ҫавӑн пекех вӑхӑт 
малалла шӑвать. Сирӗн вара кӑҫал экзаменсем. Эсир ӑна 
пурте ӑнӑҫлӑ тытасса шансах тӑратӑп эпӗ.

Ҫав вӑхӑтра вӗренекенсем пурте Даша еннелле ҫаврӑн- 
нине асӑрхаса Ольга Якимовна хӗр патне утса пырса куҫ- 
ран тинкерчӗ.

— Санӑн та пурте йӗркеллӗ пулать, Даша. Эпир пурте 
хамӑр йӑнӑшсенчен вӗренсе пыратпӑр. Ӗҫлемен, нимӗн ту- 
ман ҫын ҫеҫ йӑнӑшмасть. Класс пухӑвӗнче сирӗнпе эпӗ 
юлташлӑх пирки калаҫасшӑнччӗ. «Кам сирӗншӗн чӑн-чӑн 
юлташ» темӑпа ирттересшӗн ӑна. Мӗнле, йышӑнатӑр-и ман 
сӗнӗве? — вӗренекенсене пурне те куҫӗсенчен тинкерсе 
тухрӗ асли.

— Килӗшетпӗр!
— Рита, эсӗ мӗнле шухӑшлатӑн? — ушкӑнран аяккарах 

тӑракан хӗре асӑрхаса ыйтрӗ Ольга Якимовна.
— Эпӗ... эпӗ... — Унтан Даша енне пуҫне сӗлтсе хыт- 

тӑн ыйтрӗ Рита: — Мӗншӗн вӑл вӗреннипе, нумай пӗлни- 
пе хӑйне мӑнна хурать?

— Атьӑр, сӳтсе явар. Сан шутупа, Даша хӑйне мӑнна

хуни ун хӑш бҫбсенчен палӑрчӗ? — Рита патне ҫывӑхарах 
пырса тӑрса куҫран пӑхрӗ вӗрентекен.

— Вӑл... пуҫне каҫӑртса ҫӳрет!
— Даша-и? — илтбнчб ҫав вӑхӑтра ушкӑнран. — Урок- 

сем пӑхса ҫыртарма пӑрахнӑшӑн кӳреннӗ вӑл ӑна.
— Эпӗ урока пӑхтарса ҫыртарни ӑна сиен кӳни тесе 

шухӑшлатӑп, — куҫҫульне ачасем курасран вӑрттӑн шӑлса 
илсе хуллен каларб Даша. — Рита хӑй пуҫне пачах та ӗҫлет- 
тересшӗн мар. Ӑнлантарма пултаратӑп терӗм те — мана 
кӳренчб.

— Урӑх кам мбнле шухӑшлать? — класс енне ҫаврӑнса 
ыйтрӗ Ольга Якимовна.

— Эпб те Даша пекех шухӑшлатӑп, — ушкӑн умне тух- 
са тӑчӗ Гера. — Шкулта вӗреннб чухне пӑхса ҫырса ил- 
ме, лайӑх паллӑсем илме пулӗ-ха. Анчах пирӗн малалла 
вӗренмелле. Вӗренсе тухсан ӗҫлемелле. Рита, эсӗ ун чухне 
камран ҫырса илес тетӗн?

— Эпб вырӑс чблхипе ирттернӗ экзамен пирки те ка- 
ласшӑн, — Дина сасси хыҫалта ерипен илтбннбрен ушкӑн 
икб енне уйрӑлчӗ.

— Дина! — хыттӑн пӳлсе чарчӗ ӑна Рита.
— Кала, Дина, кала! Мбн вӑтанса тӑратӑн! — хӗрачана 

хавхалантаракан сасӑсем унтан та кунтан илтбнчӗҫ.
— Калатӑп та... Эпир экзаменра телефонпа усӑ куртӑ- 

мӑр...
— Вӑт намӑссӑрсем! — шавласа кайрӗ ушкӑн.
— Ҫавӑнпа вбсен «пиллбк»!
— Ыттисем вӗреннб, тӑрӑшнӑ вӑхӑтра пасар тӑрӑх йӑрк- 

каса ҫӳрербҫ!
— Экзамена кӗсйисене тӗрӗслесе кӗртмелле вӗсене!
Рита пуҫне чиксе шарламасӑр тӑчӗ. Ҫакна асӑрхаса Ко-

ля ушкӑн умне тухса тӑчӗ.
— Юлташсем! Капла пӗр-пӗрне тиркесе ҫапса хуҫнипе 

эпир малалла каяймӑпӑр. Пирбн тӗллев — кама та пулин 
путарасси мар, ӑна пулӑшасси, йӑнӑш тӑвасран асӑрхасси. 
Эпир кӗҫех шкулпа сывпуллашӑпӑр. Пирӗн умра — ҫӗнӗ, 
эпир пӗлмен, ҫул. Вӑл ӑҫта илсе ҫитересси, мбн кӳресси

йӑлт хамӑртан килет. Ҫавӑнпа та эпӗ те Ольга Якимов- 
нӑпа килӗшетӗп: пухӑва чӑн-чӑн экзаменсем пуҫланич- 
чен ирттермелле. Рита, эсӗ паян; «Ыттисене улталарӑм, 
Дашӑна намӑс кӑтартрӑм, ман «питӗ лайӑх» паллӑ», — 
тесе шухӑшлатӑн пулӗ. Анчах эсӗ чи малтан хӑвна улта- 
ларӑн. Ҫакӑн пек хӑтланнипе сан пуҫунта пӗлӳ ҫурал- 
марӗ. Даша аван вӗренни никамшӑн та вӑрттӑнлӑх мар. 
Ҫакна учительсем те пӗлеҫҫӗ. Ҫавӑнпа вӑл экзаменсене 
ӑнӑҫлӑ тытса тухса малалла вӗренесси пирки никам та 
иккӗленмест.

— Тӗрӗс, Коля!
— Даша, мӗншӗн нимӗн те чӗнместӗн? Ыйтусене мӗн- 

шӗн хуравламанни пирки кала! — илтӗнчӗ ушкӑнран.
Даша пуҫне ҫӗклесе ачасене кашнине куҫран тинкер- 

чӗ. Ҫав вӑхӑтра ял енчен шавласа килекен сасӑсене илтсе 
пурте хыҫалалла ҫаврӑнса пӑхрӗҫ.

— Анне... Гриша... — теме ҫеҫ пултарчӗ Даша хуллен.
— Ай-вай-вай, хӗрӗм, Гришӑран туртса илнӗ хута ву- 

ланӑ хыҫҫӑн ухмаха тухаттӑм вӗт! Ӑҫтан пырса кӗчӗ сан 
пуҫна усал шухӑш? Аҫу патне те шӑнкӑравларӑм. Ҫывӑх 
вӑхӑтра килекен пуйӑспа ларса тухатӑп терӗ. Ах, ачам, 
чӗресӗр хӑвараттӑн вӗт... — Натали аппа Дашӑна пуҫран 
ачашласа ыталаса илчӗ, хӑй ҫумне пӑчӑртарӗ. — Пире 
тӑлӑха хӑварасшӑн-и эс?

— Анне-е... Каҫар мана...
— Эсӗ хӑв мана каҫар. Ара, журналистсем те кирлӗ, 

вӗренех. Ҫын сӑмахне ӗнентӗм. Ман санран лайӑхрах ыйт- 
са пӗлмеллеччӗ те ҫав.

— Лайӑх хӗр ҫитӗнтернӗ эсир, Наталья Петровна. Да- 
шӑран чӑн-чӑн журналист пулатех. Хӑюллӑ хӗр.

— Даша... — Гриша та амӑшӗ хыҫӗнчен тухса аппӑшне 
шӑппӑн чӗнчӗ. — Аппа тес-и сана ҫакӑн хыҫҫӑн? Ху мана 
сӑмах панине астӑватӑн-и? Эсӗ кирек мӗн пулсан та мана 
ӑнланма, пулӑшма шантарса тупа турӑн.

— Манман эпӗ хам сӑмаха, шӑллӑм. Каҫар эсӗ мана, 
юрӗ-и? Урӑх ун пек шухӑш тытмӑп тесе шантарса кала- 
тӑп.

— Атя ача чухнехи пек чышкӑ тытар, эппин, — Гриша 
чышкине чӑмӑртаса Даша еннелле тӑсрб.

— Шантарсах калатӑп, шӑллӑм.
— Сана Саша клуб умбнче кӗтсе тӑрать.
— Саша? Вӑл... Ритӑпа... Ман пирки те каларӑн-и ӑна?
— Эс мбн? Ача мар вӗт эп текех. Эпб эс ҫырнӑ хута та 

аннене кӑтартас теменччӗ, алӑран туртсах илчӗ. Саша Ри- 
тӑпа ахаль ҫеҫ калаҫнӑ. Сана кӗтсе илетӗп терб. Эпб ӑна 
эс шыв хӗррине япаласем чӳхеме аннӑ терӗм. Эпӗ каялла 
вӗҫтертбм, кбҫ телевизорпа футбол вӑййи пуҫланать. Ҫула 
май Сашӑна эс часах ҫитесси пирки пӗлтерӗп.

— Ачасем, сивбте пуҫларӗ, килсене саланар пулӗ, ыт- 
тине пухура сӳтсе явӑпӑр, — Ольга Якимовна сивбпе 
чӗтренсе илчӗ те ачасемпе сывпуллашса ялӗ еннелле тин- 
керчӗ.

— Ольга Якимовна, тӑхтӑр, эпир сире пӗтӗм класпах 
леҫсе ярӑпӑр, — шавлӑ ушкӑн пбр-пӗрне тбрткелесе вӗ- 
рентекен тавра пуҫтарӑнчӗ.

Ольга Якимовна кулса илчб.
— Хисеплб ачасем, паянхи куна пурте астуса юлӑр. Пӗр- 

пӗрне ӑнланса, хисеплесе пурӑнни, ырӑ ӗҫсем туни ҫеҫ 
ҫынна хавхалантарса пырса ҫӳлелле ҫӗклет, вӑй-хал кӳрет. 
Тата ҫакна ӑнланӑр: ҫынна пылчӑкпа пеме пулӗ-ха, анчах 
ӑна персе ҫитереймесен те пултаратӑр. Сирӗн аллӑрта вара 
пылчӑк йӗрӗ юлатех.

Пурте ушкӑнран аякра тӑракан Рита еннелле ҫаврӑн- 
чӗҫ. Хӗр пуҫне чиксе хуллен ӗсбкленине асӑрхарӗҫ.

— Эсб йӗни хӑв йӑнӑшна ӑнланса илнине пблтерет, 
Рита, атя эсӗ те пӗрле, — терӗ вбрентекен, унтан савӑнӑҫ- 
лӑ кӑмӑлпа туллин сывласа илчӗ те малалла калаҫрӗ. — 
Пурнӑҫра такам та йӑнӑшма пултарать. Чи кирли те, чи 
пахи — ӑна хӑв туйса-ӑнланса илсе тӳрлетни. Кбҫех экза- 
менсем пуҫланӗҫ. Унта никамӑн та телефон пулмӗ. Сире 
видеокамерӑсемпе курса тӑрбҫ. Ҫавӑнпа сирӗн пӗр-пӗрин- 
шӗн тӑмалла, пулӑшмалла. Халб кайрӑмӑр.

Вӗрентекенпе ачасене курӑнми пуличченех ӑсатрбҫ Да- 
шӑпа амӑшб. Хыҫалта пуҫне чиксе пыракан Ритӑна Коля

кӗтсе илчӗ те, вӗсем алла-аллӑн тытӑнса ушкӑн хыҫҫӑн 
чупрӗҫ.

— Эх, ҫамрӑклӑх... Пиреччӗ вӗсен ҫулӗ... — Натали ап- 
па ассӑн сывласа хӗрне пырса ҫупӑрларӗ.

— Эпӗ килӗшместӗп санпа, анне. Вӑхӑт айӑплӑ мар 
тенӗччӗ мана пӗррехинче асанне. Ӑна эпир, ҫынсем, ка- 
лӑплатпӑр. Кашни тапхӑрӑн хӑйӗн ҫул-йӗрӗ: япӑххи те, 
лайӑххи те пур. Пурнӑҫ вӑл — ула-чӑла. Чи пахи — сан 
ҫумӑнта сана ӑнланакан, чӗререн хисеплекен ҫын пурри. 
Ҫын вӗт вӑл хӑй йӑнӑшсем туса вӗренсе пырать. Пирӗн 
йӑнӑш тепӗр ҫыншӑн ӑс пухмалли тӗслӗх мар. Чӑрманта- 
рар мар вӗсене, йӑнӑшчӑр, шухӑшлаччӑр, пӗтӗмлетӳсем 
туччӑр. Сӑмахӑн пӗлтерӗшӗ питӗ пысӑк: вӑл ҫынна лапчӑт- 
ма та, ҫӳле ҫӗклеме те пултарать. Вӑт ҫавӑн пек каланӑччӗ 
мана асанне.

— Ӑслӑччӗ ҫав асаннӳ. Шел, кӑштах пурӑнмаллаччӗ те...
— Анне.. Мана... Эп... — ял еннелле пӑхса пуҫне чикрӗ 

Даша.
— Ара, чуптарах, кӗтсе те ывӑнчӗ пулӗ. Кӗпе те парне- 

лерӗ те — япӑх мар пулӗ каччи. Журналистне пулас кил- 
сен вӗренех, урӑх чармӑп. Аҫу та кӗҫех килсе ҫитӗ, эпӗ те 
килелле утам. Анчах тӑнна тытса ҫӳре. Халиччен ялта ят 
яманччӗ.

— Пӗлетӗп, анне. Эпӗ нумай ҫӳремӗп.
— Э-эх, ача-пӑчана вӑрҫнипе кӑна пулӑшаймӑн пулӗ 

ҫав. Анланма та пӗлмелле. Утчӑр-и хӑйсен ҫулӗпе. Пирӗн, 
ваттисен, пурнӑҫӗпе пурӑнаймӗҫ ӗнтӗ...

Даша, ҫурхи ҫил хирӗҫ касса вӗрнине пӑхмасӑрах, ял 
еннелле чупрӗ.



^ечек ҫыххи
Калав

мӑшб ҫурӑмран пырса тӗртсен те Юркка вырӑн ҫин- 
чен тӑма васкамарб-ха. Пӳлӗм алӑкб шанлатса хупӑнсанах 
пуҫ ҫийбн утиялпа витӗнсе кӑмака енне ҫаврӑнса выртрб.

— Кӗнекесене вырӑнне пуҫтарса хумалла тесе миҫе 
хутчен каламан пулб ҫав чбмере ачине, ҫук вӗт, итлемест, 
хӑйбннех тӑвать! — пысӑк пӳлӗмре амӑшӗ ятлаҫни Юркка 
хӑлхине те аванах кбчӗ. — Ашшӗ! — Акӑ ӑна та ярса илчб 
иккен амӑшӗ. — Эсӗ те пулин тӑна кбрт-ха ывӑлна, мана 
итлеми пулчб. Кунӗн-ҫӗрӗн юрласа ҫеҫ ҫӳрет. Кама кирлб 
ун юррисем? Кӗнеке вуласчб хуть. Ӗнер каллех Лена инке 
пахчине кбрсе тустарса тухнӑ. Пан улмийб килте те пур. 
Мӗн тумалла ку ачапа, ашшӗ?

— Мбн кбрлетбн-ха ирех? Тӑрать те пуҫтарать, — ашшӗ 
бҫе кайма хатбрленет пулас, ҫекӗлте ҫакӑнса тӑракан курт- 
ки хытах чаштӑртатрӗ. — Шкула каяс умӗн хӑех пуҫтара-

канччӗ, ахалех ятлатӑн ывӑла. Ӗнер те кӗнекеччӗ аллинче. 
Вӗреннӗшӗн савӑнас чухне урама илтӗнмелле шӑв-шав 
ҫӗклен.

— Мӗн вӗренни унта, пӑх-ха эс, йӑлт артистсем пирки 
ҫырнӑ журналсемпе кӗнекесем кунта!

— Пар-ха, — ашшӗ таплаттарса утса сӗтел патнелле 
пычӗ. — Чӑн та, вӑт, мур илесшӗ ачи, кӑтартап эп ӑна 
артист. Юркка! — ашшӗ ывӑлӗ пӗркеннӗ утияла сирсе 
вырӑн вӗҫне кайса хучӗ, — тӑр теҫҫӗ сана! Мӗн, илтмене 
персе выртан?!

— Иртерех-ха тӑма, — Юркка куҫне сӑтӑркаласа тӑр- 
са ларчӗ. — Паян пӗрремӗш урок физкультура, Владимир 
Васильевич Вӑрнара каймалла терӗ, урок пулмасть.

— Эс аҫупа аннӳне суйма камран вӗреннӗ? — тарӑхма 
пуҫларӗ ашшӗ.

— Эп никама та суймастӑп, ӗненмесен ҫула май Клав- 
дия Ивановнӑран кӗрсе ыйт, вӑл суйма памасть.

— Ыйтатӑп та, сана пурпӗрех тӑрӑ шыв ҫине кӑлара- 
тӑп! Аҫуна суйма ан хӑйнӑ пул, ачамккӑ!

— Ара, эпир вӗреннӗ вӑхӑтра пӗр учитель пулмасан теп- 
ринпе улӑштаратчӗҫ. Тӑр тенӗ сана. Юркка, ан тарӑхтар 
ирех, манӑн та ӗҫе кайма вӑхӑт ҫитрӗ, — ашшӗ тухса кай- 
сан амӑшӗ ывӑлне тата та хытӑрах силлеме пуҫларӗ.

— Анне, эп тӗрӗссине калатӑп сире. Владимир Васи- 
льевич чӑннипех те улттӑмӗш класра вӗренекенсемпе Вӑр- 
нара ӑмӑртӑва кайрӗ.

— Сана мӗншӗн нихӑҫан та ӑмӑртусене илсе каймаҫҫӗ, 
э-э? Ҫынсен ачисем ача пек, ашшӗ-амӑшне итлеҫҫӗ, шкул- 
та аван вӗренеҫҫӗ. Мӗншӗн эс ҫавӑн пек итлеми пултӑн, 
Юркка? — ывӑлӗ вырӑнтан та тапранманнине кура амӑшӗ 
йӗмех пуҫларӗ. — Пӑх-ха, дневникӳ хӗп-хӗрлӗ, ҫырла пек. 
«Митрофанов нимӗҫ чӗлхи учительницине урокра кӳ- 
рентернӗ». «Митрофанов ҫӗнӗ глобус ӳкерсе ҫӗмӗрнӗ». 
«Митрофанов доска умне тухсан указкӑна ҫурмалла хуҫнӑ» 
...Ара, ачам, каплах пулсан шкултан кӑларса яраҫҫӗ вӗт, 
мӗншӗн ашкӑнма чарӑнмастӑн?

— Юрӗ-ҫке, тӑратӑп. Каллех коридорта ачасене кӗтсе

лармалла пулать ӗнтӗ. Указкине эпӗ мар, Сидоров хуҫрӗ. 
Ашшӗне шкула чӗнтересрен хӑраса айӑпа хам ҫине илме 
ыйтрӗ.

— Эс ыттисен айӑпне мӗншӗн йышӑнса ларан? Ҫын- 
сен ачисем мӗнле ӑслӑ. Айӑплӑ пулсан та айӑпсӑр юлаҫҫӗ. 
Эсӗ пур... Ма ҫавӑн пек пултӑн-ши эс: ни аҫуна, ни мана 
хывмарӑн.

— Юрӗ-ҫке, анне, ку юлашки пулӗ, — Юркка кӗнеки- 
сене сумкине чикме пуҫларӗ.

— Ав сӗтел ҫине кӑлпассипе ҫӑкӑр хутӑм, сумкуна чик, 
кун каҫипе хырӑму та выҫӗ.

Амӑшӗ ӗҫе тухса кайсан Юркка сӗтел ҫинчи яшкана 
шӗрӗплеттерсе ҫирӗ те сумкине хулпуҫҫи ҫине ҫакса кил 
хушшине тухрӗ. Унта ӑна яланхи пекех Палкан кӗтсе тӑрать 
иккен. Пӗчӗк хуҫине куҫран пӑхса пуҫне енчен енне пӑрса 
хӳрине вылянтарчӗ, вӑрӑм чӗлхине кӑларса урисемпе таш- 
ласа илчӗ.

— Юрӗ-ҫке, юрӗ, акӑ, ме, ҫи, тӑрантар пӗчӗк хырӑм- 
на, — Юркка, никам та курмасть-ши тенӗ пек, йӗри-тав- 
ра пӑхса илчӗ те сумкинчи кӑлпассипе ҫӑкӑра йытӑ ҫури- 
не пачӗ. — Эсӗ ҫеҫ мана ӑнланатӑн, ҫамрӑк тус, анчах 
шел, калаҫма пӗлместӗн. — Йытӑ ҫури тав тунӑн хамлат- 
са вӗрсе арҫын ача тавра чупса ҫаврӑнчӗ. — Эсӗ ҫисе те 
ятӑн-им? Ну, каҫар, урӑх ҫук, каҫчен кӗтме тивет. Халӗ 
ман шкула каймалла. Сывӑ юл, Палкан.

Ҫакна хамах курса илтнӗ пек каласа кӑтартрӑм-ха. Ан- 
чах ӑна эпӗ кайран ҫеҫ пӗлтӗм. Еҫ-пуҫ тӗрӗссипе мӗнлерех 
пулса иртнине аса илсе сӑмаха йӗркипех пуҫлар-ха.

Чӳречерен кӑвак шуҫӑм ҫути сӑрхӑнса кӗрсенех эпӗ ура 
ҫине сиксе тӑтӑм та кӳршӗре пурӑнакан Лена аппа килӗ 
еннелле тинкертӗм. Вӑл та вӑраннӑ иккен: витре йӑтса ви- 
тене кӗчӗ. Лена аппа сакӑр вуннӑран иртнӗ ӗнтӗ, ҫаплах 
выльӑх-чӗрлӗх тытать. Ҫынна вӑрттӑн сӑнама аван мар та, 
вырӑн ҫинчен тӑрсан пуҫ хӑех ун чӳречи еннелле пӑрӑнать. 
Чӑн-чӑн будильник маншӑн кӳршӗн чӳречи: кашни кунах 
шӑп улттӑ ҫурӑра ҫутӑлса каять. Эппин, ман та тӑма вӑхӑт.

Шкула кая юлса ҫитме юрамасть. Эпӗ, университетран тин 
ҫеҫ вӗренсе тухнӑ ҫамрӑк учитель, паян хамӑн пурнӑҫри 
пӗрремӗш урока каятӑп. Чирлесе выртнине пула вӗренӳ 
ҫулӗ пуҫланнӑ тӗле килейменни те чӗрене канӑҫ памасть. 
Кая юлтӑмӑр программӑран, хӑваласа ҫитмелле пулать. 
Ӗнертенпе канӑҫ паман шухӑш паян пушшех те пуҫа мин- 
ретрӗ. Ара, ачасем хама мӗнле кӗтсе илесси хӑратать. Шкул 
директорӗ Олег Владимирович лӑплантарни те пулӑшмарӗ. 
Анчах тем пек хӑрасан та урока каймаллах. Ҫӗнӗ кос- 
тюмпа ҫӗнӗ туфли тӑхӑнтӑм та сумкӑна ҫӗклесе тухса утрӑм. 
Шкула васкакан ачасем сывлӑх сунса иртни кӑштах лӑп- 
лантарчӗ. Илтнӗ ӗнтӗ вӗсем шкула ҫӗнӗ учительница кил- 
нине: ҫаврӑна-ҫаврӑна пӑхаҫҫӗ. Эпӗ, пӗрремӗш класа кая- 
кан ача пек, именсе пуҫа таятӑп.

Акӑ линейка хыҫҫӑн урока ларма йыхӑрса шӑнкӑрав 
вӑрӑммӑн янӑраса кайрӗ. Эп чӗтрекен алӑсемпе ҫиччӗмӗш 
класс журналне ҫӗклесе тӑваттӑмӗш кабинета ҫитсе кӗтӗм. 
Сывлӑх сунма тесе ҫӑвара уҫрӑм ҫеҫ... класра пӗр ача та 
ҫук. «Ӑҫта кайма пултарнӑ-ха кусем?» — вӗҫсе иртрӗ пуҫ- 
ра шухӑш. Тӳрех тавҫӑрса илме те ҫук. Унччен те пулмарӗ 
урайне темскер кӗмсӗрт! туса ӳкрӗ. Сас пулнӑ енне пуҫа 
чалӑштарсах тинкеретӗп. Сӗтел айӗнче сумка выртать ик- 
кен. Кӗҫех сумка хыҫӗнчен шурӑ туфли курӑнса кайрӗ. 
Мӗн япалине пӗлес тесе сӗтел айне тата та тинкеререх 
пӑхатӑп. Кашни сӗтел айӗнчех туфлисем иккен. Вӗсен 
хуҫисем ӑҫта пулнине тавҫӑрса илсе лӑпкӑн урока пуҫ- 
латӑп.

— Эсир, ачасем, ман умӗн ӗҫленӗ учительница ҫулла- 
хи каникулта вулама сӗннӗ кӗнекесене тытса та пӑхман 
пулас? Эпӗ сирӗнпе паян шӑп та лӑп килти вулав урокӗ 
иртгересшӗнччӗ. Юрӗ, ҫӗнӗ тема пуҫлӑпӑр, — тетӗп те ӑна 
доска ҫине ҫырса хунӑ хыҫҫӑн чӳрече умне тӑрса калаҫма 
тытӑнатӑп. Ҫав вӑхӑтрах ачасем хӑҫанччен сӗтел айӗнче 
кукленсе ларма пултарнипе кӑсӑкланса пӑха-пӑха илетӗп. 
Акӑ хыҫри сӗтел хушшинче иккӗн лараҫҫӗ те ӗнтӗ. Сылтӑм 
ретрисем те туха-туха кӗнекисемпе тетрачӗсене туртса 
кӑларчӗҫ. Пӗр вӑхӑт класра шав тӑчӗ. Эпӗ нимӗн чӗнмесӗр

ачасене куҫран тинкеретӗп. Пурте вырнаҫса пӗтсен класс 
журналне уҫса вӗренекенсем з^мне пырса тӑтӑм.

— Халӗ ӗнтӗ паллашма та юрать, — тесе ачасен хуша- 
мачӗсене вулама пуҫларӑм.

Ҫакӑн пек пуҫланчӗ шкулти пӗрремӗш ӗҫ кунӗ. Савӑн- 
малли те, пӑшӑрханмалли те чьшай пулчӗ каярахпа.

Кӗҫех Ҫӗнӗ ҫул уявӗ те ҫывхарса килчӗ. Пӗррехинче 
уроксем вӗҫленнӗ хыҫҫӑн ачасен тетрачӗсене тӗрӗслеме 
ларнӑччӗ ҫеҫ, шкулта урай ҫӑвакан Лиза аппа чупса ҫитрӗ.

— Олеся Григорьевна, сана директор хӑй патне чӗнет, 
питӗ кирлӗ терӗ, васкама хушрӗ.

Темӗн пулман-ши тесе Олег Владимирович патне чуп- 
нӑ пекех утрӑм.

— Хӑрушши нимех те пулман, Олеся Григорьевна, — 
директорӑн сасси мана лӑплантарчӗ. — Шел пулин те, 
Мария Павловна чирлесе ӳкнӗ, ҫавӑнпа ҫиччӗмӗш класа 
вӑхӑтлӑха сире шанса парас тетпӗр. Нимӗн те ан калӑр, — 
эп хирӗҫлеме пуҫлассине сиссе Олег Владимирович пӳ- 
лӗмӗнче каллӗ-маллӗ утма пуҫларӗ, — ыттисен пурин те 
хӑйсен класӗсем пур. Ку ҫеҫ те мар-ха, — директор пӗр 
вӑхӑт мана куҫран тинкерсе тӑчӗ те малалла калаҫрӗ. — 
Мария Ивановна класс тулашӗнчи ӗҫсемшӗн те яваплӑ. 
Ҫавӑнпа ҫак лава та сирӗнех туртма тивет. Эсир ҫамрӑк, 
сире ачасем юратаҫҫӗ, учительсем те хирӗҫ мар. Олеся Гри- 
горьевна, Ҫӗнӗ ҫул уявне хатӗрленме те сирех шанса па- 
расшӑн.

— Юрӗ, вӑхӑтлӑха пулсан килӗшетӗп, — терӗм те хамӑн 
класа васкарӑм.

Аслисем хушнине пурнӑҫламаллах, нимӗн те тӑваймӑн.

Юратнӑ журналӗсене уҫкаласа ларса Юркка паян уро- 
ка кая юлса ҫитрӗ.

— Митрофанов, эсӗ мӗншӗн класс алӑкне шаккамасӑр 
уҫса кӗретӗн, тух каялла! — доска ҫине тӑрӑшсах ҫыракан 
Нина Ивановна Юркка ҫине тарӑхса пӑхрӗ.

— Мӗншӗн яланах «Митрофанов... Митрофанов...»

Пилӗк минут кая юлса килме те юрамасть-им? — кӑмӑлсӑр 
пулчӗ пулин те арҫын ача тухрӗ.

— Юрамасть, Митрофанов, урока вӑхӑтра ҫитмелле, — 
арҫын ача хӑйӗн вырӑнне вырнаҫса ларсан та лӑпланай- 
марӗ вырӑс чӗлхи учителӗ. — Эсӗ манӑн тата юлташусен 
пилӗк минутне «ҫисе» ятӑн. Эсӗ ҫилхӑван тесе ыттисен те 
вӗренмелле мар-им, Митрофанов? Эс пурпӗрех тракторист 
ҫеҫ пулатӑн.

— Пулин, ман атте те тракторист, эпӗ те тракторист 
пулатӑп, кирлӗ професси, Нина Ивановна. Тата эпӗ вӑхӑт 
ҫиместӗп, пирӗн килте унсӑрӑн та ҫимелли пур.

— Митрофанов, кӗнекӳсене кӑлар та шӑпланса лар, 
санпа калаҫнин усси пурпӗрех пулас ҫук!

Юркка сӗтел хушшине ларса хут ҫине ӳкерме пикенчӗ. 
Унтан сумкинчен апат кӑларчӗ те ҫиме пуҫларӗ. Кӗҫех 
класс шавлӑн кулса ячӗ. Нина Ивановна вӗренекенсем 
мӗншӗн кулнине ӑнлансан тарӑхнипе кӑвакарса кайрӗ.

— Ну лекрӗн, Митрофанов, — илтӗнчӗ сасӑ ачасем 
хушшинчен.

— Митрофанов, халех чиксе хур апат юлашкисене!
Юркка пуҫне аяккалла пӑрчӗ те ҫӑвар туллин чӑмларӗ.
— Митрофанов! Намӑс та мар-и сана, эс мӗншӗн ас- 

лисем каланине итлеместӗн?!
— Нина Ивановна, эсир тесе ман выҫса вилес-им? — 

Юркка вырӑнтан хускалмасӑр ҫӑкӑра татах пысӑккӑн ҫырт- 
са илчӗ.

Класра каллех хыттӑн кулса ячӗҫ.
— Митрофанов! Чарӑн теҫҫӗ сана! Унсӑрӑн... Унсӑрӑн...
— Мӗн, унсӑрӑн, Нина Ивановна? Аттене чӗнсе иле- 

тӗр-и? Ун шкула килме вӑхӑт ҫук, ӑна кӳршӗ яла ӗҫлеме янӑ.
Нина Ивановна алӑка шанлаттарса хупса кабинетран 

тухса кайрӗ. Кӗҫ вӑл Олег Владимировичпа пӗрле килсе 
кӗчӗ.

— Митрофанов, эс мӗншӗн урок вӑхӑтӗнче апат ҫиетӗн? 
Хӑвна та, юлташусене те хисеплеменни пулать ку. Хӑвӑрт 
чиксе хур та кӗнекӳсене кӑлар, — директорӑн лӑпкӑ сасси 
Юрккана аванмарлантарчӗ. Вӑл кӗнекине уҫрӗ.

— Олеся Григорьевна, уроксем хыҫҫӑн ман пата кӗрӗр- 
ха, — директорӑн ҫирӗп сасси мана сисчӗвлентерчӗ. — 
Мария Павловна кайнӑранпа ҫиччӗмӗш класра дисцип- 
лина чакнӑ. Митрофанов каллех уроксенче ашкӑнса ла- 
рать, учитель каланине итлемест, ыттисене вӗренме 
чӑрмантарать. Хӑй пеккисем икӗ юлташ пур ун ҫак клас- 
ра — Лаврентьевпа Иванов. Сидоровӑн амӑшӗ района пӗлӳ 
управленине кайса калассипе хӑратать, ашкӑнса ларса ман 
ачана вӗренме памаҫҫӗ, шкулта дисциплина тӑваймастӑр 
тесе ятлаҫать. Кун пек май килмест. Паян уроксем хыҫ- 
ҫӑн хыттӑнах калаҫса илӗр.

— Юрӗ, — терӗм те шухӑша путса ҫиччӗмӗш класа 
утрӑм.

— Ачасем, капла юрамасть, — шӑпӑрт ларакансем енне 
пӑхса лӑпкӑн каларӑм эп класа кӗрсен. — Атьӑр-ха Мит- 
рофановпа пурте пӗрле юлташла калаҫса илер. Эсир шку- 
ла алхасма-ашкӑнма мар, пӗлӳ илме килетӗр. Митрофа- 
нов, эсир те — Лаврентьевпа Иванов, капла хӑтланса юл- 
ташӑрсене чӑрмантаратӑр. Аҫӑрсемпе аннӗрсене те хӗрхен- 
местӗр. Вӗсем сире лайӑх та ӑслӑ ҫын туса ӳстерессишӗн 
ырми-канми тӑрӑшаҫҫӗ, эсир вара... — каварҫӑ арҫын ача- 
сене ертсе пыраканӗ Митрофанов пулнине пӗлсе ун енне 
куҫ айӗн тинкерсе пӑхрӑм.

Юркка чӗнмерӗ. Пуҫне чикнӗ те тӑрӑшсах темӗн ӳке- 
рет. Ыттисем те шӑпӑрт.

— Мӗн ӳкеретӗн-ха эс тӑрӑшсах, Митрофанов? Тен, 
пире те кӑтартӑн? — терӗм Юркка енне пӑхса.

— Ҫын пуҫӗсене ӳкерет вӑл, Олеся Григорьевна, — терӗ 
юнашар ларакан Лаврентьев ура ҫине тӑрса.

— Эсӗ хӑв ҫын пуҫӗ! Артистсем вӗсем! — хӗремеслен- 
се кайнӑ Юркка юлташне хулӗнчен туртса вырӑна лартрӗ.

— Пирӗн Юркка артист пуласшӑн, ха-ха-ха, — класра 
пӗр харӑс кулса янӑран арҫын ача хӗрелсе кайрӗ.

— Эх, эсир те ҫав, геометри, литература... Акӑ ӑҫта вӑл 
чӑн-чӑн пурнӑҫ, — Митрофанов алӑри хутне ачасем енне 
ҫӗклерӗ те каялла вырӑнне ларчӗ. — Ҫын пуҫӗ... Сирӗншӗн



вӗсем — ҫын пуҫӗсем, маншӑн вара — чӑн-чӑн Стас Ми- 
хайлов.

Арҫын ача кам пирки каланине тӳрех тавҫӑрса илей- 
месӗр хут таткине алла тытрӑм. Чӑн та, Стас Михайлов 
юрӑҫ иккен.

— Маттур, Юрий, — ачана пуҫӗнчен шӑлса мухтарӑм. — 
Каснӑ-лартнӑ Михайлов. Эсӗ чӑн-чӑн художник иккен. Эпӗ 
вара Ҫӗнӗ ҫул ячӗпе хаҫат кӑларма ҫын шыратӑп. Тен, 
ыран уроксем хыҫҫӑн юлатӑн, Юрий? Киле пӗрле таврӑннӑ 
пулӑттӑмӑр, эпир санпа кӳршӗсем вӗт.

Арҫын ача чӗнмерӗ.
— Мӗн шанмалли ӑна, Олеся Григорьевна? Вӑл каллех 

улталӗ, — илтӗнчӗ мана.
— Митрофанов вӑл хӑйне ҫеҫ юратать. Класри ачасене 

те яланах хӗнет! — тепри те чӑтса тӑраймарӗ.
— Енер сумкӑна ҫапса ӳкерчӗ! — кӑшкӑрчӗ виҫҫӗмӗ- 

шӗ! — тарӑхрӗ тахӑшӗ.
— Пирӗн кушак ҫурине йывӑҫ тӑррине ывӑтнӑ, атте 

аран антарчӗ!
Юркка сасӑсем илтӗннӗ еннелае ҫаврӑна-ҫаврӑна пӑхса 

хӗремесленсе кайрӗ.
— Юрий, куртӑн-и, епле юлташ эсӗ? Кун пекех пул- 

сан малашне санпа калаҫакан та пулмӗ.
— Шкултан кӑларса ямалла ӑна! — терӗ тата тепри.
— Эпир тунӑ усал ӗҫсем, ачасем, пурӑна киле хамӑр 

патах ҫаврӑнса ҫитме пултараҫҫӗ. Этем усал ӗҫпе мар, кама 
та пулин ырӑ тунипе вӑйланса пырать. Кур-ха, Юрий, 
класра эс кӳрентермен ача та ҫук иккен. Вӗсем — сан 
юлташусем. Эсӗ вара вӗсене хӑвӑнтан сивӗтнӗ. Чышкӑпа 
ҫӗнтерме пулать, анчах санран вӑйли те тупӑнать. Эс ӑсупа 
пурӑнма тӑрӑш. Ӑшри хаярлӑха пусарма пӗлмелле. Унсӑрӑн 
вӑл ҫиеле тухса этеме пачах пӗтерме, усал ҫулпа уттарма 
пултарать.

Ачасем пуҫӗсене усса шӑпӑрт лараҫҫӗ. Эпӗ те урӑх ка- 
лаҫса тӑмарӑм. Пурне те киле кайма хушса класран тухрӑм.

Тепӗр кунне уроксем хыҫҫӑн Юркка мана кабинет 
умӗнче кӗтсе илчӗ.

— Ну, мбнле, пуҫлатпӑр-и ӳкерме?
— Пуҫлатпӑр, Олеся Григорьевна, анчах эп художник 

мар, ахаль ҫеҫ ӳкеретӗп, — арҫын ача ман умра ун-кун 
пускаласа тӑчӗ.

— Пурпӗрех сан ӳкерчӗкӳсем лайӑх, мана килӗшрӗҫ.
— Чӑнах-и? — ачан куҫӗсем савӑнӑҫпа ҫиҫсе ялкӑш- 

рӗҫ. — Анне вара вӗсене яланах ҫурса тӑкать. Нина Ива- 
новна та вӑрҫать.

— Урок вӑхӑтӗнче ӳкернӗшӗн ҫеҫ вӑрҫнӑ вӑл сана. Ма- 
лашне ун пек ан ту. Аннӳ те вӗренменшӗн тарӑхать ӗнтӗ. 
Аван мар капла. Урокра вӗренӳ пирки ҫеҫ шухӑшламалла. 
Хӑвна килӗшекен ӗҫпе пушӑ вӑхӑтра аппаланма пултаратӑн. 
Нина Ивановна питӗ лайӑх учительница. «Тӑрӑшсан питӗ 
аван вӗренме пултарать, анчах хаклӑ вӑхӑтне пустуй пакӑл- 
татса ирттерет», — терӗ сан пирки те.

— Чӑнах-и? Мана вара ытларах Олег Владимировичӑн 
физика урокӗсем тата рисованипе музыка килӗшеҫҫӗ. — 
Стена хаҫатне ӳкерчӗксемпе илемлетнӗ май Юрккан кӑмӑлӗ 
уҫӑлчӗ. — Тен, тӗрӗс те калатӑр. Аслисем каланине итле- 
меллех, — пӑшӑлтатрӗ вӑл.

— Паллах итлемелле. Шкултан вӗренсе тухсан эсир 
хӑвӑра кирлӗ пек пурӑнма тытӑнатӑр. Халӗ вара аҫу-аннӳ 
сӑмахне, учительсене итлемелле. Эсир кам пулма хатӗр- 
ленесси шкултанах пуҫланать.

— Эпӗ тем пек шӑпӑрт ларасшӑн, калаҫмалли тупӑн- 
сах пырать.

— Юрий, курса тӑратӑп, эсӗ — ӑслӑ ача. Ҫавӑнпа улшӑ- 
насса шанатӑп. Шкулта илнӗ пӗлӳ малашне питӗ кирлӗ 
пулӗ. Пӗчӗкренех пур енлӗн аталанма тӑрӑшмалла. Ҫавӑн 
чухне ӳлӗм малалла вӗренме те, пурӑнма та ҫӑмӑл пулӗ. 
Паянлӑха ҫитӗ, ыран малалла ӳкерӗпӗр, халӗ киле кайма 
вӑхӑт. Ыранччен, — стена хаҫатне чӗркесе хутӑм та хват- 
тере таврӑнма хатӗрленсе урама тухрӑм.

Митрофанов та кайман иккен: мана шкул умӗнче кӗтсе 
тӑрать.

— Темскер каласшӑнччӗ-и мана? — кӑсӑклантӑм эпӗ.
— Олеся Григорьевна, эп сире киле ҫитиччен ӑсатса

ярасшӑн. Эсир Лена аппапа юнашар пурӑнатӑр. Ман ҫула 
май ун патне кӗрсе тухмалла. Ҫитменнине, урамра хуҫа- 
сӑр йытӑсем нумайланчӗҫ, ҫыртма пултараҫҫӗ. Мана вара 
вӗсем паллаҫҫӗ.

— Тавтапуҫ, Митрофанов, пӗрле кайӑпӑр. Лена аппа 
патӗнче мӗн ӗҫӗ пур-ха сан?

— Намӑс мана, Олеся Григорьевна. Эп ун пахчине 
кӗрсе пан улми вӑрласа тухрӑм, вӑл вара мана ӗнер пан 
улми хӑй ҫитерчӗ. Пахчине кам кӗнине пӗлмест пулас. Ка- 
ҫару ыйтас тетӗп.

— Тӗрӗс шухӑш. Анчах Лена аппа килте ҫук, кӳршӗ 
яла тӑванӗсем патне кайрӗ. Выльӑх-чӗрлӗхне пӑхма мана 
хушса хӑварчӗ.

Юркка пӗр вӑхӑт шухӑша кайса пуҫне чиксе тӑчӗ.
— Эпӗ сире пулӑшӑп, Олеся Григорьевна, — терӗ ача 

хавхаланса.
Акӑ сана япӑх вӗренекен тата шкулта пурне те хӑратса 

тӑракан! Юркка хӑй йӑнӑшне туйса тӳрлетме те пӗлет ик- 
кен. Класра уҫҫӑн калани ачашӑн усӑллӑ пулнӑшӑн са- 
вӑнса эпӗ киле кӗтӗм. Пӳрте кӗрсен хӑнӑхнӑ йӑлапа чӳре- 
черен Лена аппан кил картине сӑнарӑм. Юркка чупсах 
выльӑхсене апат парать иккен. Акӑ пӳртрен витре йӑтса 
тухрӗ те витене хыпаланса кӗрсе кайрӗ. Эпӗ те урӑх тӳссе 
тӑраймарӑм, тум улӑштарса кӳрше каҫрӑм. Тулли сӗт вит- 
ри йӑтса пыракан Ю ркка мана курсан аванмарланса 
кайрӗ.

— Олеся Григорьевна... Эсир эп ӗне суни пирки шкул- 
та, тархасшӑн, никама та ан калӑр, хӗрача тесе кулма пул- 
тараҫҫӗ.

— Эсӗ хӑв ыттисенчен кулнӑ пек-и? Ан пӑшӑртан, ка- 
ламӑп. Анчах та ӗҫленӗшӗн вӑтанма кирлӗ мар. Ӗҫ алла 
ҫыпӑҫмасть тенӗ ваттисем. Хӑй нимӗн тума пӗлмен ҫын 
ҫеҫ тепринчен кулма пултарӗ. Ӗҫлекен, тӑрӑшакан, теп- 
рине ырӑ сунакан ҫын нихӑҫан та никамран та тӑрӑхламӗ. 
Ӗҫ мар, ҫын ӗҫе илем кӳрет. Ҫитӗнсе ҫитнӗ арҫынсем хуш- 
шинче те ӗне суса чапа тухакансем пур.

— Тен, тӗрӗсех калатӑр...

— Эс ҫитӗнсен кам пуласшӑн-ха, Юрий? — ачан кӑмӑлӗ 
улшӑннине туйса татах калаҫтартӑм ӑна.

— Кулмастӑр-и, Олеся Григорьевна? — тӑп чарӑнса ман 
ума пырса тӑчӗ Юркка.

Хама темӗнле разведкӑра ӗҫлекен ҫын пекех туйма пуҫ- 
ларӑм. Ара, хӑйӗн чӗри тӗпӗнчи вӑрттӑнлӑхне пӗлтересшӗн- 
ҫке ку мана.

— Ҫук паллах, — шантарсах тупа турӑм арҫын ачана.
— Эпӗ артист, юрӑҫ, эппин, пуласшӑн. «Юрӑҫ професси 

мар, тӑрантармасть, кун пирки манмалла», — тет анне. — 
Юркка ассӑн сывласа пуҫне чикрӗ.

— Юрӑҫ професси те пур, Юрий, — ачана сцена ҫинче 
ялан курӑнакан ҫынсем, вӗсен пултарулӑхӗ пирки ӑнлан- 
тарма пуҫларӑм. — Анчах эсӗ урӑх професси суйласа ил- 
сен те юрлама пултаратӑн. Юрӑҫ професси ҫеҫ мар, Турӑ 
панӑ талант та. Халӑх юратаканни пулма питӗ нумай вӗ- 
ренмелле тата тимлемелле.

— Эп ӗҫлеме хатӗр, Олеся Григорьевна, анчах хӑшӗсем 
мана ӑнланмаҫҫӗ.

— Эсӗ вара вӗсене усал ӗҫӳсемпе тавӑрма шут тыт- 
рӑн-и? Ҫакӑ сана япӑх енчен кӑтартса пӗр-пӗччен тӑратса 
хӑварма та пултаратчӗ. Юрӑҫа вара камсем кирлӗ?

— Куракансем тата итлекенсем.
— Тӗрӗс. Эпир вара санпа ҫапла тӑвӑпӑр. Ҫӗнӗ ҫул ка- 

ҫӗнче пӗчӗк концерт лартса парасшӑн. Музыка учителӗпе 
ыранах калаҫӑп. Эс хӑв юратнӑ юрра суйласа ил те халь- 
терех хатӗрленме пуҫла.

— Тантӑшсем манран кулмӗҫ-ши?
— Ҫук, Юрий, ӗҫлекен, тӑрӑшакан ҫынран кулакан этем 

хӑй кахал, вӑй хума-ӗҫлеме юратманскер, унран хӑйӗнчен 
тӑрӑхламалла.

Арҫын ачапа калаҫнӑ хыҫҫӑн уншӑн савӑнса хамӑн та 
кӑмӑл уҫӑлнине туйрӑм. Хваттере кӗрсенех чӳречерен Ле- 
на аппа пӳрчӗ еннелле тинкертӗм. Юркка кил картинче 
ӗҫлет пулас: ҫутӑ ялкӑшать.

Тепӗр ирхине урока кайма та ӗлкӗрейменччӗ, мана шкул 
директорӗ хӑйӗн кабинетне кӗме ыйтрӗ.

— Олеся Григорьевна, каллех сирӗнтен пулӑшу ыйтма 
тивет, — директорӑн сассинче пӑлханни палӑрнине туй- 
рӑм. — Людмила Сергеевнӑн паян ҫуралнӑ кун. Парнине 
туяннӑ, анчах чечек ҫыххи илме маннӑ. Ҫапах та вӑл пирӗн 
шкулта ҫирӗм ҫул ытла ӗҫлет. Хисеплӗ ҫын. Чечек ҫых- 
хисӗр аван мар пулӗ тетӗп.

— Олег Владимирович, манӑн уроксем пур, каяймас- 
тӑп, — тӳрре тухма аван мар та, ачасене те пӑрахса хӑва- 
раймастӑп вӗт. — Тен, вӗренекенсенчен хӑшне те пулин 
хушӑпӑр.

— Вӑрнара кайса килме вӑхӑт самай кирлӗ, учитель- 
сем вара пысӑк тӑхтавра пухӑнасшӑн. Сирӗн паллакан во- 
дительсем пур, тен, ҫула май леҫсе те ярӗҫ.

— Ман паян тӗрӗслев ӗҫӗ, ыран районти конкурса 
тӑратмалла. Кирек мӗн калӑр, Олег Владимирович, ка- 
яймастӑп.

— Ҫиччӗмӗш классемпе калаҫса пӑхӑр, эппин. Люд- 
мила Сергеевна вӗсен пӗрремӗш вӗрентекенӗ пулнӑ, — 
килӗшрӗ манпа директор. — Анчах шанчӑклӑрах ачана 
чуптарӑр.

Класа кӗрсен журналпа тетрадьсене сӗтел ҫине хутӑм 
та лару-тӑрӑва ӑнлантарса патӑм.

— Ҫавӑнпа ку ӗҫе пурнӑҫлама шанчӑклӑ ача кирлӗ те- 
рӗ директор та. Питӗ хӑвӑрт кайса килмелле. Кам каяс 
тет? — ыйтрӑм класс ҫине пӑхса.

Ачасем пуҫӗсене чикрӗҫ. Алӑ ҫӗклекен пулмарӗ.
— Эпӗ каятӑп! — кӗҫ шӑплӑха татрӗ уҫӑ сасӑ.
Пурте сасӑ еннелле ҫаврӑнчӗҫ. Класра кулӑ янӑраса 

кайрӗ.
— Тупӑннӑ шанчӑкли... — пӗр харӑс каларӗҫ темиҫен.
— Укҫипе пӗремӗк туянса ҫиет вӑл, пӗремӗк юратать.
— Вӑл физкультурӑра та чи юлашкинчен чупса килет.
Класра каллех шавлӑн кулни илтӗнчӗ.
Эпӗ ӑнлантӑм: ҫак ӗҫ Юрккашӑн класс умӗнче хӑйне 

тӳрре кӑлармаллискер. «Е халӗ, е нихӑҫан та», — вӗҫсе 
иртрӗ пуҫра шухӑш.

— Эпӗ ӑна шанатӑп, — терӗм лӑпкӑн. Ачасем шӑп-

ланчӗҫ. Пурте мана куҫран тинкерсе пӑхаҫҫӗ. — Кашни 
ҫын пурнӑҫра йӑнӑшма пултарать. Йӑнӑшни мар, ӑна 
тӳрлетме тӑрӑшни пысӑк пӗлтерӗшлӗ. Тыт, Юрий, укҫа, 
эпир сана шанатпӑр. Мӗнле, ачасем, шанатпӑр-и?

Класра шӑна вӗҫни илтӗнет тейӗн: ачасем пӗр-пӗрин 
ҫине куҫ айӗн пӑхса Юрккана сӑнаҫҫӗ, вӑл мӗн каласса 
кӗтеҫҫӗ.

— Эпӗ питӗ хытӑ тӑрӑшӑп, — йӗрес пек илтӗнчӗ Юрк- 
кан сасси.

— Санпа пӗрле Лаврентьевпа Иванов пырӗҫ, — лӑпкӑн 
малалла калаҫрӑм эпӗ. Ачасем пушшех те тӗлӗнсе ма- 
на куҫран тинкерчӗҫ. — Вӗҫтерӗр. Тӗрӗслев ӗҫне сирӗнпе 
уроксем хыҫҫӑн юлса ҫырӑпӑр.

— Олеся Григорьевна, эпир туххӑмра кайса килӗпӗр, 
пӗр ури кунта, тепри Вӑрнарта пулӗ! — савӑнса ура ҫине 
сиксе тӑнӑ Лаврентьев хыпаланса тумланма пуҫларӗ. — 
Юркка! Сашук! Хӑвӑрт ман хыҫҫӑн!

Ачасем вӗҫнӗ пекех класран вирхӗнсе тухса кайрӗҫ. Эпӗ 
те урока пуҫларӑм.

Виҫҫӗмӗш урок та вӗҫленчӗ, тӑхтав пулнине систерсе 
шӑнкӑрав та вӑрӑммӑн янӑраса кайрӗ — чечек илме янӑ 
ачасем курӑнмарӗҫ. Эпӗ чӳречерен куҫӑма илместӗп. Вӑр- 
нар ҫулӗ ҫинче хамӑн вӗренекенсем курӑнса каясса кӗте- 
тӗп. Кӗҫ кабинета Олег Владимирович васкаса килсе кӗчӗ.

— Олеся Григорьевна, чечек ҫыххи ӑҫта? Пуҫтарӑнма 
пуҫларӗҫ Людмила Сергеевнӑна саламлас текенсем. Вас- 
камалла.

Эпӗ директор ҫине пӑхма хӑяймасӑр пуҫа чиксе ларатӑп.
— Халӗ те килеймерӗҫ-и? Камсене ятӑр? — пушӑ пӳ- 

лӗмре аслати авӑтнӑнах илтӗнчӗ пуҫлӑх сасси.
— Митрофановпа юлташӗсем кайрӗҫ... — хам сасса та 

аран илтрӗм.
— Камсем?! Эпӗ сире шантӑм! Шанчӑклисене ярӑр 

терӗм! Эсир вара?! Тупнӑ камсене ямаллине... Митрофа- 
нов урокран ирӗке тухнӑшӑн савӑнса килне тарчӗ пулӗ- 
ха, ыттисем — ун хыҫҫӑн ӗнтӗ. Хӑвӑр та пырса каламастӑр 
нимӗн те!

Директора хуравлама сӑмах тупаймасӑр асаплантӑм. 
Айӑплӑ, чӑннипех те айӑплӑ эп учительсем умӗнче. Пурне 
те лайӑх мар лару-тӑрӑва кӗртсе ӳкертӗм пулать-и-ха? Ан- 
чах учитель чӗри Митрофановпа юлташӗсем директор ка- 
ланӑ пек тӑвасса ниепле те ӗненесшӗн мар. Хӑй вӑхӑтне 
шеллемесӗр ватӑ ҫынна пулӑшакан ача пӗрремӗш учителӗ 
валли чечек туянмасӑр тӑма пултараймастех. Директор та 
акӑ ман енне ҫилӗллӗн алӑ сулчӗ те кабинетран тухса кайма 
васкарӗ. Ҫав вӑхӑтра алӑк уҫӑлса кайрӗ те, тарланипе йӗп- 
йӗпе пулнӑ вӗренекенсем класа хашкаса чупса кӗчӗҫ, че- 
чек ҫыххине ман сӗтел ҫине типтерлӗн хучӗҫ.

— Олеся Григорьевна, каҫарӑр, хитре чечек шыраса 
Вӑрнарӗпе чупса ҫаврӑнтӑмӑр, кунтан илемлӗреххине ту- 
паймарӑмӑр, — Ю рккан хыпӑнчӑк сасси ман хӑлхара 
илемлӗ кӗвӗ пек янӑрарӗ.

— Кун пекки урӑх ниҫта та ҫукчӗ, — Лаврентьевпа Ива- 
нов та ман сӗтеле хупӑрласа илчӗҫ. — Сутуҫи апата кайнӑ 
пулнӑ, чӗнме килнех ҫитме тиврӗ, кая юлтӑмӑр-и?

— Тавтапуҫ сире, ачасем, эсир питӗ вӑхӑтра ҫитрӗр, — 
савӑнӑҫ куҫҫулӗнчен вӑтанмасӑр ачасене пуҫӗсенчен шӑлса 
илтӗм. — Сирӗн учительница питӗ савӑнать ӗнтӗ ку пар- 
нешӗн.

— Чӑн та, маттурсем эсир, — директор та ачасем енне 
ӑшшӑн пӑхрӗ. — Олеся Григорьевна, васкар, кӗтсе ывӑн- 
чӗҫ пулӗ.

Эпӗ пуҫа мӑн кӑмӑллӑн каҫӑртса директор хыҫҫӑн ут- 
ма хатӗрлентӗм.

— Олеся Григорьевна, — Юркка умӗпе иртнӗ май 
илтрӗм хыҫалта. — Эпӗ юрӑ суйласа илтӗм. Ҫар службине 
кайма хатӗрленекен ҫамрӑк ача пирки пулӗ вӑл.

— Маттур ача эсӗ, Юркка. Юлташусем те лайӑх, сана 
пулӑшрӗҫ. Сирӗнтен чӑн-чӑн салтак пулатех, — эпӗ чарӑн- 
са тӑрса ачасене пуҫӗсенчен шӑлтӑм. — Шаннине тӳрре 
кӑлартӑр.

Директор каялла ҫаврӑнса хӑйсем ҫине ӑшшӑн кулса 
пӑхни ачасене пушшех те хавхалантарчӗ: виҫҫӗшӗ те йӑл- 
йӑл ҫиҫсе, пӗр-пӗрне тӗрткелесе тӑваттӑмӗш урока васкарӗҫ.

Улькка Эльмен
(Ольга Геннадьевна Куликова)
1961 ҫулхи августӑн 31-м ӗш ӗнче
Вӑрнар районӗнчи
Авшак Эльмен ялӗнче ҫуралнӑ.
И.Н. Ульянов ячӗллӗ 
Чӑваш патшалӑх университечӗн  
историпе ф илологи факуль- 
течӗн чӑваш чӗлхипе литератури  
уйрӑм ӗнчен вӗренсе тухнӑ.
Н урӑсри, С анарпуҫӗнчи вӑтам 
ш кулсенче, районти «Ҫӗнтерӳ ҫулӗ» 
хаҫатра, район адм инистра- 
цийӗнче, «Капкӑн» журналта ӗҫленӗ. 
Халӗ — акционерсен  
«Вурнары -дорстрой» уҫӑ пӗрлеш ӗвӗн  
генеральнӑй директорӗ.
У нӑн уйрӑммӑн пичетленсе тухнӑ 
кӗнекисем: «М а и н ҫе-ш и  ҫӑлтӑрӑм?», 
«Кая юлнӑ ӳкӗнӳ»,
«Ҫирӗп чунлисем  телейлӗ» тата 
«Упраймарӑм сана...».

Чӑваш
кӗнеке
издательстви

